
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДОЛГИОНТ ЖИЛҮҮДИЙН ТУУЖИС НОМЫН ӨМНӨХ ЗАЛБИРАЛ

	 

	Ийм нэгэн ном бичихийг эртнээс бодсон билээ. Тэгэхдээ энэ нь миний хувьд урьд өмнө төдийлөн яваагүй шинэ зөргөөр мацна гэсэн үг. Магадгүй он жилүүдийн мананг нэвтлэн өөртөө шинэ оргилыг дагуулах орь насны хүслэн ч байж юуны магад. 

	Би багадаа их мөрөөдөмтгий хүүхэд байжээ. Нутгийнхаа хамгийн өндөр уул-Өндөр дэл дээр гарахад гурван өртөө буюу 100-гаад километрийн алсаас Богд уул их талд үдэлсэн үлгэрийн хангарди мэт тэнгэрийн хаяа дор хөхрөн цэнхэртэн харагддаг сан. Хэзээ нэгэн цагт түүний ард буй улсын их нийслэлд очно. 

	Хожмоо их аварга Түвдэндоржийн барааг алсаас ч болов харж халх голын тулааны гал дундаас хар нөмрөг дэрвүүлэн довтлогч алаг морьт Дандар баатрыг нүдээр үзэх сэн гэж бодно. Бас Л. Цогзолмаа гэж нэг сайхан бүсгүй ид мандаж ахуйд түүн лугаа зуурхан ч болов учралдан, төв театр хэмээх ариун өргөөний босгоор алхаж ч юуны магад гэж хожмыг зөгнөдөг сөн. Тийн мөрөөдөл минь намайг сумынхаа хонхорт тогтоосонгүй холын холд дагуулжээ. Мөрөөдсөнөөсөө ч илүү ихийг үзэж, цаст Гималайн барааг харж, алтан Ганга мөрний рашаанаас амсаж, Далай ламтны гараас адис авч авралд нь багтав...

	Бөмбөрцгийн нөгөө бөөрөнд байдаг бусдын амнаас бишгүйдээ сонссон Америк хэмээх их гүрэнд хүрч сайн мууг нь нүдээр үзэв. Тэр цагт хүний сэтгэл ямархан янзтай байдгийг энд өгүүлэв. Ертөнцийн хаана ч явлаа гэсэн нутаг уснаас минь үнэтэй юм үгүй гэдгийг ухаарсан ухаарал минь эл номд шингэсэн юм. 

	 

	Дуу нь чихэнд 

	Сүү нь хувинд 

	Хөөмий нь хоолойд эгшиглэж байдаг 

	Тийм орон хаа байна

	Миний монгол

	Манай монгол оо 

	 

	энд “Номын доторх ном буюу бичил хууч” гэсэн нэг бүлэг бий. Хүрээ хотын сонин, дуунд орсон хүүхнүүд, зохиолчдын цэц энд бий. Эл туурвил маань нэг талаар он жилүүдийн хэлхээнд цэн цэнгээр тунгаасан бодол, нөгөө талаар миний үзэж өнгөрүүлсэн амьдралын намтар гэлтэй. Үүнийг өгүүлнэ гэдэг маань эцсийн эцэст Монголын ард түмний соёл суртахуун, зан заншил, түүх соёлыг дүрслэн үзүүлнэ гэсэн үг. Мөн 1960-аад оны нийгмийн амьдрал, сэтгэлийн давлагаан энд оршмуй. Жараад оны уран бүтээлч болсон хувь заяандаа баяснам. 

	Нийгмийн амьдралд шинэ сэрэл давлагаан үүсэж, яруу найраг дуу хөгжим шинэ долгионд орж, орон хотын өнгө шинэдэн цэцэглэх аяс бүрдсэн нь түүхэн хувь тавилан байлаа. Тэр бүхэн бидний зүрхний дундуур гэгээ татуулан орж ирсэн юм. Тэр цагт Б. Явуухулангийн “Мөнгөн хазаарын чимээ” онгон зүрхийг баясгаж, С. Эрдэнийн уянгын яруу сэрэл зүрхийг догдлуулж байлаа. Тиймээс яг тэдний араас гарч ирсэн бидний туурвилын хөг аяс ямархан болох нь тодорхой буй заа. С. Эрдэнэ өөрийн зохиосон “Тэнгэрийн хөвгүүний эцэслэл” номынхоо нүүрэнд “Монголын уран зохиолын алтан үеийнхний алдартнуудын нэгэн Шаравын Сүрэнжавт дурсгав. С. Эрдэнэ 1997.12.13” гэж бичиж өгсөн нь миний цаашдын бүтээлийн урмыг мялаав.

	 

	
Энэ бол дараах үедээ итгэл хайрласан гайхамшигт үлгэр юм. Бид ч мөн цагаа болохоор дараах үедээ ийнхүү аргамгийн жолоог атгуулж, “араас чинь үсэргээний жаалууд гийнгоолон давхицгааж эхэлсэн тул тэдэнд бүү гүйцэгд!” гэж (Л. Түдэв миний номын оршилд бичсэн үг. 1972) ерөөх буй заа. 

	Энэ бол их хүндэтгэл, их соёл юм. Мөн эл номд шашны сэтгэлгээний домгийн зүйл, Бурхны зохиолоор амьдрахуйн учир, тэнгэрийн тааллыг болгоосон зүйлс, зөн мэдрэхүй яруу найргийн бодрол, тарнийн дотоод чанар, увдисын учир тэргүүтнийг өөрийн таньж, сэрж мэдэрсний хэрээр оруулсныг уншигч авгай болгоон тунгаах буй заа. Бурхны тааллаар хэд наслах нь тэнгэрийн зурхайд бичээстэй буй биз ээ. Гагцхүү тэр болтол бүтээх туурвих тэгэхдээ уншсан хүний урам хөгжиж, сэтгэл баясгах үзсэн туулсан амьдралынх нь долгис зүрхийг нь илбэн таалахуйц тийм л ном байгаасай гэж урлагийн бурхдын өмнө залбирал тавинам. 

	Роман, тууж хийгээд ямар төрөл байх нь төдийлөн хамааралтай бус гагцхүү уншигчдын оюуны таалалд нийцэх аваас бие сэтгэлээ чилээж, бийр үзгээ элээсний хэрэг бүтэх амуй. Тэгэхдээ Араб хийгээд Энэтхэг дорно дахины хэлхээ зохиолын арга нь басхүү манай монголын уран сайхны уламжлалд ч хүртээмжтэй гэдгийг дурдахын ялдамд өгүүлэлт зүйл хийгээд яруу найраг сүлэлдэн хамт нэгэн дор бичигдсэн нь олонтоог Монголын нууц товчоо хийгээд “Таван сургамж”, “Субашид” тэргүүтнээс толилох биз ээ. Миний бие ч мөн ялгаагүй үүний өмнө бичсэн “Хэрлэнгийн барьяа” роман туульдаа үүнийг эрэлхийлэн бодолхийлэхийн хамт хүүрнэлт зохиол, киноны төрөлд авьяасаа сорьж “Гарьд магнай”, “Тод магнай”, “Цэц магнай” гэдэг эрийн гурван наадмын бүтээл хийхдээ монгол ардынхаа суу билэг, соёл эрдмийг хамтад биширсэн билээ. 

	Эл ном бол амьдралынхаа өгсүүр замын аль нэг даваан дээр амсхийхдээ тавьсан овооны чулуу юм. Эндээс өгсөж ирсэн хийгээд өмнөөс угтах замын уулс зэрэглээтэн харагдана. Уулын оргил дээр амсхийх зуураа эргэн тойрныг харжээ суухад ямархан байдгийг уншигч та мэдэх билээ. Одоо та бүхний өлмийд тань цагаан эсгий болгон сэтгэлээ дэвсэж, номынхоо өргөөнд алхан орохын урилга айлтгая. 

	Номын өмнөх залбирлаа шившэн гүйцээлээ. 

	Ум суваадий шиддам.

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	
ТЭРГҮҮН БҮЛЭГ

	ДАЛАЙ ЛАМЫН ТУГДАМД

	Тэр өдөр Далай ламтан нэлээд оройтож ирэв. Ном зохиолд Энэтхэгийн Варанас балгад гэж гардаг эртний их хотын зүүн хойд дүүрэг Сарнатын хавьд мөргөлчид хэдэн мянгаараа цугларан түүнийг хүлээж байв. Цөгц шиг хэлбэртэй шавар аяганд төдий л дүүрэн биш хийсэн өтгөн хүрэн цай авч уугаад бие тавирч хөлс дааварлана. Зарим нь бүр их ламтныг харах гэсэндээ байшин саравчны оройд гарцгаажээ. Өрөөсөн ханцуйгаа сугалдаргалсан төвөдүүд цөөнгүй ч цаана нь байгаа үй олон хүний хэд нь энэтхэг, хэд нь гаднынхан болохыг хэлж мэдэхийн арга алга. Сэтгэл минь ихэд догдлонгуй тэдний дунд шахцалдан зогссоор барааг нь харж өнгөрүүлэв. Замын хоёр талаар битүү эгнэсэн хүмүүс дөнгөж машин явах төдий зай гаргаад зарим нь бүр тэргэнд нь гар шүргэн адис авцгааж байв. Бор хул өнгийн тэрэгний цонхоор Далай ламын инээмсэглэн гар дохисон царай эгшнээ харагдаад өнгөрөв... Түдэлгүй нар жаргаж бүрэнхий болсон ч мөнөөхөн хөл хөдөлгөөн тасрах янз алга. Би хэлмэрч Д. Амгалантайгаа хоёул тэр олны дундуур арайхийн нэвтэрч нэгэн их сараалжит хаалганы өмнө очоод англиар бичсэн нэвтрэх бичгээ үзүүлж арайхийн дотогш оров. Чухамхүү энэ хавьд л Далай ламтан байрлаж буй ажээ. 

	Англи, япон хэлний алинаар нь ч ус цас мэт ярьдаг Амгалангийнхаа ачаар Энэтхэг дахь Төвөдийн засгийн газрын сайд Галсан-Ишийг олж уулзаад зорьж ирсэн учраа хэлж, маргаашийг хүлээв. 

	Дүйнхорын бан-д хурахаар ирсэн манай монгол лам нарыг бараадан, хуучин танил Сонинбаяр ламтан тэр үед Энэтхэгт эрдэмд шамдан байсантай учралдан баясаж, дэргэд нь ор засуулан амсхийх гэж байтал намайг тусгай байранд оруулах зар ирснээр өглөө болтол өөр нэгэн өргөөнд очлоо. Шөнө нь нойр хулжин сэтгэл догдлон эргэж хөрвөсөөр үүрээр жаахан дугхийв. Эргэл мөргөл их эрт эхлэв. Нэгэн цагт хүний хүслээр бүтсэн гэх хорин дөрвөн метр өндөр чулуун суваргыг тойрон олноор мөргөж байв. Нээрээ л тэнгэрээс буусан юм уу гэмээр цул чулуун цамхаг лугаа адил эртний сүрлэг шүтээн байлаа. Мөн Бурхан багш анхны таван шавьдаа ном заасан түүхтэй Бодь модны мөчрийн дор дүрийг нь шаазангаар шавь нарынх нь хамт амьд юм шиг урласнаас адис авч мөргөл үйлдэцгээв. Нэгэн цагт бурхан багшийн өлмий хүрч байсан чулуун сэнтийн ёроолоос малтаж ядан байж өлмийний нь адистид шингэсэн шорооноос алчууртаа боож авав. Тийн үдийн морин цагт Далай ламтанд бараалхах учрал бүрдэж Сарнатын дотоод ордонд тусгайлан зэхсэн Далай ламын тугдамд ойртон очив. Эхлээд гадаад харилцаа эрхэлсэн ламтантай уулзаж хэдэн үг солилцоод зургаа даруулж байтал бараалхах цаг болов... Монгол газраас авч очсон хадаг, идээгээ зэхэж аваад ортол гэгээн дүрээрээ инээд баяслаа тодруулсаар тосож авав. Зүүд үнэн хоёрын алинд нь чухам итгэлтэй билээ?! Хадгийг гардан авч дэргэдэх ламдаа өгөөд надтай гар барилцан нэлээд удав. Хуруунууд нь үл мэдэг хөдлөн гарыг минь халуунаар атгах агаад энэ нь ямархуу хүн ороод ирэв гэдгийг шинжин мэдэрч буй нэгэн дохио тэмдэг мэт сэтгэлд санагдав. Тэгэхдээ зүгээр л гар бариад зогсох бус ойр зуур юм ярьж, хэзээ Энэтхэгт ирсэн тухай сонирхож байв. Тэгээд бид ойрхон нүүр тулж суугаад ярилцаж эхлэв. Өмнөх явган ширээнд цай идээ тавьснаас хүртэж, бишрэл дүүрэн нүдээр эргэн тойрныг ажихад торгоор доторлосон өргөөний дотор арц хүжсийн ариун үнэр анхилан Бурхны мишээл тодроод Сугавадийн оронд эгшнээ залрах мэт сэтгэлд гэгээ татаж байв. Гэнэтэд нэгэн цагт Гомбожав багшийн маань хэлсэн санагдаад:

	— Би энэ мөчид танд ийм нэгэн юм хэлмээр санагдлаа гэж хэлмэрчээр дамжуулаад:

	— Жамбал, Янжий, аглаа ваанжуур, Лувсан ишээ Жалцан Зэмбий зоо, Задтэрэн Бямбацоо Галдан Линцодвий, Жавзан ламаа Галжир шавдан шоог гэж төвөдөөр хэлтэл Далай ламтан алгаа ташин инээгээд: 

	— Тийм ээ. Далай лам гэдэг энэ нэрийг монгол хүн өгсөн монгол нэр шүү дээ. Би энэ нэрээрээ л дэлхийд нэршлээ гэж баясгалантай өгүүлэв. Эндээс бидний ярианы үүд нээгдэж, би ч анхан үеэ бодвол бие тавирч чөлөөтэй болоод дөчөөд минут ярилцсан билээ. Энэ мөч бол чухамдаа миний амьдралын ахин олдошгүй алтан хором байлаа. Далай ламын хоёр ч удаа Монголд очсоныг дурсаж, нэг удаад нь нэлээд алсханаас харсан, мөн мөргөлчдийн гар дээр байсан хадаг мөнгийг намайг авсанд тооцон сэтгэлийнхээ аль ариун нандин зайд хадгалж яваарай гэж аврал айлдсаныг нь өгүүлэхэд: 

	— Би монгол хүний үнэн сүжиг, чин бишрэлийг нүд сэтгэлээс нь тольдсон. Бүр нулимс унагамаар санагдсан шүү гэхчлэн ярьж суухад нь Жанрайсэгийн хувилгаан, түүний амьд дүр XIV Далай ламтныг ийнхүү нүүр тулсан завшаанд бараг барьж үзэх шахуу харсандаа баясан, сэтгэлдээ дүрийг нь тогтоохыг ихэд эрмэлзэж суулаа. Дух, магнай хийгээд чихний яруу зохирол нь үнэхээр зурсан юм шиг агаад үргэлж инээмсэглэн, үг бүхнээ үнэн сэтгэлээс ярьж гарын хөдөлгөөнөөр тохируулан тодосгоно. 

	Түүний амнаас нь л би Зөвлөлтийн гадаад яамны сайд Эдуард Шверднадзе огцрох хүсэлтээ гаргасныг сонсож мэдэв. Манай оронд ч бурхан шашныг чөлөөтэй шүтэх ардчиллын цаг ирснийг ярьцгаав. Хот хөдөөд олон сүм хийд сэргээн байгуулж байгааг их ламтанд дуулгаж, Монголд очихын урилга айлтгалаа. 

	— Цөөн ч гэсэн хувь заяа ихтэй манай ард түмнийг та өөрийнхөө авралд багтаан санаж яваарай гэж би мөн хүсэмжилсэн билээ. 

	Аливаа юм хэмжээтэй байдагчлан миний бараалхах цаг ч дуусаж Далай ламтан надад Бурхан багшийн алд илүү хөрөг дурсгаж доор нь өөрийн гараар адистидын үг бичиж өгснийг уншвал:

	... Сүрэнжав жавжи дад дэн жав мөн жай шагжа гэлүн Данзанжамц гэсэн байлаа.

	Энэ нь монголчилбол:

	... Сүрэнжавын сүжиг шүтээн нь авралын сахиус мэтээ. Бурхны шавь Данзанжамц гэжээ.

	Энэ нь нэг ёсондоо бурхнаа аравнайлсантай адил гэдгийг би ухаараад гэртээ авчирсны хойно алтан гуу хийлгэн залж дээдэлсэн билээ. Мөн үүний хамтад адистид шингэсэн алд цагаан хадаг, дүнчүүр маанийн үрэл, Ринчен Раднаа Сампил, Ринчен тошил зэрэг хоёр өнгийн торгонд боолттой эрдэнийн эмийн зүйл тус бүр нэжгээд багцыг өгсний, үрлийг нь буян хүссэн хүмүүст хүртээсэн билээ. 

	Гарах үедээ гарт нь нэг хүрэх сэн гэж бодтол сэтгэлчлэн бүтэж, Далай ламтан өөрөө гараа өгч барилцан, ташраараа хөтлөлцөн тугдмаас гараад хамт зургаа татууллаа. Нэг үг хэлсний нь орчуулагч: 

	— Таныг үдийн зоогт орно уу гэж байна гэхэд нь би сүслэн залбираад:

	— Би уг нь Гималайг харах бодолтой яваа юм. Монголчууд Сүмбэр уул гэж сүсэлдгийг нь та мэднэ. Би одоогийн галт тэргэнд амжиж суувал нөгөөдөр Гималайг харах боломжтой юм. Гэтэл одоо Агра хот руу галт тэрэг хөдлөхөд дөчхөн минут үлдээд бараг хождох нь. Амжиж суувал Агра орж замдаа Тажмахал үзэх юм гэсэнд инээмсэглэн нэг үг хэлээд бид харилцан алга хавсран мэхийсхийгээд сэтгэл хөдлөн ёс гүйцэтгэлээ. Гэтэл тэр хэлсэн үг нь:

	— Танд унаагаа өгье гэсэн үг ажээ. Тэгтэл яг нөгөө өчигдөр зүсээр нь харсан, өөрийн нь хөлөглөж ирсэн бор хул өнгийн тэрэг байх нь тэр. Миний баярласан сүсэглэсэн гэж жигтэйхэн. 

	Дүйнхорын бан-д очоод байсан Сэдбазар гуай (намын дарга байсан Г. Очирбатын ах) болон сүсэгтний холбооны Баянцагаан зэрэг хүмүүстэй тэр мөчид гар барилцан саллаа. Би тэр даруйд Далай ламтны сууж байсан машины суудал дээр ихэд сүслэн суугаад сэтгэлдээ залбирч явлаа. Миний багад, Ганга мөрний бялзуухай гадаа ирээд жиргэнэ гэж дуулдаг сан. Гэтэл алтан Гангын ус амсраа дүүрээд мэлмэрч байдаг. Би ийнхүү Далай ламын унааны суудал дээр суугаад явж байдаг гэж бодохоос сэтгэл догдолж: 

	... Амьд явсан хүн алтан аяганаас ус уудаг гэсэн ардын үг юутай үнэн юм бэ хэмээн өөрийн эрхгүй бодож явлаа. Өнгөрсөн туулсан амьдралаа ч эгшнээ эргэцүүлж үзлээ. Тэр мөчид урт цагааны үүдээр хүртэл уймарч туймарч явснаа санадаг л юм билээ. Харин хэлмэрч Амгалан маань залуу хүн учраас надтай адилгүй: — Чи олон хүнтэй нарийн гудмаар орлоо. Галт тэрэгнээс хождуулах нь гэж цагаа харан жолоочийг англи хэлээр аашилж явж билээ. Миний хувьд бол амьд явсны хэргээ нэгэнт бүтээсэн хүний баясал төрж, одоо юм бүхэн бүтнэ гэж баттай итгэл төрж явсан болохоор цаг өнгөрөхийг ч мэдсэнгүй бодолдоо умбан жаргаж явлаа. Галт тэрэг хөдлөхөөс таван минутын өмнө ирж бүхээгтээ орсон бид Варанас хотоос ийнхүү сэтгэл дүүрэн гарч явлаа. Замдаа алдарт Таж махалыг амжиж үзээд нөгөөдөр нь гэхэд Цаст Гималайг саравчлан зогсож байлаа.

	 

	ӨНГӨРСӨН ЦАГИЙГ ДУРСАХЫН УЧИР

	 

	Далай ламын машины суудал дээр өнгөрсөн туулсан амьдралаа эргэцүүлсэн минь учиртай. Би яаж явлаа. Ямар явснаа өдий зэрэгтэй боллоо гэж бодох нь ухаант хүний ёс болов уу. Жаргах цагт сэрэмж, зовох цагт хатууж гэсэн үг байдаг. Зорилготой явж гэмээ нь хүн нэгийг үзэж нэгэн оргилд хүрнэ. Тэгэхдээ саад тотгор мундахгүй зүгээр явсаар бүтдэг юм гэж ер үгүй биз ээ. Эдүгээ би хүүхэд залуучуудын парк хэмээх цэцэрлэгт хүрээлэнгийн дэргэдүүр гарахдаа туулж өнгөрүүлсэн бага насны амьдралаа ихэд эргэцүүлэн санадаг юм. Тэгэхэд одоо шиг цэцэглэн дэлгэрсэн орон байгаагүй. Сүхбаатарын нэрэмжит нүүрсний 5-р станц нэртэй, утаа тортог, нүүрсний хог овоорсон, тахиа орилж, хашаа байшин шавааралдсан, ис тортгоор хучигдсан бохир газар байсан сан. Би хэд хэдэн айл дамжин сууж байж, сүүлд нь Налайхад шилжин суурьшиж 10-р ангиа төгссөн билээ. Юм сурах сан гэсэн хүсэл маань л хөтөлсөөр тэр шүү дээ. Түүнээс биш өлсөх, ундаасах, дутаж гуцах, гэрээ санахын зовлонг бодох юм бол хөдөө гэртээ хариад л хэдэн малынхаа дэргэд нэг насыг өнгөрөөх байсан биз. Гагцхүү хувь заяаны зам алсад хөтөлсөн хэрэг. Ядаж айлын тавгаас дураараа юм аваад идчих аргагүй ямар сайндаа л манай аавын хотод шингээд, суусан авгай Цэрэндолгорыг зочноо үдэж гаргаж өгөхөөр түр гарах чөлөөнд тавагт зүсэж тавьсан цагаан талхнаас нь зүсмийг авах гэхээр хонхойж мэдэгдчих гээд болохгүй болохоор нь нимгэлэн зүсэж амандаа хийж суух вэ дээ. Октябрийн баяраар аав гурван төгрөг өгсний нь хагасаар загасан талх нэртэй булочкин талх авч идээд гол орж, нэг цадаж үзэх вэ дээ. Өөрийнхөө мэдлийн юмыг өөрийн зоргоор идсэндээ л тэр шүү дээ. Би тэгэхэд Улаанбаатарын анхны сургууль болох 3-р дунд сургуульд сурч байсан юм. Мал маллаж сургууль завсардан нэг жил болсны хойтон зүтгэж байж хотын дунд сургуульд ирсэн маань энэ билээ. Дунд голын гүүр гэж завсраар нь хөл орчихмоор хэрзгэр модтой нарийн төмөр замын вагон, комбинатаас нүүрс татахдаа дээгүүр нь явдаг муу гүүрээр тэр нэгэн цагт комендантын Дамдин хэмээх хүдэр бадир цэрэгтэй хирдээ л дотносон ярилцаж явснаа ер мартдаггүй юм. Энэ маань эдүгээгийн дархан аварга Дарийн Дамдин шүү дээ. Арваад насны зөрөөтэй ч бөхийн хорхойтой хүүхэд, бөхийн дэвжээнд мацаж яваа цэргийн залуу хоёрт нэг их зааг байсангүй. Тэр өдрийн голын цэнгэлдэхийн барилдаанд Дамдин Батсуурь аваргыг хаяж түрүүлсэнд баясаж яваа нь тэр. Хөрөө рамын Дамдиндорж гэдэг бөхийн хорхойтой залууд шуудаг олдоогүй ч юм уу, бакал гуталдаа өмдний шуумгаа чихчхээд нэг муу далбаа олж өмсөөд барилдаж байлаа. Энэ маань хожмын өмсдөг Дамдиндорж заан байв шүү дээ. Архангайн Шархүү (Аймгийн хурц арслан Шар) барилгын цэргийн Мял, барагтай бол унадаггүй шөвгөрдөг халцгай Гочоодорж (хожмын улсын начин агаад халцгайгаа далдлах гэсэн юм уу их халимаг тавьсан байж билээ) гээд л олныг бахдуулсан шижгэр залуус барилдаж, тэр дундаас хотын комендантын Дамдин олны аманд нэр нь өртөж байсан үе бол 1953-1954 он байлаа. Тэр цагт Сүхбаатарын талбайгаар дугуйтай залуус олноороо сүлжилдэн, гэрлийн эрвээхэй адил эргэлддэг байсан нь их л содон санагддаг сан. Тэд дугуйнхаа бариулыг эрээлэн гоёод танил дотно бүсгүйгээ сундлан, эсвэл урдаа дүүрч арвын клуб, Си-Яанзны жүжиг, Элдэвийн танц, Ленин клубийн үдэшлэг гээд л нүд сэтгэл алдам урлагийн ертөнц рүү оддог сон. Төв театрын хүүхнүүд бол тэр цагт тэнгэрийн одноос ч хол, хүршгүй алсын дагинас байж, харин жараад оны оюутны хавраар бол тэднийг их л ойрхноос харах болж, заримтай нь хамт сурах завшаан ч тохиолдсон юм даа...

	Залуус тийнхүү нэг бүжгээс нөгөө рүү “нисэж” явахдаа түргэн аятай частушка маягийн дуу дуулан бүждэг байсныг эдүгээ нэхэн санавал:

	 

	Хармаанд нэг самар байна

	Хайрлаад түүнийг цөмсөнгүй

	Хажууд нэг хүүхэн байна

	Ичээд түүнтэй ярьсангүй

	Нэг хоёр гишгэсээр

	Ленин клубт очлоо доо

	Нина гэдэг хүүхэн чинь

	Нельзя гээд болсонгүй

	Хоёр гурав алхсаар 

	Хорооны клубт очлоо доо...

	 

	гэхчлэн дуулдаг байж билээ. Би хожим нь энэ бүхнийг санагалзан цаг цагийн Улаанбаатарыг сэтгэлдээ догдлон бодож

	 

	Аян холын шувууд нуурын усанд чуулах шиг 

	Айлчин гийчин олноор уужим хот минь цалгина

	Дагинасын сайхан зүсийг нь эхэлж харсан гийчин 

	Даяар Монголын царайг эндээс эхэлж бодно

	 

	гэж бичсэн юм. 

	Уул бэлтэй байдаг шиг, тал хөндий нэг захаасаа эхэлдэг шиг амьдралын зам минь иймэрхүү янзаар эхэлсэн юм. Юутай ч болов ардын хүүхдийг алаггүй сургах тэр цагийн нам засгийн бодлогын шижим алдаршгүй байж, басхүү эрдэм ном сурч гэмээ нь, эцэг эхийн ачийг хариулна, гэр орондоо нүүр бардам очно гэх эрмэлзэл минь хэлбэршгүй байж, холыг мөрөөдөж холхийг санааширдаг хүүхэд багын бадрангуй (романтик гэмээр) зөн мөрөөдөл минь хожмоо бурхны орон Энэтхэгт хүрч улмаар ертөнцийн их уулсын манлай Гималай хайрхан сүмбэр уулсыг нүдээр үзэх алсын замд хөтөлсөн нь лавтай. Амьдын жаргал гэгч нэг их цул алт шиг бөөн юмыг хэлдэг бус амьдралын баярт агшнаас бүрддэг юм байна гэдгийг улам улмаар ухаарсаар авай. Түүний нэг нь энэ буюу.

	 

	ЦАСТ ГИМАЛАЙН БАРАА

	 

	Бид шөнөжин уулан дээгүүр явлаа.

	Тэр доор хот тосгодын гэрэл гялалзах нь сонин агаад сэтгэлд нисэж яваа мэт санагдана. Гэтэл бид уулыг ороон зассан засмалаар манайхны хэлдгээр туристын буюу жуулчны автобусаар яваа нь энэ билээ. Тийн зүтгүүлсээр үүрийн хяраанаар Массури уулын оргилын бэлд хүрлээ. Үүнээс цааш 6 километр явган буюу такси хөлслөн явдаг гэнэ. Автобусны эцсийн зогсоол энэ ажээ. Би буяныг бодож явган явахаар шийдлээ. Уулын эгц хяр өөд мушгиралдан өгссөн засмал дагуу хэлмэрч Д. Амгалангаа дагуулан явахад сэтгэлд баярын аялгуу эгшиглэн баруун урд зүгт төдий л алс биш газар Далай ламын аравнайлсан алтан суварга үүрийн гэгээнд улам улмаар тодрон гялбалзаад, зүүнээс үүр хаяаран гийж эхлэв. Нар хараахан мандаагүй ч эхний туяа нь оргилын оройд тусч байв. Уулын торгон хяр дээр гарахад сэтгэл минь надаас түрүүлжээ. Би тийнхүү догдолсон сэтгэлээ арай ядан гүйцэж, Массури уулын зулай дээр гишгэх агшнаа тэнгэрийн хаяанаас олон цагаан морьд дэлээ хийсгэн өөдөөс давхилдан ирэх мэт Цаст Гималайн бараа цайвалзан харагдав.

	Сүмбэр уул! гэж би сэтгэлдээ дуу алдав. Тэнгэрийн зүүн хойд хаяанаас зүүн урд зүгийг шувтартал эзэлж, гурван улсын хил дамжсан цасан титэмт мөнх зул мэт уулсын их цувааг би ийнхүү бишрэл дүүрэн нүдээр харав. Энэ бол Гималайг энэтхэгийн талаас буюу цаад талаас нь харж буй хэрэг юм. Нутгаас авч гарсан Отгонтэнгэрийн арцаа уугиулж өөрийн мэдэх чадахын хэрээр хийморийн сан, дөрвөн уулын сантай уншиж, цагаан архиар Гималай хайрханд сэржим өргөв. Гималайд өглөөний нар тусах нь өгүүлж баршгүй сайхан ажээ. Тэр агшинд сэтгэлд минь шүлэг ургаснаас цөөн мөрийг өгүүлбэл ийн билээ. 

	 

	Сүмбэр уул - Гималайг ганц л удаа би харсан 

	Сүлдэн тэнгэр, өөрөө бууж ирээд гараа мөрөн дээр тавих шиг болсон 

	Гагцхүү бурхад л түүгээр дамжин бууж ирдэг болов уу гэмээр 

	Гантиг цагаан оргилууд нь эгнэн эгнэн гялбалзана

	Өглөөний нар хамгийн түрүүн Гималайд туяагаа тусгаж

	Өчнөөн өнгийн солонго татуулан цасанд нь хувилан бууж ирэхийг үзсэн 

	Харанхуйг нүд оруулагч хувилгаан их гэрлийн хүч

	Хамаг ертөнцийг алаггүй ивээн бурхан шагжамуны мянган дүрээр мишээсэн 

	Дэлхийн том уулс ихийг ярьдаг юм билээ

	Дэргэдээс нь харж гэмээ нь би ертөнцийг ухаарсан 

	Өчүүхэн харганын бум мөчирт бүү орооцолд! Хэмээн 

	Өөрийн хэлээр уулс надад өгүүлсэн 

	Гэм хор хийгээд бусдын атгагаас зайлуулж

	Гэгээн зорилготой явж алсад хүрэхийн замыг тэр заасан 

	Гэрэлт нарны дор амьд явахын заяаг тэр адисалж

	Гэгэлгэн Гангын зөөлөн аялгуугаар сэтгэлийг илбэн зассан 

	Дэлхийн том уулс ихийг ярьдаг юм билээ

	Дэргэдээс нь харж гэмээ нь ертөнцийг би ухаарсан 

	1990.12.23

	 

	Тийнхүү би Гималайн барааг харан сэтгэлдээ олныг сүслэн бодож суулаа. Бурхны өмнөх мандлыг ч сүмбэр уулыг билэгдэн бүтээдгийн учрыг эргэцүүлж санах агшнаа шамбалын орныг үзэх шиг боллоо.

	... Санскритаар Капала гэдэг Шамбал хэмээх энэ үг азийнхны хувьд ойр дотно үг билээ. Энэтхэгийн ариун сударт үхэшгүй мөнх настай иогуудын (манайхнаар ёг гэдэг агаад Бадам-Ёгийн дацан гэж хүртэл байсан) суудаг цагаан арал гэдэг байсан тухай бичсэн амуй. Усан галав юүлж Атлант тив усаар эзлэгдээд хойд тэнгисийн ёроол өргөгдөж эх газар үүсгэн цагаан арал одоогийн Гималайн нуруу болсон ажаам. Португалийн лам Этьен Капелла, Жак Кабраль нар шамбалын тухай эн түрүүн өрнөдөд дуулгажээ. Тэд төвөдийн хийдэд сууж байхдаа үлгэрийн юм шиг гайхамшигт арал бодитой оршдогийг нотолжээ. Францын эрдэмтэн Давид Неель “Төвөдийн хутагт хувилгаад” номдоо Хятадын хиймэл цэцэг явуулсны нь хариуд төвөдөд зунаар ургадаг нил цэнхэр цэцгийг бурхдаас авчирч өгсөн ламын тухай өгүүлжээ. Энэ үе нь гол горхи хөлдсөн өвлийн үе байжээ. Бас нэгэн хууч сөхье. 

	... Манайд 1920-иод оны үеэр аялж явсан Польшийн эрдэмтэн Оссендовский Завханы нар Банчины хийдийн хутагт ламтнаас сонин түүх сонссоноо бичжээ. 

	...1890 оны өвлийн нэгэн шөнө шамбалын орны эзэн Ригдэндагва хэсэг морьтон баатруудтай гэнэт залран ирээд ойртон буй цөвүүн цагийг урьдчилан хэлээд хуврагуудыг адисалчхаад алга болжээ. Үүнийг ярьсан хутагт ч бас эгэл бус хүн байсныг бишрэн бичжээ. Орост түр үлдээсэн ар гэрийнхэндээ санаа зовж байгаагаа хэлээгүй байтал нь хутагт ойлгон шүтээнийхээ ар дахь хоосон харанхуй орон зайг дэлгэц болгон, авгай хүүхдийн нь амьд сэрүүн байгааг хажууд нь очсон мэт харуулж өгсөн гэдэг. Гэхдээ шамбалын орон нь жирийн хүн мэдрэхийн аргагүй ажгуу. Далай ламын ах Норов “Төвд орон” номдоо Лхасаас хойш цаст уулсын дунд шамбал байдаг тухай өгүүлжээ. Шамбалын орон Гималайн нурууны хавь газрын дээр Эфир хэмээх хэлбэрээр оршдог аж. 

	Бодисадва нар нь уур хилэн мунхаг тэнэглэлийн гурван хороос ангижран ариусаж, нирваанаа хэмээх сансрын урсгалд хөл тавигсад юм гэж эрдэмтэн Т. Сома өгүүлээд тэд янз бүрийн орон зайд нэгээс нөгөөд шилжин, ирээдүй болон өнгөрснийг харах зэрэг тоо томшгүй шидийг эзэмшсэн байдгийг нотолсон амуй. Шамбалын орны Архдууд хүн төрөлхтнийг далдаас ажиглан үйлийн үрийнх нь орооцолдсон утсыг үл хөндөн болгоомжтойгоор сайн сайхан гэрэл гэгээний зүг чиглүүлж байдаг гэнэм. Мөнөөхөн Давид Неелийн “Төвөдийн хутагтууд” номд “Зарим лам нар нүдний өмнө тув тунгалаг болон алга болсноо” гэв гэнэт дахин гарч ирдэг чадвартай” болохыг тэмдэглэсэн нь амин цэнэг буюу Жаплус гэдэг маш нарийн нүдэнд үл үзэгдэх биеэр, Бодисадва нар хүмүүсийн тусын тулд зүтгэж байдгийг дүрсэлсэн хэрэг ажээ. Номын хэлээр яривал: — Хүний сайн муу бүхий л бодол санаа, хортой хоргүй аль нь ч атмосферийг нэвтлэн оршдог Акаш хэмээх дэлхийн эфирэн бүрхэвчинд бичигдэн үлддэг гэнэм. Тэр олон импульсууд тус тусдаа олон өнгө цацраадаг гэнэ. Муу санаа, атаа шунал, амиа хичээх үзэл бодол нь хиртэй, саарал хар бараан өнгөтэй байхад, сайн санаа, бусдыг хайрлах үзэл, олны төлөө бодол нь хурц тод гэгээтэй өнгө цацраадаг гэнэ. Бурхны толгой дээр зууван гэрэл цацруулсан байдаг нь нэгэн цагт хувилгаан хүн тэр гэрлийг нь олж харснаас үүсэлтэй ажээ. Нэгдмэл ертөнцийн эх – төв соронзон төвөөс ирэх бурханлаг туяа долоон бурхны оддоор долоо задран, наашлан 12 тэнгэрийн орноор дамжин нар, түүний гарагууд дээр тус тус хугарч манай дэлхий дээр сая ирдэг. Шамбал нь тэрхүү олон дамжлагаар дамжин ирсэн бурханлаг илч гэрлийг хугалан хүн төрөлхтнийг хүлээн авч боловсруулж чадах хэмжээнд давтамжийг нь намсган цацагч фокус юм гэжээ. 

	Ю. Рерихийн Оксфорд, Кембрижийн их сургуулиудын дээд шагнал хүртсэн эрдмийн бүтээлд “Шамбал бол... ирээдүйн Кольпа сансрын шинэ эриний удирдах зарчим” юм гэснийг санагалзваас эндээс л хүн төрөлхтнийг аврах ирээдүйн бурхан Майдар залран ирэх ажээ. Майдарын ногоон морины толгой бүрэн цухуйхад шашин дэлгэрнэ гэсэн хөгшдийн үгийг багадаа сонсож, бас Жан шамбал диваажингийн орны гэрлийг уншлагын яруу хөг аялгуунаас дуулж явсан миний бие Гималайн бараа харагдах Массури уулын орой дээрээс Шамбалын орныг ийнхүү дурсаж суусан нь ямархан учиртай билээ! Би телескоп хэмээх татдаг дурангаар Гималайг харахад бараг нүүрэн дээр тэнгэр тулсан оргилууд нь унаад ирэх шиг болж, сэтгэлдээ уулгалан дуу алдаж хашхирсан билээ. Авч явсан дэвтэртээ уулсын цувааны таталбар зураглал хийж насандаа мартахгүй тогтоон санахыг хичээж Гималай хайрхнаа дахин нэг харуулдахад тэнгэрийн зүүн хагасыг бүхэлд нь эзэгнэсэн мөнх сарьдгууд нь мянган зул мэт бадамлан цайвалзан далласаар байлаа. Тийнхүү бид доош бууж тэрэгний зогсоол дээр ирсэн хойно ч сэтгэлд минь Гималай харагдсаар л байлаа... Тэндээс бид нэгэн такси (400 рупийгээр) хөлслөн авч 4 цаг орчим давхисаар Ганга мөрний эх Хардвари хэмээх газар ирэв. Өргөнөөрөө Өгий нуурын хиртэй Ганга мөрөн өлмий доор минь хөх усан мандлаа дэлгэн туналзаж байх агшнаа би мөн л үлгэр үнэн хоёрын дунд сэтгэл үүлгэртэн аанай л амьдын жаргалыг эдлэн, алтан Гангын урсгалд булхан угаал үйлдэж, ахин олдошгүй ариун рашааны нь нутгаасаа авч очсон сав суулганд дүүргэн дээжилж авлаа. Ус нь яг л Хөвсгөл юм уу Байгаль далайн хөвөөнд очиход харагддаг шиг ёроолын нь чулуу ялгаран үзэгдэх номин өнгөтэй агаад гүн тийшээ хөхрөн туналзаж давлагаалан долгилох авай. Цаст Гималайгаас эх авч газрын хээлэн доороос мэлмэрэн гарахдаа эрдэнэсийг уусган рашааны шидийг олсон нь дамжиггүй. Хууччуул Ганга мөрний рашаанаас амсвал нэгэн насны заяа гэлцдэг нь учиртай ажээ. Ердийн ус хэдхэн хоногт муудаж үнэр ордог ахул хэдийгээр амьтан хүнд амсуулсан ч гэсэн аргилж гамнасаар хоёр жил гаруй болоход миний авчирсан Ганга мөрний ус ер муудаагүйн дээр ширгэж үгүй болдоггүй өөрийнхөө амтаар байсаар билээ. Ийнхүү хорыг тайлах увдистай алтан Гангын урсгалыг догдлон харж, угаал үйлдэн, рашааны нь монгол нутагтаа дээжлэн залж авчирсан маань амьд насны минь азтай өдрүүдийн нэг байлаа.

	 

	Ганга мөрөн газар дээгүүр урсана

	Ганга мөрөн зүрхэн дундуур урсана

	... Алив муугийн буртгаас ариутгахын учир 

	Алтан Гангын уснаас авч буцахаа мартахгүй

	Азай буурал ээждээ амсуулж хэдий амжаагүй ч

	Ард түмнийхээ сайн үйлст өргөл үйлдэхээ мартахгүй. 

	 

	1990.12.23. Хардвари

	 

	
ДЭД БҮЛЭГ

	 

	1. ЖАРААД ОНЫХОН ГЭГДЭХИЙН УЧИР

	 

	Бидний гарч ирж байсан 1960-аад он бол долгионт жилүүд байсан юм. Хэн ч халдашгүй “бурхан” мэт шүтэгдэж байсан удирдагчдын нэр сүр хөндөгдөж “сэхээтний төөрөгдөл” гэгч гарч, олон хүн “зөвтөж, буруутаж” байсны зэрэгцээ уран зохиолд Б. Явуухулан, Горькийн сургуулийн “агаарыг” авчирч, Н. Нямдоржийн 

	 

	Онцын хөөрхөн хүүхэн гэдэг 

	Зүрхний их хулгайч юм

	Олон эрсийг шаналгах 

	Сэтгэлийн тулааны талбар юм

	Энгүй сайхан түүнд

	Зуун зүрх тэмүүлж

	Эцэс хожмоо болоход

	Ерэн ес нь шархалдаг, эсвэл 

	“Хөл хөгжөөн тасрахгүй

	Нийтийн нэгэн байранд

	Хөнжил дээр нь тогтохгүй

	 

	Оюутны нарийн оронд” зүүдэнд орсон монгол бүсгүйн тухай бид шагшин шуугьж байсан үе билээ.

	Мөн С. Эрдэнийн өгүүлсэн найраг мэт богино өгүүллэгүүд бидний сэтгэлийн утсыг доргиулж, 23-хан настай Лодоны Түдэв роман бичсэн зэрэг нь зүрхийг донсолгож байсан билээ.

	Жараад оны энэ долгион бидний сэтгэхүйд нөлөөлж уран бүтээлийн минь жигүүрийг ургуулсан юм. Анх зохиолчдын хорооны хаалгыг татахад хөлс дааварлаж байж билээ. Малгайгаа аван, ариун шүтээний газар орж ирсэн хүн мэт номхон хүлцэнгүй зогсож байснаа би ер мартдаггүй юм. Бидний амьдралд Б. Явуухулан их нөлөөлсөн. “Анхны яруу найргийн баярыг” Сүхбаатарын талбайд хийлгэж, “Утга зохиолын нэгдэл” гэдэг шинэ нэрийг бий болгон зохион байгуулж, шүлгийн түүврийн анхны уралдаан зарлаж байлаа. Миний анхны шүлгийг Ц. Гайтав гаргаж өгснийг эдүгээ сүслэн санаж явдаг юм. Арваад жил шүлэг нухсаны минь анхны үр дүн тэр байлаа. Сонин дээрээс нэрээ харна гэдэг хүнд их урам баяр хөөр авчирдаг юм билээ. Анхны түүврийн уралдаанд ирсэн 117 номоос эхний гурван байранд орсноо дуулсан мөртөө сайн итгэхгүй П. Пүрэвсүрэн, Жамцын Шагдар бид гурав шөнө дөлөөр хэвлэх үйлдвэр дээр гүйж очиж, жижүүрт нь загнуулан ярилцаж, хоносон өдрүүд саяхан мэт боловч сар өдрүүд өнгөрч даруй дөчөөд жилийн нүүр үзжээ. Ярих дурсах юм мөн ч их байна санж. 1963 онд “Ерэн баатрын дууль” бичиж, 1964 оны 4-р сарын 1-ний өдөр Монголын зохиолчдын эвлэлийн 100 дахь дугаартай батлах гардан авснаа аз завшаан гэж боддог юм. Ч. Чимид сансрын нисгэгч Г. С. Титовын уулзалтыг хөтөлж, шууд орчуулж байгааг хараад яаж энэ хүн шиг ийм чөлөөтэй цэцэн цэлмэг ярьж чаддаг болох сон билээ гэж гайхаж бишрэн явсан сан. Доржийн Гомбожав, Мишигийн Цэдэндорж нартай найрын ч найргийн ч ширээнд зэрэгцэн сууж явсан минь талаар болсонгүй. Их юм мэдэж жинхэнэ зохиолчийг ойлгоход тусалсан, Данзаннямын Шагдарсүрэн гутлынхаа түрүүнээс бөөн шүлгээ гаргаж уншдаг, анх харсан хүнд ширэв татаж, шилбэлзэж тамшаалсан, ханхалзаж хөндөлссөн сүрхий амьтан баргийн хүний үгийг хүлээж авахгүй шазруун мөртөө уяхан сэтгэлтэй залуу, П. Бадарч гэж уулзах тоолон уулгалан шүлэг ярьсан үзэсгэлэнгийн болон номын хавтасны зураг зурдаг үглээдүү, сэргэлэн хар хүү, П. Пүрэвсүрэн гэдэг гүдэсхэн атлаа энэ баргил амьтны хаанаас нь гараа вэ гэмээр оргилуун яруу шүлэгтэй залуус байлаа. П. Пүрэвсүрэн бид хоёр мөн ч олон муудалцаж, маргааш нь эвлэрч, бас тэр цагийн маягийг дуурайн “зохиолч” болох гэж арван литр пиво авснаа манай ээжийн (Нээм) тогоонд халаалгаж (монгол архи маягаар сэтгээд) шар ус болгочхоод уух гэж хөглөж явсан сан. 

	Ч. Лхамсүрэн гуай, Б. Явуухулан, Ч. Чимид, Ц. Гайтав, С. Эрдэнэ, Л. Ванган нартай хамт яваагаараа бахархаж, хөөрч хөгжиж явснаа нуух юун. Бас арай хожим нь Ш. Эрдэнэбаттай үерхэн “Арав дахь хавраа” зохиож, “Униар татсан хаврын орой”-г дуулж: 

	 

	Хавар шиг залуу насныхаа

	Хайлган зүрхэнд аясаж

	Хайрын талимаа татуулсан 

	Харцны нь сайханд автаж

	Салхи саатан чагнамаар 

	Сайхан жаргалаа дуулж явлаа. 

	Бас Д. Мияасүрэнтэй хамтарч: 

	“Зуун горхийг мэлмэрүүлсэн 

	Зургаан сарын үдшээр 

	Зуны нар шиг чамтайгаа

	Зугаалж явлаа хонгор минь” 

	 

	гэсэн үгтэй “итгэлийн” дуугаа зохиож, дуучин Паламын хоолойн эгшигт уяран “Яралзах одтой нөхөрлөөд явж байснаа” сананам. 

	Түүнчлэн Д. Баттөмөртэй “Намуун үдэш”-ээ зохион Цэрэндолгорт өгч дуулуулан: 

	 

	“Янагшин дассан хайрын үгээрээ

	Ярилцан хоёулаа хорвоог туулъя

	Ямар ч үдшээр сольшгүй энэ оройг 

	Яруухан бодолдоо энхрийлж явъя” 

	 

	гэж гэргий Л. Цэндээдээ дуун өргөл өргөж явлаа.

	Т. Чимиддоржтой “Торгон хилийн зүг”, “Сувилагч чамдаа баярлалаа”-г зохиож С. Маяатай тойрон бүжгийн болон хүүхдийн дуу “Сайн уу муу юу аль нь вэ”, “Миний ном”-ыг бүтээж Баттөмөр, Эрдэнэбат нартайгаа “Миний нутгийн бараа”, “Миний ардын сэтгэл цагаан” дуунуудаа зохион Банзрагч, Норсонжав, Палам, Цэрэндолгор, Насанбуян, Жаргалсайхан, Баянмөнх, Өлзийсайхан нараар дуулуулж явсан энэ үе бол “Жараад оны дууны алтан үе” байлаа. 

	Д. Цэдэв өөрийнхөө ч нөхдийнхөө ч сэтгэлийг сэвтээхгүйг хичээсэн төлөв бор залуу байсан. Үүний жишээ нь “Оюутан цаг”, “Насны баясгалан”, “Сэвтээ нь үгүй сэтгэл” дуунууд нь юм. Б. Жамд, Ш. Цогт, Н. Очирбат, Ж. Дашдондог нар бол аргагүй л миний үеийнхэн юм. Ш. Дулмаа бол бид дундаа хийж, хаа ч дагуулж явдаг цорын ганц эмэгтэй байв. Д. Нямааг би өөрийн үеийнхэнд тооцдог, хэдийгээр нэг их дарвиж нийлж яваагүй ч

	 

	“Эрж хайгаад олдошгүй

	Сувдан тансаг шороо

	Эргэж хараад холдошгүй

	Суварга ноён цохио” 

	 

	гэсэн мөрүүдийг нь цээжилж дотносож явлаа. 

	Олон сайхан нөхөд минь биднээс эдүгээ тасран халин оджээ. Б. Жамд, Д. Шагдарсүрэн, Р. Чойном нарыгаа хааяа санахад сэтгэлд олон зүйл бодогддог юм. Үүний дотроос Р. Чойном бид тун ч дотно үерхэж С. Есениний хэлснээр “уймарч туймарч, ууж томоогүйтэхийн хамт” бие биеэсээ суралцаж хэн хэнийхээ сэтгэлийг шүлгээр сэрээн дуудаж явлаа. Тэр бээр их сайхан зурдаг, хөгжимддөг, нот бичдэг, орос, казах хэлээр ярьж бичдэг, биеэ дааж өөрийгөө боловсруулсан хүн байлаа. Түүний нэлээд зохиолуудын эх дүр бодит хүмүүс байлаа. “Хүн” романдаа:

	 

	“Анчин бүргэдийн жигүүр шиг 

	Хар хоёр хөмсөг нь 

	Аятай зөөлөн шовойсон 

	Хамрын торгон үзүүр нь 

	Зааны ясан сийлбэр шиг 

	Залуу гоолиг цогцос нь 

	Магад одоо хэвээрээ

	Мандаж яваа болов уу” 

	 

	гэж бичсэн нь ажилчны соёлын ордны дуучин, жүжигчин Цэвээнийг дүрсэлсэн бөгөөд таньдаг хүнд бол яг л дүрээр нь үгээр зурсан нь мэдрэгддэг. Мөн Цэвээнд зориулж “Казах вальсыг” хасаг хэлнээс орчуулсныг эдүгээ ч дуулсаар байнам. Мөн “Залуу нас” найраглалын оршилд:

	 

	“... Залгуулж бичсэн үгсийн 

	Өргөн эгнээн дундаас

	Заримдаг нэгэн сэтгэлийн 

	Өнийн хүслэн нуугдаж

	Араб охины хөрөг шиг 

	Торомгор нүдтэй бүсгүйн 

	Алаг зүрхний тольтод

	Тогтож үлдэх болтугай” 

	 

	гэсэн нь чухамдаа Э. Оюун гуайн охин Гүндэгмааг хэлсэн хэрэг бөгөөд Гүндэгмааг багад нь “Арабка” гэж хочилж энхрийлдэг байсантай нь дүйж буй юм. Мөн тэр номын хавтсан дээр хөгжмийн удирдаач эмэгтэйг савх модтой нь зурсан байдаг нь тэр цагтаа Монголын хөгжмийн цорын ганц удирдаач байсан Гүндэгмааг билэгдэн төлөөлүүлсэн учиртай билээ.

	 

	II. ЦЭЦЭГЛЭЛТ ЗАЛУУ НАСНЫ ОН ЖИЛҮҮД

	 

	“Их сургууль

	Их сургаал билээ

	Их судар билээ”

	 

	Тэр цагт Монгол улсын их сургуульд дэвшин суралцана гэдэг нэр төрийн хэрэг, нэг насны бахархал байлаа. Шилэн бөмбөгөр оройд нь нарны гэрэл ойж, хагас дугуйрсан нүүрэн талд нь олон багана үелсэн нь нэн сүрлэг агаад өмнө нь зогсоо маршал Чойбалсангийн хөшөө ч бас нэгэн сүр жавхлан, чимэг бахархал болж байсан билээ. Эрдмийн зандан хаалганы нь шилэн бариулаас догдлон барьсан 1958 оны намрын тэр нэгэн өдрийг би ер мартдаггүй юм. Урьд өдөр нь боловсон хүчинд бүртгүүлэх болоод хоёр хувь биеийн байцаалтын зураг авхуулах гэж хот даяар булчирхайгаа цочтол гүйгээд барсангүй. Юмны хүслэн хяслан гэдэг тэгж давхацдаг ажээ. Улаанбаатарын бүх хувийн дэлгүүр, гуанз, үйлчилгээг ганцхан шөнийн дотор хааж, хужаа дэлгүүр, үсчин, зурагчин цөм үгүй болсноос тэр. Тэгээд арайхийж хуучин зураг сэлт ховхолж, анкет бөглөөд санаа амарч шалгалтаа өгч эхлэв. Хэд хэдэн удаа цэцэрлэгт хонож үзэв. Өдөр бүхэн айлын хоол буудаад байлтай биш Налайхад хамт суралцаж байсан Коля-Цогтын гэрт хэд өнжөөд очиж гэдэс гардаг байв. Тийн нэг өдөр очтол би их сургуульд тэнцжээ. Нэг өрөөнд очиж оюутан болсон бичгээ авч, нөгөө өрөөнөөс анхны стипенд буюу оюутны тэтгэмжийн 220 төгрөг авав. Анх удаа тийм их мөнгө алган дээрээ тавьж буй нь тэр. Өөрийн мэдлийн мөнгөнөөсөө юуны өмнө 75 төгрөгийн ботинк авч өмсөв. Урьд нь кет буюу тэр цагийн хэлдгээр еэвэн ултай 30 төгрөгийн шаахайтай явснаас тэр. Ийнхүү түргэнээ сэхэж ганц өнжөөд маргааш нь оюутны намрын ажилд дуу хуур инээд баясал цалгиулан Дарханаас баруун хойш Орхон мөрний шадар орших “Ширээ нуруу” гэдэг газар хадланд гарцгаав. Тэр цагт оюутны намрын ажил нэг ёсны олон залуусыг нөхөрлүүлж бахдуулсан баясгалант үйлс байлаа. 

	 

	... Аж ахуйгаас ирсэн ногоон ЗИЛ-ийн нуруунд 

	Авирч гарсан залуус шуудай саваа сандайлан 

	Алсын цэнхэр ууланд сэтгэл яаран зорчих 

	Анхны тэр мөч ээдээ мөн сайхан сан 

	Цагаан тоос татуулсаар атар талыг зориход

	Цардмал зам шувтарч, хөдөөгийн үзэсгэлэн тодроод

	Цагийн эрхээр уярсан хөөрхий хонгор сэтгэл минь 

	Цангинасан хоолойн эгшгээр хөөрөн дуулахыг хүснэ гээч.

	 

	Тийн би Их сургуулийн оюутан болов. Тэр цагт Их Сургууль үнэхээр их нэрдээ тохирсон соёл эрдмийн хүрээлэн байлаа. Анагаах ухаан, байгалийн ухааны факультетын зэрэгцээ нийгмийн ухааны салбар нэн эрчимтэй цэцэглэж, англи, орос, төвөд, манж, хятад, монгол хэлний ангиуд хичээллэн, анх удаагаа найруулагчийн анги нээж түүнд нь манай урлагийн алдар цуутан Л. Цогзолмаа, Ө. Рэнцэнноров тэргүүтэй олон хүн суралцаж байлаа. Би голцуу ангийнхаа Бавуугийн Цэрэндоржийн (Өнөөгийн гавьяат багш, шинийг зохион бүтээгч) хамт Их сургуулийн урлагийн багт багтан концертод оролцдог байв.

	Гавьяат жүжигчин Ө. Рэнцэнноров концерт хөтөлж, Л. Цогзолмаа сүүл хэрд нь гарч дуулдаг, дундуур нь би шүлэг уншин, Б. Цэрэндорж маань хуруугаа чад пад хийлгэн ганц хүний бүжиг хийж баянхуур тоглохын хамт МУИС-ийн 20 жилийн ойгоор тэр цагт авьяас нь цэцэглэж байсан дуурийн гоцлол дуучин агаад англи хэлний ангид байсан Нямсүрэнтэй хамт испани бүжиг хийдэг байв. Л. Цогзолмаагаа ч бид харж баясаж, барьж үзэх шахуу ойрхноос харж авьяас эрдмийг нь бахаддаг байв...

	Л. Цогзолмаа тэр цагт чех ардын дууг дуулахдаа “Танцуй, танцуй, бикруйций, бикруйций” гээд дэвэлзэн хөдлөхөд нь танхим тэр аяараа даган долгилж, “судгийн ногоог” чухам л сугсалзтал дуулдаг байсан даа. Бас өөрийн аялаг зөөлөн хоолойгоор “Нуруу нь алаг нугасыг” нуугьтал дуулж, номхон зантай тэр нэг залуу намайг ширтээд инээгээд байна аа гэхэд нь бид бие биеэ харан баясдаг байлаа. Их сургуулийн дугуй танхим тэр үед эх орны эрдмийн хүрээлэнгийн төлөөлөл болон дуурьсаж, кино зураг юм юманд үзүүлдэг байсан юм. Энд тэр цагийнхаа од болсон эрдэмтэн мэргэдийн дуу хоолой шингэж үлдсэн юм. 

	Бидний сурч байх тэр үед монгол улсын их сургуульд зөвхөн нэрийг нь л сонсоход л баясмаар эрдэмтэн мэргэд багшилж байсан нь юутай зол. Их Лувсанвандан буюу академич Шадавын Лувсанвандан, Т. Пагва, Т. Дашцэдэн, Ж. Бадамдаш, Ө. Мөөмөө, Жамбалжамц, Гүльмэнсээ, Нямсүрэн, Т. Дүгэрсүрэн, А. Шархүү, Ш. Гаадамба, Т. Машлай, Б. Бор зэрэг сайчууд монгол хэл шинжлэл сэтгэл зүй, логик, утга зохиолын хичээл зааж, Ц. Дамдинсүрэн, Б. Ринчен, Чой. Лувсанжав, С. Гомбожав (хамба лам), Ж. Бадраа нар цагаар лекц уншиж байсныг бодоход сэтгэлд баясал төрөхөөс өөр аргагүй агаад нэг насны минь оюуны ундрааг тэтгэх ширгэшгүй охь булаг болсон юм даа. Чухамдаа шавийн эрдэм багшаас, дэнгийн гэрэл тосноос гэдэг энэ буй заа. Их сургуулийн ректор эхлээд Д. Цэвэгмид, дараа нь Намсрайн Содном гуай болж биднийг төгстөл Их сургуулийг толгойлсон билээ. 

	 

	Тархинаас нь таван дээд сургууль гарч

	Зүрхнээс нь зүйлийн эрдэм цацарч

	Талбиун цэнхэр дорнын тэнгэр дор 

	Танил дасал сургууль минь сүндэрлэн 

	Танан цагаан харш бүхний дээгүүр 

	Тансаг оюуны нар болон ургана 

	 

	гэж би “Оюутан” найраглалдаа бичсэн минь учиртай. Тэр дундаа шинэ жил бидний залуу насны алтан дурсамжтай холбоотой учир тэртээх он жилүүдийн цаанаас ч мөнх зулын гэгээ мэт бодолд амилна. Бидний оюутан насны үдшүүд шинэ жилтэй түмэн шижмээр холбоотой билээ. 

	... Шөнө дундын 12 цаг болоход Монгол улсын их сургуулийн ректор Н. Содном гэргий Г. Цэрэндуламыгаа (ерөнхий сайд Гэндэн агсны охин) сугадсаар их танхимд ёслол төгөлдөр орж ирнэ. Гэргий нь шал шүргэсэн гоёмсог даашинз өмсөж, тансаг сайхан зүүлт зүүсэн нь шинэ жилийн чимэглэлтэй өнгө хоршино. Энэ бол шинэ жилийн оргил цаг юм. Эргэн тойрон цагаан цасан унжлага чимэглэл гялбалзаж, зүйл бүрийн өнгөөр туяарсан сүлд модны өмнө өвлийн өвгөн, ан амьтнаа дагуулсаар ирж, жавхлантай сайхнаар мэндчилээд, бэлэг дурсгалаа гардуулах нь юутай баясалтай билээ. 

	... Оны эхний шинийн нэгний

	Улбар шар нарны туяа... гэсэн үгтэй яруу аялгуу дуурьсаж, олноор баясан сүлд модоо тойрон бүжиглээд газар дэлхий ч бидний хамт тэнхлэгээ тойрон эргэнэ. Тийнхүү нэг шинэ жилийн ёслолоос нөгөө нэгд, нэг сургуулиас нөгөө сургуулийн “ёолк” дамжсаар үүр цайлгадаг сан. Шөнөжин дуулж, бүжиглэж инээж наадсан хэр нь эцэж ядрахыг мартсан мэт байна. Айл бүхний гэрт гэрэл гэгээ солонгорч шинэ жилийн баярын сэтгэл, хүн бүхэнд долгилж, хүүхдүүд сүлд модныхоо өмнө баясалдан, хөгшид зурагтынхаа өмнө тухлан жаргана. 

	 

	Бадам лянхуан усан мандал гандашгүй яа

	Бахтай чи минь ухаан бодлоос гаршгүй яа

	Бадрах гэрлээр гоолиг чи минь наддаа

	Баяр цэнгэл бүхнийг авчраад гайхмаар аа хө 

	 

	гэж алдарт дуучин Банзрагч дуулна. Үнэхээр л “гайхмаар” сайхан аз жаргалтай явж дээ. Гадаа гудамд ч айх аюул, атаа шунал үгүй. Ганц нэг халамцуу хүн тааралдавч баярын мэнд л хүргэхээс өөр балаг хоргүй, ийм л цэнхэрхэн үдшээр сэтгэлд шүлгийн гэрэл асаж, үзгээ барих агшнаа ийм мөрүүд төрж, цаасанд өөрөө хөллөн бууна.

	 

	Цасан будрах шинэ жилийн энэ үдэш 

	Цацаг чимгээ тэнгэр хүртэл зүүжээ

	Одод бүхнээ сүлд модонд хувааж өгчхөөд 

	Огторгуй өрөө саран чимгээ зүүжээ

	Гэргий бүхэн энэ өдөр гоёлын дээдийг өмссөн нь 

	Дагинасын шидийг хүүхэн бүхэн олоо юу даа гэмээр 

	Алхаж гишгэх нь гайхам болоод энэ чинь миний гэргий мөн бил үү хэмээн 

	Бардаж биширсэн харц эрчүүлийн царайд тодорно. 

	Яг л энэ мөчид хаврын цэцэг хөрсөө түлхэн өндийж

	Яралзах голын урсгал мөсөн дороо хөдлөөд нэг үздэг байх 

	Өмнийн дулаан оронд өвөлжихөөр одсон шувууд ч

	Өөрийн нутгийн нуураа үгүйлээд нэг ганганадаг байх 

	Оны эхний нэгэн дүн өвлөөр ирдэг ч

	Охидын сэтгэлд харин зуны нь гоёлыг авчирдаг 

	 

	Их сургуулийн оюутны танхимд оюун сэтгэл минь шүлгээр цэцэглэж байлаа. Анх би “Утга зохиолын” дугуйлангийн ханын сониныг олж үзээд ихэд биширч гайхав. Г. Жамъян “Халхын талд” гэдэг шүлгэн роман бичиж байна. Ц. Базаррагчаа “Хос хун” туужаа туурвиж, Б. Жамд, Т. Галсан, Н. Очирбат нар шүлэг найраглал бичиж, З. Сандагаа романаа дуусгалаа гэснийг үзээд оюутан хүн ийм том юм бичиж болдог л юм байх даа хэмээн гайхаж сууснаа нуух юун. Би Их сургуулийн III курст ортлоо шүлэг бичдэгээ төдийлөн дурссангүй. Ц. Гайтав, Б. Явуухулан, Дуг. Дорж, Ж. Бунтар нарын шүлгийг л үдэшлэг концерт дээр уншдаг байсан юм. Уг нь бол бараг бага сургуулийн л шүлэг бичиж эхэлсэн юм л даа. 1960-аад оны намар анхны шүлгээ сонинд хэвлүүлж, улмаар 1962 оны Залуу зохиолчдын анхны номын уралдаанд “Шөнө ургасан цэцэг” номоороо оролцож, хоёрдугаар байрт орж, 1963 оны Залуу зохиолчдын улсын зөвлөгөөний үеэр хэвлүүлснээр утга зохиолын ертөнц миний нэрийг мэдэх болсон билээ. Би Их сургуулийн утга зохиолын дугуйланг Б. Жамдаас хүлээж аваад төгстлөө ажиллуулан Ш. Гаадамба багш удирдан багшилж “Идэр оюунаа ундраа” сэтгүүл тогтмол гаргаж байв. Их сургуулийн 320, 340 гэдэг цуутай том танхимуудад нийтийн лекцэд ороход Л. Цогзолмаа, Д. Цахилгаан, С. Хашгамбай, З. Сандагаа нартай тохой зэрэгцэн сууж том дарга, нийгмийн зүтгэлтэн болсон Ц. Готов, Ч. Очирбал, Доржсүрэн, Цо. Намсрай, Бат-Очир, Дашжамц нар намын түүхийн лекц уншдаг байсныг санахад сонин. Миний найз Шадавын Ёнхор жүжгийн том зохиолч болж хожмоо “Эдлэх ёсгүй эрх” гэдэг нийтийг бахдуулсан жүжгээ бичих авьяас ч мөн тэнд цэцэглэсэн юм. Мөн барилгын факультет анх нээгдсэнээр Д. Майдар дарга эчнээ суралцан төгсөж, төгсөлтийн дүнгийн хурал дээр түүнтэй хамт улаан диплом гардаж явснаа санахад ч бас л сонин санагдана. Чухамдаа би Их сургуулийн шатаар нь шад тоолон шүлэг уншиж явлаа. “Оюутан” найраглалаа төгсөлтийн шалгалтын ширээн дээр л бичсэн.

	 

	“... Үнэр танар ихтэй химийн өрөө тасалгаа

	Үзүүлэх юм арвинтай физик тооны кабинетууд

	Үнэт хөрөг нь өлгөөтэй буурал сахалт эрдэмтэд

	Дугуй танхимын ширээн дээр сонсож байсан лекцүүд

	Дугаар заалны шалан дээр гишгэж байсан бүжгүүд

	Дууч Үрлээгийн хоолой хангинаж байсан үдэшлэгүүд...

	... Ханандаа бүсгүйн зурагтай оюутны нарийхан ор минь 

	Халуун тулганд шуугьсан олон данх сав минь

	Өглөө оройд бэлхэн талх ёотон хоёр минь

	Үдэшлэг кинонд өмсдөг дасал болсон гоёл минь 

	Онож алдаж явахын бахдал гомдлыг хуваалцаж

	Олон хоногийг өнгөрөөсөн орон байр минь баяртай

	Орсон өдрөөс эхлээд гарах цагийг хүртэл 

	Оюуны зулаа асаасан гэгээн танхим минь баяртай”

	 

	ийм мөрүүд тэнд төрж, ийм л сэтгэл тэнд долгилж хожим нь дуусгасан “Жүжигчин” найраглалын анхны мөрүүдээ оюутны романтик бадрангуй сэтгэлээр тэнд л тэрлэж:

	 

	... Удахгүй би жүжигчин гэдэг 

	Уянгын найраглал сэдэвлэн бичиж

	Улсын театрын хилэн хөшгийг 

	Уншигч танд нээж магадгүй нь 

	 

	гэж бичсэн билээ. 

	Миний мөрөөр гишгэж ууган охин С. Хишигсүрэн, отгон охин С. Өнөрсайхан нар маань Монгол улсын их сургуулийг төгссөн бөгөөд улаан дипломтын нэрсийн самбарт химийн салбарыг онцсайн төгссөн отгон охин С. Өнөрсайханы минь нэр, миний хамтад бичээстэй байдагт нь бахархан баясаж явдаг билээ. 

	 

	... Их сургууль 

	Их сургаал билээ

	Их судар билээ

	Хэрвээ би мод юм бол

	Эндээс л үндсээ ургуулсан 

	Хэрвээ би ус юм бол 

	Эндээс л ундаргаа авсан юм

	Хэрвээ би цэцэг юм бол 

	Эндээс л дэлбээгээ нээсэн

	... Энэ насны ханийнхаа эвлэг гараас атгах шиг 

	Эрдмийн зандан хаалганы нь шилэн бариулаас татсан 

	Эхний тэр өдөр сэтгэлд нар шиг тодорч

	Эрмэлзэх зүрхний гүнд сэмэршгүй дуртгал өндийнөм

	Их сургууль

	Их сургаал билээ

	Их сургууль 

	Их судар билээ.

	 

	III. БАГШИЙН АЧ ЦАГЛАШГҮЙ

	 

	Их сургуульд сурч байсан тэр жилүүд азтай он жилүүд байлаа. Чухамхүү тэр үед л С. Гомбожав багшид шавь орох хувь тохиосон юм. Миний төвөд хэл үзэх гэсэн хүслийг дэмжиж манай ангийн М. Шинэхүү (хожим “Чулууны бичиг”-ээр дэд эрдэмтэн болсон) хүрээлэнгээс шар дээл өмссөн нэгэн өвгөнийг дагуулан ирсэн нь хожмоо Гандан хийдийн хамба, номч мэргэн гавж гэгдсэн Гомбожав багш маань байсан юм. Багш нэрийн номд их сүрхий. Эхлээд эцэг, эх, ойр дотно хүмүүсийнхээ нэрийг асуусаар нэлээд цагийг нь авчхав. Даваа гэвэл саран, Нямаа гэвэл наран, Цэрэндулам гэвэл Уртнасан, Сүрэнжав гэдэг чинь сахин аврагч буюу аврагч нэрт гэхчлэн торолгүй хэлнэ. Гэвш гэдэг буяны садан. Унзад гэдэг нь эхлэн зохиогч гэхчлэн төвөггүй өгүүлнэ. Нэгэнтээ багш маань: 

	— Англи, орос хэл заахад магнитофон, пянз зэрэг олон зүйлийг хэрэглэж байна. Бидэнд тийм юм үгүй болохоор уншлага заана. Уншлага сайн сурах аваас хэл нугарч төвөдөөр зөв дуудаж сурна гээд олон уншлага зааж, бид уйгагүй тогтоосон билээ. Гагцхүү тэр цагийн байдлаас болоод юунд зориулсан, ямар уншлага болохыг нь нэг их нарийн тайлбарласангүй ч аяндаа ойлгож, амьдралд нь хэрэг болно гэдгийг мэргэн оюундаа зөгнөсөн нь дамжиггүй. Хожмоо нарийвчлан ухаарвал “хийморийн сан”-г таван хэ-, хи-тэй нь заасан агаад ийнхүү гүйцээж уншвал Говийн лха тахиулж, даллага авсантай тэнцэх ажээ. Дээр нь хар, цагаан хэл ам, ад тотгорыг зайлуулах Цагаан шүхэрт, мөн 16 бурхныг дуудсан Ганжидын додов, өндөр гэгээний айлдсан Жанлав цогзол тэргүүтнийг заасан билээ. 

	 

	Жанлав цогзол зарчид ламаадан

	Ойдов чарвив ядам шито ло

	Барчид гүнсэл ханда Чойсүрэн ла

	Го сүм гуваа чимбаа чанцаа лоо

	 

	гээд л нүүрэндээ зөөлөн инээмсэглэл тодруулан уншиж байсан нь яг л янзаараа санагдана. 

	 

	... Жалав жуваа дүндэн пагвийн хор

	Дансран эрэн аг цэдэн цоногдон 

	Дагвуу рэнсоо данжий сэржмидүү

	Лэгдэн нүгваа дүндаа дэшигжүү

	 

	гэж хэлээд, довогдох нь нэн хурц тод цагаан шүхэртийг уншихад ямархан их итгэл, ялан дийлэхийн цог хийморь сэтгэлд цогцолдог билээ. 

	Цагаан шүхэртийн дового-оос эхлээд үзэхэд л цохилог хэмнэл хийгээд үгийн ид шид орчуулгагүйгээр сэтгэлд амтлагдана. 

	 

	... Мялан цондон амбаадан 

	Дагдан дэмбэрэл амбаадаг 

	Додог сэмжаан дүгжүүдэн 

	Даяан шэживзаа шийдэн 

	Эврэг сүнжаан дүгжүүдэн 

	Надриг шижаа засшидан 

	Гэгрэг домпрог жажүүдан 

	Донрог сүнжаан дүгжүүдэн 

	Чийваа данчин чийваадаг 

	Дүймэн чийвээ нанжийдог

	Ёйвоодон яйжий дүдий ёг 

	Маажий сэрэглан ланцоодон 

	Пардвий сэрдүү гиваадаг 

	Мялан нодов чун-аадаг 

	Чүүлаа готгоо шидваадог

	Намжий далхаа диваадаг 

	Сая-ын дүгдүү ёйваадог

	Мавъяа бархаа хампаадаг 

	Гэгдэн бүнсэрэй ламбаа сол дуусол...

	 

	гээд алгаа ташин довогдоход хортон хартан дарагдан доройтож, нүүрлэсэн тотгор зайлан одоод сэтгэлд бяр амтагдах мэт болдог нь номын хүч тарнийн увдис буй заа. Ер нь багшид маань “Номч мэргэн гавж” гэдэг чимэг нь эзнээ олж зохисон мэт санагдах нь олонтоо. Нэг удаа тэр цагийн нэг философичтой номын илд зөрүүлэв. Тэр “Гүн ухаантан” мөнөөх матери анхдагч гэдэг номлолоо урдаа барьж: — За тэгвэл Богд уул бодитой юу гэсэнд Гомбожав багш огтхон ч ажралгүй дор нь хариу барьж: — Богд уул намайг байхад бол байж байгаа юм. Намайг үгүй болоход надтай хамт үгүй болно гэсэнд тэр хүн ямар ч хариу хэлж чадаагүй билээ. Гомбожав багш бол эх орондоо төдийгүй гадаадад гайхагдан бишрэгдсэн хүн. Тиймдээ л Цейлоноос “Номч мэргэн гавж” цолыг хүртэж ирсэн буй заа. Хэдхэн жилийн өмнө Германы нэг хатагтай Галина, Гомбожав хамба гуайг бурхан хүн гэж биширч хүзүүний зүүлтийн гуундаа зургийг нь сахиус болгон зүүж явсантай тааралдаж ямар учиртай болохыг нь яриулснаа Бэгзийн Цэрэнноров гуай бичсэнийг уншигч та болгоон санах нь лавтай. Германы “Унтер ден Линден” буудлын үйлчлэгч эмэгтэй Шуманни Голф Галина ийн өгүүлжээ. 

	... Миний нөхөр Ильич Голф онгоцондоо ажилладаг, өөр хүүхэнд сэтгэлтэй болоод зовоож явдаг болсон. Зовлонг минь хэлүүлэлгүй хараад л ойлгосон байлаа. Ламтан: 

	— Чиний зовлон надад мэдрэгдэж байна гэж нүдээ аньж эрихээ эргүүлэн хэдэн хором дуугүй сууснаа: 

	— Чиний нөхөр уг нь их сайхан сэтгэлтэй сайн хүн байна. Өөрийн чинь заяаны хань юм байна. Тэр одоохондоо хормойн бузар болчхоод амьдралаа үрэх гэж байгаа юм уу даа. Чамаас нэг хоёр эгч эмэгтэй л чиний нөхрийн толгойг эргүүлж үймүүлж байна. 

	... Охин минь сонс. Амьдралд ийм юм тохиолдож болдог ч бас түүнийг засаж залруулж болдог ёс журам байна. Сэтгэл санааны хямралыг үнэнхүү сүжиг, гуйвшгүй бишрэл тэвчээрээр л давна. Чи ч нөхөртөө их хайртай хүн байна. Хойтонгийн өдийд танайх тун хөөрхөн бандитай болно. Тэр хүү том болоод бүх амь амьдрал чинь тэгширнэ. 

	Би ч тэвдэн: — Та миний зовлон, амьдралыг надаас илүү мэдэж байна. Танд үнэнхүү биширч байна гэхээс өөр олигтой үг ч санаанд буудаггүй. Өвгөн лам өврөөсөө их сайхан торгоор бүрсэн нэг жижиг ном гарган түүнээ өвөр дээрээ дэлгэн уншиж гарлаа. 10-15 минут болсон байх. Номоо өнөө торгонд нь буцаан боож, амандаа ном уншиж байхдаа өөрийнхөө ууж байсан шилэн аягыг надад өгч: — Үүнд жимсний ундаа хийгээд ирнэ үү гэв. Би ч доор нь гүйцэтгэсэн. Лам тэр аягатай жимсний ундааг хэд хэд үлээж надад өгөхдөө нөхрөө ирэхлээр та хоёр хуваагаад уучхаарай гэсэн. Тэгснээ бас нэг аяганд 50 грамм хэр архи хийж ирж болох уу гэсэн. Би тэрийг хийж өгөв. Архийг өвгөн амандаа барьж бас жаал ном уншаад надад өгч: 

	— Энэ архийг нөхөр, нөгөө хүүхэн хоёрыг аянаас ирэхэд урдаас нь цацчихаарай. Гурав хоногоос танай гэр бүл хэрүүл маргаангүй амгалан тайван болно оо гээд миний толгойг илж бас гартаа барьсан эрихээрээ духанд хүргэсэн юм. Би тэгэхэд жинхэнэ амьд бурхантай учирсан гэж ойлгож, түүнд үнэн биширч байлаа. 

	Энэ үед манай нэг зөөгч бидний зургийг авч билээ. Би: 

	— Өвгөн ахаа таны нэрийг мэдмээр байна гэвэл, -Ахыг чинь Гомбожав гэдэг гэсэн юм. Би ч өврийн дэвтрээ гарган, дурсгал бичиж өгөөч гэж гуйлаа. Өвгөн лам ийм юм дэвтэрт бичиж өглөө. Үүнийг та унш! гээд дэвтрээ өгснийг нь авч үзвэл хуучин монгол үсгээр: 

	— Голф, Галина нарт.

	Танай гэр бүл болон удахгүй мэндлэх хүүд аз жаргал, сайн сайхныг хүсье. Ум сайн амгалан болтугай. Монгол лам С. Гомбожав гэсэн байлаа. Тэгээд цааш нь ийн бичжээ. 

	...хатагтай Галина Гомбожав гуайн өнгөт гэрэл зурагтай зүүлтээ авч үнсэн, ийм сайхан бурхантай учирдаг би азтай хүн шүү. Миний нөхөр Голф ч бас ийм бурхнаа хүзүүндээ зүүдэг. Банди Гомбо ч бас хүзүүндээ зүүдэг. Хүүхдээ өвгөн ламтныг бодож Гомбо гэж нэр өгсөн шүү. 

	Би тэр үед өвгөн ламд 200 марк өгсөн. Өвгөн мөнгөнд гараа хүргэж духандаа шүргээд надад буцаан өгч танай гэр бүл хангалуун амьдрах болтугай гэсэн юм. Үүнийг ч бид гэртээ хадгалж байгаа. Би ламтны хэлсэн ёсоор хоёр хоногийн дараа Африкаас ирэх онгоц хүлээж байгаад Голф нөгөө хүүхнээ сугадан онгоцноос гарч ирэхэд нь урдаас өнөө архиа цацсан. Голф аяллаас буцсан оройгоо гэртээ хүрээд ирсэн. Зан нь ч сайхан болсон байв. Мэдээж тэр орой өвгөн ламын өгсөн жимсний ундааг инээж байгаад хувааж уусан. Түүнээс хойш өнөө муухай зан ааш гажиг нь арилсан шүү. Тэр оройноос нөгөө авгай руу ер гүйсэнгүй. Хоёр Герман ч нэгдчихлээ. Өргөст тороор заагласан хил торгүй болж аав, ээж хоёр ч зүүн Берлинд ирж суурьшив. Миний хүү Гомбо ч том эр болж хойтон их сургууль төгсөнө. Бид энэ бурхны хэлснээр л тун сайхан амьдарч байна гээд хамба Гомбожав гуайн зургийг илж, христос шашинтан ингэж л буддын шашныг хүндэтгэн, ламыг нь бурхан болгосон түүх ийм юм гэж сэтгэл хангалуун хэлж билээ. Гэтэл их ламтан Гомбожав гуайг монголчууд бид хэрхэн үнэлдэг юм бол доо гэж бодсон сэтгэлдээ хөтлөгдөн энэхүү тэмдэглэлийг сэргээв гэж Бэгзийн Цэрэнноров гуай бичсэнийг санахул. 

	— Би ч гэсэн мөн л бурхны ерөөлөөр оюутны халуун өдрүүддээ Гомбожав багш лугаа учран золгож төвөд номын цагаан толгой, уншлага сэлтийг заалгасан. Гагцхүү гэнэн хийгээд цагийн суртлын харгайгаар хамба болон дэвшсэнээс нь хойш үргэлжлэн номд шавилаагүйгээ эдүгээ бодож харамснам билээ. Гэвч чамлахаар чанга атга! гэдэг. Заалгасан цөөн зүйлээ насан туршдаа дээдэлж, сэтгэлдээ багш шавийн барилдлагаа таслахгүй явахыг хичээсээр өдий хүрэв. Би Гандан хийдээр очих тоолон хийдийн горлом дотор тавьсан багшийнхаа шарилын суваргыг байнга нар зөв эргэж цацал өргөдөг юм. Сайн багшийн ач цаглашгүй ажээ. Үүнийг төрөл төрөлдөө захьюу.

	 

	
ГУТГААР БҮЛЭГ

	 

	I. НОМЫН ДОТОРХ НОМ БУЮУ БИЧИЛ ХУУЧ

	 

	Хүрээ хотын хууч яривал их юм бий. Тэр бүхэн он цагийн нугалаасанд үлджээ. Хэрвээ хатан Туулын урсгал цаг цагаар долгилохдоо нэгийг өгүүлдэг сэн бол ихийг хүүрнэх сэн биз ээ. 

	 

	Нэгэнтээ би Богд уулыг харж суугаад 

	Буурал Богдын манант оройд 

	Буман үеийн будан цайрна

	Үзэж өнгөрүүлсэн насны нь тоогоор 

	Үе бүхний үүл хурна

	Өнөө, миний эрмэлзэн зогсоо

	Өндөр харшийн ёроолд байгаа

	Газар шороон дээр чухам юу болж өнгөрснийг 

	Гагцхүү энэ ертөнцийн буурал уул л мэднэ

	 

	гэсэн шүлэг сэтгэлээсээ буулган бичсэн билээ. Богдын хүрээ гэж байхаас эхлээд эдүгээ хот хүрээний алив сонин зүйлс, энэхүү хүрээний хуучид чимх чимхээр хурсан амуй. Идээний бага нь амттай гэдэг сэн билээ. Би та бүхэнд дусал дуслаар хүүрнэн өгүүльюү.

	 

	 

	1. БОГД Ч БАС Л ХҮН ШҮҮ ДЭЭ

	Богдыг бага байхад нь нэг удаа хонуут шахуу алдчихжээ. Дэргэдийн лам нар нь тэвдэхийн ихээр тэвдэж, эрэл болсоор зүүн Сэлбийн (одоогийн ДСНК-гийн хавь) хөвөөнд Нямжав буюу Нямготовын гэдэг айлд хүүтэй нь үерхэн том улаан сэрхийг нь (ямаа) хөлөглөн тоглож байхад нь арайчуу олжээ. Богд хожмоо тэр айлын амьжиргааг ч ихэд өөд татсан амуй. Хоёр дахь удаа нь гэвэл арван долоо наймтайдаа нэг залуу хиатай үгсэн, тэр цагийн соёл цогцолсон, дуу хуур ший янгуу охид бүсгүйчүүл бүхий Маймаачин (одоогийн Амгалан) руу оргосон ажээ. Тэд замдаа гүү барьсан майханд буусан чинь Богдод мөргөх гэж яваа цахрууд байв гэнэ. Цуг явсан хиа нь: — Та нарын тэр мөргөх гэсэн Богд чинь биеэрээ энэ байна гэсэнд тэд итгэж ядан, 50 лангийн ембүү хадагтай барьж мөргөжээ. Араас нь мөшгөж явсан улс тэднээс сургийг нь гаргаж Богдыг арайтай л Амгалан оруулаад алдчихалгүй гүйцэн олж авчирснаас хойш чандлаад харуул хамгаалалт тавьдаг болсон ажгуу. Богд ч бас л хүн шүү дээ.

	 

	 

	2. ХҮНД Л БАЙДАГ ЮМ БҮХЭН БИЙ

	Мөө гэж миний өсгөж өндийлгөсөн Нээм-ийн (би эмэг эхээ тэгж авгайлдаг) ээж агаад дээр үед хот хүрээнд эргэл мөргөл их хийж явсан махлаг хүрэн чавганц байв. Уг нэр нь Мөр хэмээмүй. Би 1947 оны үед бага сургуульд ороод сурах бичгээсээ Мөө-д аль хэр юм сурснаа үзүүлэх санаатай жанжин Сүхбаатарын тухай хэсгийг чанга дуугаар уншиж өгөв.

	... Гамин Бароны зандалчдыг бут ниргэсэн аймшиггүй чин зоригт жанжин Сүхбаатар! гэж унштал Мөө:

	— Алив наадхаа гээд сурах бичгийг авч Сүхбаатарын зургийг гараа давхарлан дурандаж харснаа:

	— Ува, харла гэж, урьд Цэцэн тойны бага хатныд ирээд найрлаж байтал нь ноён ирлээ гэх чимээгээр мордоод ухасхийсэн чинь үхрийн баасан дээр морь нь халтираад отготой малгайтайгаа ойчиж байсан даг. Сүүлд нь хүрээнд нэг дугуй уначихсан хөх юм л явдаг байсан даг гээд нэг их сүйд болохгүй янзтайд нь би зөндөө гайхаж байснаа одоо ч санадаг юм. Сүүлд бодох нь ээ бид л бурханчилсан болохоос хүнд л байдаг юм бүхэн Сүх жанжинд маань байж таараа...

	Тиймээс Цэвээн тэргүүний танхил охин Цэрмаад хөл алдан дурлаж, цуг айлд хонож ногоон дурдан бүсээ хүртэл тастуулснаа хувааж бүсэлж, бусдын л адил дээрдэж доордож алдаж онож явж дээ. 

	 

	 

	3. ХЭЭР МОРИНЫ ДОМОГ 

	Хээр тоомсгийг анх партизан Түдэв цагаантнаас олзолжээ. Тэрээр дараа нь Сүхбаатарын бие хамгаалагч буюу морин жолооч болжээ. Дээхэн айл бүхний жаазанд шахуу хээр морь (шийр-алаг байсан санагдана) морь унаж мөрөвчтэй суран бүс бүсэлсэн Сүхбаатарын зураг харагддаг байсан нь чухамхүү энэ морийг унаж 1922 онд наадмын дэнжид авхуулсан зураг ажгуу. Сүүлд Сүхбаатарыг оршуулахад нь тэр моринд их буу суурилуулсан чаргыг хөллөж шарилыг нь түүн дээр тавин авч явсан ажээ. Хүн морь хоёрт ийм нэг сонин тавилан заяажээ. 

	 

	 

	4. МЭЛХИЙ ХАДНЫ ШАСТИР

	Нэгэнтээ түүхч О. Пүрэв гуай надад хуучлахдаа: — Залаатын амны залаа толгой гэж бий. Түүний эхэнд “Мэлхий хад” гэж байдаг юм. 1920 оны 7-р сарын 31-нээс 8-р сарын 1-ний шөнө монгол ардын намын долоо хойшоо явахын тулд зүгээ буруулан тэнд ирж хоноглосон юм гэж ярьсан билээ. 

	Хэрвээ хад чулуу өгүүлдэг сэн бол нэн ихийг ярих сан биз ээ. Одоо нэгэн хууч өгүүлье. 

	...1939 оны зохист нэгэн өдөр Лосол, Догсом, Дугаржав, С. Янжмаа, Сүхбаатарын Галсан тэргүүтэн мөнөөх мэлхий хадны ёроолд очицгоов гэнэ. Нэг хонхорт жолоочийн хөл доор байсан машины хивсийг дэвсүүлж тухалсны хойно Д. Догсом нэгэн хууч ярьжээ. Тэр нь ийн буюу.

	... Хориод оны нэг шөнө Сүхбаатар бид хоёр яг энд хоносон юм. Тэр модноос морио уяад Сүхбаатар тэнд хэвтэж, би яг энд байсан. Унтах гэтэл нойр хүрдэггүй. Сүхбаатар удалгүй хурхирч эхлэв. Тэр ташаандаа буутай бүхлээрээ хажуулдаж байсан юм. Би баахан айдас болгоомжлол төрөөд богцондоо хийсэн буугаа авъя гэж бодов. Гэтэл Сүхбаатарыг сэрээчих гээд болдоггүй. Зайдуу тавьсан богц руугаа мөлхөж байтал өвдөг дор мөчир тасхийн дуугарав. Тэгтэл Сүхбаатар хэдийн үсрээд босчихсон, гар нь ташаан дахь буундаа хэзээний хүрчихсэн:

	— Юу болж байна аа Догсом гуай гэж байдаг байгаа. Сүхбаатар маань ийм л сэргэлэн, хийморьтой ёстой л цэргийн хүн байсан юм даа гэж яриад: 

	— Энэ бүхнээ санахад Сүхбаатар минь их бодогдож байна аа гээд уйлахад нь бусад нь мөн дагалдан уйлалдав гэнэ. Тэр үеэр Лосол (Цорж ямбатай явсан хүн) газартаа сэржим өргөн ариулж байлаа. Түүнээс хойш удалгүй нөгөө гурав нь (Лосол, Догсом, Дугаржав) баригдсан ажээ. 

	Хэрвээ мэлхий хад гэнэт дуугардаг сан бол энэ бүхнийг хуучлах л учиртай. 

	Маршал Чойбалсан ч гэсэн Мал тариалангийн сайд гэсэн тушаалтай төдий архи дарсанд орж ахуйдаа Сүхбаатарын шарилын өмнө очиж уйлж гомдол мэдүүлсэн гэсэн яриа байдаг нь иймэрхүү сэтгэл санааны нарийн явдалтай холбоотой байсан нь лавтай. 

	 

	 

	5. ЦАГААН СҮМИЙН ТУУРЬ ЮУ ӨГҮҮЛЭХ СЭН БОЛ

	Би эдүгээ ч гэсэн байшин угсармалын иж бүрдлийн хавьцаагаас зүүн урагш чигтэй бүртийн харагдах дөрвөлжин цагаан байшингийн туурийг харахдаа сэтгэлдээ олныг эргэцүүлдэг юм. Урьд би тэнд нэгэнтээ хонож үзсэн билээ. 

	... Би сумын бага сургуулийн 3-р анги төгсөх хавраа хот үзэх, аавдаа очих хүслэн хоёртоо хөтлөгдөн, Өөдөн Дорж хэмээх ном их уншдаг сэргэлэн хурц хүүхэдтэй хамжин хот руу оргож явсан удаатай билээ. Сумын төв тэгэхэд нүүдэллээд Авдар хангай уулын өвөрт “Хөвийн жалга” гэдэг газарт суурьшиж байсан сан. Эхлээд бид их булгийн ёврон хэмээх сүрлэг цохио хадан дээр гарч холын бараа – хотын барааг харуулдан зоригоо чангалан дуулцгаав. Ердөө ар хонхорт нь нөгөө Авгай чулуу харагдана. Тэр цагт ишиг хурга хүүхэд дээр нь гарч тоглодог ердийн нэгэн байц газар байсан билээ. Ээж хад гэдэг нэрээ ч олоогүй байлаа. Номын хэлээр яривал: 

	— Авгай чулуу энэ хэр нэрд гараагүй Сүрэнжав, Дулмаа хоёр шүлэгч болж завдаагүй цаг билээ. Шөнө дундаас өмнөхөн дээд гурваар давж хотод орж билээ. Оройтсоноос очих айлаа олохгүй янзтай болоод үүлгэртэж явтал хоёр гурван хүүхэнтэй тааралдав. Учир зовлонгоо ярьтал: 

	— Хөдөө гадааны хүн ийм орой болсон хойно ингэж явж болохгүй. Хот хүрээнд дээрэмчин тонуулчин ч тааралдана. Бид дуудлагаар тариа хийж явна. Яараагүй бол хүлээж бай л даа. Айлын чинь сургийг гаргахыг бодоцгооё гээд харанхуйд сүүмэлзсээр уусав. Нэлээд болсны хойно нөгөө хүүхнүүд буцаж ирснээ: — Хүүе, нөгөө хүүхдүүд чинь байна шүү дээ гэж уулгалан дуу алдсанаа: 

	— За яах вэ биднийг дагаад явцгаа гэснээр бид дагалдан явсаар дөрвөлжин цагаан байшинд шөнөдөж ирцгээв. Удалгүй нэг хар хүн гаднаас орж ирээд нэг махир юмыг чихэндээ барьж байна уу, байна уу хороо хороо, хөдөөгөөс нэг хоёр хүүхэд оргож ирээд төөрчихжээ гээд гуншаа дуугаар нэг үгээ олон давтан ярьж эхлэхэд нь гайхасхийн: — өнөө ярьдаг утас гэдэг нь энэ байх нь гэж тааварласхийн бас бяцхан айдас сэжиг төрж суусан билээ. Шөнө гарч чөдөрлөж уясан морьдоо харангаа, хөлс үнэртсэн цээжийг нь үнэрлэн сэтгэлдээ залбирал мэтсийг шившээд бага зэрэг зүүрмэглэсээр үүр цайлгав. Өглөө биднийг комбинатын 6-р хороо захиргаа гэдэг газар аваачиж байцаан нэгжээд морь эмээлийг түр хураан авч хамаатан саднаа дагуулж ирээд морь унаагаа аваарай хэмээн явуулсан билээ. Сүүлд анзаарч бодох нь ээ мөнөөхөн бидний саатан хоноглосон газар маань тэр цагийн хий судлалын больниц ажгуу. Тэндхийн тарианы сувилагчтай таарснаас тийн тохиожээ. 

	Энэ нь угтаа бол их түүхтэй байшин юм санж. Энэ нь цагтаа Богдын цагаан сүм буюу Гунгаадэжидлин гэгч ажээ. Энд Өндөр гэгээний хамаг уран бүтээл нарийн нандин юмыг хадгалж байсан нь цагийн салхинд өнгөө өөрчлөгдөж хий судлалын буюу олны ярьдгаар Галзуугийн больниц болсон ажгуу. Энд их л олон хүний амьдралын учиг зангилаастай нь мөн ч сонин санагддагаа уншигч тантай хуваалцахыг хүснэм. Эдүгээгийн ардын зохиолч Сэнгийн Эрдэнэ залуудаа бяцхан эндэгдэл гаргаснаас Их сургуулиас түр энд ирж мэдрэлийн эмч хийж ахуйдаа Цэрэндолгор хэмээх тэр цагийн гоо сайхны бахдал байсан нэгэн бүсгүй ухаан солиорсныг эмчилж байсан гэх бөгөөд тэр нь алдарт Ламжавын Ванганд сэтгэлтэй болсон анхны бүсгүй юм санж. Юмны учрал тохиол гэгч их л нарийн ажээ. Үүнээс улбаалан нэгэн бяцхан хууч нэмэн өгүүлсүгэй гэнэм. 

	... Бидний хүндлэн хайрладаг Д. Нацагдорж гуай мөн л энэ архины эмнэлэг гэдэгт нэгэн цагт сувилуулж явжээ. Өөрт нь сайн байсан ноёны нэг бага хатан эргэж очиход нь галзуу согтуу хоёр адилхан нэг аягаар ус хутган ууж байхыг үзээд ихэд халаглаж: — Ээ Нацаг минь чи ч арай ийм аяганаас ус уух хувьтай хүн биш юм сан даа гээд гэрээсээ хонины бага шиг дал багтах мөнгөн аяга авчирч өгснийг нь Нацагдорж насан туршдаа салгалгүй авч явжээ. 

	Түүний нэг жишээ зураг нь гэвэл 1937 оны наадмын сүүлчийн өдөр нас барахдаа нэгэн гараараа хашааны шонгоос зуураастай нөгөө гартаа мөнгөн аягаа бариастай өрөөсөн өвдөг дээрээ тогтон бохирч суугаад нөгчсөн байжээ. 

	 

	Амьдрал өөрөө ийм түүхийг зохиожээ. 

	Сайдын зэрэгт хүргэх 

	Сайн нэрийг минь муутгалаа

	Сайхан авгайд тоогдох 

	Саруул зүсийг минь гутаалаа 

	 

	гэж архины балгийг ой тойнд хүртэл бичсэн түүнээс өөр найрагч үгүй атал өөрөө түүндээ автсан гунигт түүхийг санахул савнаасаа бусдыг дийлдэг сархдын тухай цагаан сүмийн туурь ийм л олон зүйлийг шөнийн сарны хөхөмдөг туяан дор үе үе өгүүлэх мэтээ. 

	 

	 

	6. ХУУЧИН ЦИРК ХЭНИЙГ ДУРСНАМ БЭ?

	Миний бие хуучин циркийн хажуугаар сэтгэл догдлохгүй өнгөрч үл чадна. Учир нь түүнтэй холбоотой олон зүйлс сэтгэлд үлдсэнийх буюу. Нэгэн цагт дуган байсныг есөн баганыг нь тайрч хаяад цирк болгож дугуй манеж гаргасан хүн бол зураач Л. Намхайцэрэн гуай байсан гэж хүн тэр бүрий мэддэггүй ажээ. Тэр ч байтугай Ивцэг хийгээд Хэрлэнгийн дээд доод гүүрийг бариулж түүгээр нь 39, 45 оны дайны цуваа гарч явсан гэвэл түүх маргахгүй. 

	Энэнээс бүүр халиад Сүхбаатарын морьтой хөшөөний их бие Намхай гуайн ухаанаар бүтсэн гэвэл юу гэх бол? Гөлтгөнө олдохгүй болохоор нь эрүүлийн хамгаалахын хашаан дотор байсан шөрмөсөн чулууг шатааж нүдээд усаар зуурч барилдуулан бүтээх ухааныг тэр бээр гаргажээ. Тэгээд нөгөөдхөө яг боржин шиг болгохоор Чоймбол гуайтай зөвшөөд Партизан нэгдлийн орчны замаас боржингийн үйрмэг татах болов гэнэ. Гэтэл унаа байдаггүй, шууд Г. Бумцэнд гуай дээр орж таван тонны даацтай арван гурван машин гаргуулснаар боржинлог хөшөөгөө бүтээх нь тэр. Гэтэл бид Л. Намхайцэрэн гуайг зураач, театрын дарга төдийгөөр төсөөлж явснаа юу гэхсэн билээ. 

	Түүний хөгжим цуглуулдаг хувийн их соёлыг нь хүү Н. Ганбат нь гайхамшигтай эзэмшсэнийг тэр болгон мэдэх сэн бил үү. Тийнхүү хуучин циркийн дугуй талбай, баганын ором үүнийг өгүүлэхийн хамт энд бөхийн гол гол барилдаан болдог байсан нэгэн цагийн түүх сэтгэлд амилна. Чухамхүү хурц арслан Бадамсэрээжидийн анхны барилдаан эндээс эхэлж Чимид-Очир аваргын аманд очин түүнийг унагасандаа урамшин, дэрэн борын (Самданжигмэд арслангийн) зодгоос сэнждэн сэмэрсэн шар торгон далбааг нь урлаа гэж аашлуулж улмаар Тогос гэдэг анхны авгайгаа эндээс авч, бие бялдраа тэгшлэн зассан зэрэг намтрын хуудсыг эндээс л сөхөж болно. Бидний урьд үеийн улс ийм л түүхтэй, ийм л төрөл бүрийн авьяастай мэдэхгүй чадахгүй гэхээс түрүүнд яавал бүтээх вэ?, яавал болгох вэ гэж явснаараа мөр нэр хоёроо дархлан үлдээсэн улс байж билээ. Хуучин цирк энэ бүгдийг дурсахын учир, хувьчилж авагсад түүнийг нурааваас алдас нүгэл хурах нь дамжиггүй. 

	 

	 

	7. БАЙШИН БАРИЛГА Ч БАС ЗАЯА ТӨӨРӨГТЭЙ

	Байшин барилга ч бас л хүн шиг заяа төөрөгтэй ажгуу. Батцагаан хэмээх шорон угтаа Богдын хүрээний Бат гүнээс эхтэй юм. Сүүлд Батцагааныг цагийн аясаар нэр зүсийг нь хувилгасан нь арьс өнгөний буюу олны ярьдгаар ярны больниц болжээ. Эдүгээ түүнийг нураагаад нэгэн үйлчилгээний дугуй цогцолбор болгосон хэдий ч үүх түүхийг нь мэдэх хүмүүс өдий төдий үлдсэн ажгуу. Энэхүү Батцагааны торон хашааны дээгүүр цагтаа дууны ая эгшиг жигүүр дэлэн нэвтэрч гараад түмний мэдэх дуу болсон нь цөөнгүй учир үүнийг дурснам. Нэгэн цагт огцом богино мөртэй үгэнд нь мөн тийм огцом аяыг самны шүдэнд оруулан байж зохиосон гэлцэх “Саруулхан шөнө” дуу мэндэлсэн гэнэ. Энэ дууны үгийг Д. Намдаг гуай мэнд ахуйдаа зохиосон аж. 

	 

	Саруулхан шөнө

	Сартайхан шөнө

	Саадын маань дунд

	Сайхныхаа хамт 

	Цэцэрлэгийн дунд

	Шивнэсэн үг 

	Сэтгэлийн угт

	Шингэсэн зүйл 

	 

	гэсэн үг ая нээрээ л энэ бүхнийг батлах мэт. Маршал Чойбалсангийн үед мандаж, “Жаргалын зам” дуурийн цомнолоо ид хорин хэдтэйдээ зохиож

	 

	Үүрийн цолмон шигтгээтэй

	Үзэсгэлэнт сайхан хангай байна 

	Үеийн үед үерхэн дассан 

	Үеийн олон нөхөд минь та нар байна

	Шингэх нарны туяанд

	Шижир шиг гялалздаг голууд минь 

	Шинэхэн сарны туяанд

	Шигтгээ цацалдаг мөрөн минь 

	Мяралзанхан мэлтэлзэнхэн урсаад л байна уу даа хө 

	 

	гэж авьяасаараа бахдуулж явсан Чойжилын Чимид маань “Эр нэг энддэг, эрэг нэг нурдаг”-ийн жишээгээр мөнөөхөн “Үеийн олон нөхдийнхөө” атааг хөдөлгөн, өөрийн эндэгдлээр олзлуулж буутай цэргээр цагдуулан мөнөөхөн Батцагаанд хүргэгдэж, Евгений Онегинийг орчуулан шоронгийн тоотой хоногийг барах зуураа хоёр ч янзын дуу зохиож, тэр нь шоронгийн ханыг нэвтлэн хүмүүсийн сонорт хүрсэн билээ. 1953 оны үед Батцагаанд мэндэлсэн тэр дууны нэг нь их л уянгатай сан.

	 

	Дээгүүр нисдэг усны шувуу

	Дэвэн дэвсээр өнгөрөхдөө

	Тэртээ холын дулааныг 

	Мөрөөдөл болон ганганасаар 

	Өнгөрлөө ч гэж болохгүй

	Үнэн сэтгэл хэвээрээ шүү

	Өнчин ганц зүрхэндээ

	Үргэлж л чамайгаа бодоостой 

	 

	гэсэн яруу үгтэй байв. Нөгөө нь мөн л гэмшсэн ганьхарсан сэтгэлээ илэрхийлсэн нэлээд түргэн хэмнэлтэй бараг аялгуунд тохируулан бүжиглэсэн ч болохоор билээ. 

	 

	Түмний адагт хүн болж төрснөөс

	Төмсний ягаан цэцэг болоод 

	Найртай зуны найман сард нь 

	Найгаж ганхах минь ч яалаа даа

	Бугын эврийг матаж болно 

	Буруу явдлыг засаж болно 

	Зүрийн эврийг матаж болно. 

	Зүггүй явдлыг засаж болно 

	... Ганган залуу хүүхнүүд нь 

	Гараа хаялаад алхаж байна

	Ганцхан миний хүсэлт хайрт л 

	Энд л байдаггүй нь гачлантай

	Үүрийн бор болжмор шувуу

	Үглэн дуулан нисэхдээ

	Үнэн зүрхний хүсэлт хайрт чинь 

	Энд л явна! гэх шиг 

	 

	Энэ дууны мөр бадгууд дээр тухайн үеийн шоронгийнхон өөрийн өнгө аястай үг нэмж: 

	 

	Батцагааны орой дээрээс 

	Баруун тийшээ харах юм бол 

	Багын байсан колонийн сургууль 

	Бас л уйтгартай харагдана

	Засмал дүнзэн байшинд суугаад 

	Засарна гэдэг нь гонжийн жоо

	Заяа байгаад нэг гарвал 

	Дахиад яасан ч ингэхгүй 

	 

	гэхчлэн дуулцгаасан билээ. 

	Бас нэгэнтээ Д. Намдаг гуай энэ тэр шоронгийн хашааны завсраар нэгэн гоёмсог бүсгүйг хараад мөн л самны шүд мэтэд ая оруулан

	 

	Хөөе Дулмаа

	Хөөрхөн Дулмаа

	Хөдөөгийн Дулмаа

	Хүрээд ирээч 

	 

	гэлцэн сэтгэлээ баясгаж байсан гэлцдэг. Тийнхүү байшин барилга ч хүртэл өөрийн хувь заяатай байдаг ажгуу. 

	Эдүгээ зүүн дөрвөн замын уулзвараар өнгөрөх бүрдээ би энэ түүхийг санагалзан эрт эдүгээг дурсдаг юм даа. 

	 

	 

	8. МАРШАЛ АМЬДРАЛ МЭДДЭГ ХҮН БАЙСАН 

	Маршал гэхээр монгол хүн нэг л хүнийг боддог. Энэ нь Чойбалсан билээ. 

	Эдүгээгийн нэрт эрдэмтэн академич Базарын Ширэндэв гуай итгэмжтэй хүндээ нэг сонин юм аминчлан ярьсныг нь би золоор сонссоноо уншигч тантай анх удаа хуваалцаж байнам. Маршал юм л бол амьдрал мэд, амьдралыг судал гэж шаарддаг өөрөө түүнээ шалгадаг хүн байжээ. Иймээс бултах буюу худлаа хэлэх аргагүй. Тэр цагт Маршалын хэлсэн үг хууль болдог байжээ. Тэглээ гээд хор болсон юмгүй, харин ч орчлонгийн сайхан муухай, хүний сайн мууг таньж авахад тустай, улмаар ухаарал, амьдралын ухаан, цэц суулгадаг байсан амуй. Маршал нэг удаа Ширэндэв гуайд: 

	— За чи энэ Богдын хүрээний хууччуулаас хоёр хүнтэй уулзаад ир. Нэг нь сүжигт Бэйсийн хатан, нөгөө нь Хүрээ Шар гэж гэнэ. Сүжигт бэйсийн хатныг ч яах вэ төвөггүй олж. Сүжигт бэйсийн хатан Лувсангомпил гэж олон дуу мэддэг, төв театрынхны заримд нь багшилдаг хүрээ хотын намба төрх, ихэс дээдсийн ёс жаягийг нэвтэрхий мэддэг, хатдын эрдэм, журам номыг эзэмшсэн сүрхий хүн байсныг мэдэж авчээ. Гэтэл нөгөө хүрээ шар гэдэг авгай нь олддоггүй бараг арван хэдэн хоног эрж байж арайхийн олж уулзсан чинь хамар нь унаад булигаараар тагласан, залуудаа бол овоо явсан болов уу гэмээр авгай байв гэнэ. Анхандаа ер халгаасангүй, — Би юугаа ярьдаг юм. Чойбалсан надтай чамайг уулзуулж ямар юмаа хийх гэсэн юм бэ гээд цэрвээд юм ярьж өгсөнгүй. Тэгэхлээр нь нэг бяцхан арга ухаан сийлж нэг шил манахуал (архи) жаал зугаа идэх юм аваад очиж эхлээд архиа аягалж эгэл жирийн аж амьдралын юм ярьж суутал нөгөө хүрээ шар гэдэг авгай ам халж, хамаг юмаа ярьсан чинь юу гэж санана. Цагтаа цалгиж явсан амьтан байж. Богдын хүрээний бараг бүх ноёд сайдтай хавьтаж унтаж, хонож үзсэн авгай байв гэнэ. Хэн нь танд юм хум нь таатай ханамжтай хүртэмжтэй санагдав даа гэсэнд 

	— За даа хамгийн бузгай нь Ханд ван л байсан даа гэжээ. 

	— Ийнхүү эм хүний хоёр туйлтай уулзуулснаараа маршал алдаж онохын туйл ертөнцийн хар цагааны учрыг ойлгуулсан холч мэргэн хүн байсан даа гэж эрдэмтэн маань өгүүлсэн гэлцэнэ. Ийнхүү Богдын хүрээнд юм бүхэн л цагтаа байж дээ. Маршал ч амьдрал мэдэх талаараа эгэлгүй хүн байсны нэг жишээ нь энэ буюу. Ялангуяа малчны амьдралыг их мэддэг байсны ач нөлөөгөөр мал сүрэг маань арвижиж, малчдаа ч дээдэлж улсын сайн малчны зөвлөгөөний үеэр зохиогдсон: 

	 

	Баялаг сүргийн маань эзэн болсон 

	Бахтай хөгжлийн маань тулгуур болсон 

	Шилдэг тэргүүний малчин та нар 

	Шинэ монголын зоригийг хөгжөөв өө

	Малчдаа та нарт баярлав, баяртай 

	 

	гэж хот хөдөөгүй дуулж байсан дууг нь би ч гэсэн цагтаа цангинатал дуулж явлаа.

	 

	 


II. ДУУНД ОРСОН ХҮҮХНҮҮД

	 

	Би нэг удаа шүлэг бичих сэтгэл төрөөд эрт эдүгээг эргэцүүлэх зуураа: 

	 

	Хаа байна өнөөх Хандармаа

	Хамгаас сайхан Сүнжидмаа 

	 

	гэж эхэлснээ

	 

	Дуунд л байна Хандармаа

	Дуугаар л амилна Сүнжидмаа 

	 

	гэж дуусгаад сэтгэл амсхийж билээ. Хүнд дуу, шүлэг зориулна гэдэг их том соёл юм гэж манай нэгэн ухаантай бүсгүй (Мандухай-Сувд) хэлснийг би ихэд сүслэн явдаг юм. За ингээд дуунд орсон бүсгүйчүүлийнхээ тухай хууч сөхөж яръя. 

	 

	 

	1. ЖАРГААХ ЗҮРХЭН 

	Энэ дууны эзэн бүсгүйг би нэг удаа хүүхэд залуучуудын театр дээр очиж харсан билээ. Харваас нүдэнд дулаан, нуруу туруу тэгш, нас тогтсон хүн байлаа. Тэгэхдээ би яаж С. Гончигсумлаа гуайн нүдээр харж чадах вэ дээ. 

	 

	Будан татсан сарьдаг байна хөө

	Бусдын нутгийн хангай юу даа хөө

	Буцаж харьсан учрал ирнэ ээ

	Булгилах зүрхний уяа юу даа

	Хүдэн татсан сарьдаг байна аа хөө

	Хүний нутгийн хангай юу даа хөө

	Хүсэн санан гансарч сууна 

	Хүрэн зүрхний уяа юу даа хөө

	 

	гэсэн үгтэй шиг санагдана. 

	Гончигсумлаа гуай үнэхээр л хүсэн санан мөрөөдөж явсан бололтой. “Бусдын нутгийн, хүний нутгийн хангай юу даа” гэсэн нь өөр хүний эхнэр байсныг хэлсэн хэрэг. Гончигсумлаа гуай тэр их сэтгэлээ найз Ж. Бадраадаа хэлснээр аянд нь тааруулан ноотны нь дагуу үг бичиж өгснөөр энэ дуу төржээ. Харин Бадраа гуайд өгсөн ноотны хуудасныхаа дээр нь Чулуунаадаа зориулав гэж бичсэний нь Бадраа гуай санамсаргүй авч яваад гэртээ орхисныг нь гэргий нь үзээд 

	— Энэ маань Хасбаатарын Чулуунтай сайн болчихсон юм биш байгаа даа гэж бодсон гэлцдэг. Бадраа гуай сүүлд нь — Энэ Гончигоос л болох нь гээд бухимдаж суусан гэнэ. Нэг үе хот хөдөөгүй аялж, бараг л амралтын сүлд дуу болж байсан энэ дууны эзэн эмэгтэй манай театр киноны нэгэн нэрт жүжигчний авгай агаад эдүгээ ч энх тунх сайн сайхан яваа билээ. 

	 

	 

	2. ТУУЛАЙН ГҮЙДЭЛ ШИГ САЛХИ

	Б. Явуухулангийн онгодыг 1959-1960-аад оны үед хөглөж олон тансаг яруу дуу шүлэг төрүүлж өгсөн бүсгүйг бид мэддэг байлаа. Эдүгээ ч тэр нүүр дүүрэн хэвээрээ байнам.

	 

	Туулайн гүйдэл шиг салхинд 

	Туулын шугуй найгана

	Уулын согоо шиг бүсгүйд

	Хайрын сэтгэл даснам

	Мөнгөн аяга шиг гараас чинь 

	Туулын уснаас уух юм сан 

	Мөнхийн рашаан амссан юм шиг 

	Танхил чамтай амьдрах сан

	 

	Тухайн цагтаа мөнгөн аяга шиг гар гэснээрээ яруу найргийн нээлт хийлээ гэж үнэлүүлж явсан энэ дууны эзэн бүсгүй найрагчийн сэтгэлийн нэгэн зул байлаа. Тиймээс ч

	 

	Архи хийсэн сав 

	Согтсон гэж дуулаагүй

	Дурлал амссан зүрх 

	Ханасан гэж сонсоогүй

	 

	гэсэн оргил мөрүүдээ Явуу түүнийг бодож бичсэн юм. Тэгээд ч амьдрал гэдэг хүслэн хяслан хоёроос бүтсэнийг ухаарч: 

	 

	Харахаас ялдам хонгор бүсгүй ээ

	Хайрын тухай битгий дуулаач

	Наалинхай хонгор аашаа дэлгэж

	Надад битгий нүүр үзүүлээч

	Дэнлүү хоёр нүдэнд чинь би

	Дэнгийн эрвээхэй шиг шатчих гээд байна

	Дэвүүр хархан хөмсгөнд чинь би 

	Дэнжийн ногоо шиг ганхаад байна 

	 

	гэж зүрхнээсээ гэгэлзэн бичсэн билээ. Энэ бүхнээсээ тэр цагийн салхинд өртөж, Улаанбаатарын мэдээ сонины эрхлэгчээс өөрчлөгдөж, яруу найргийн зөвлөлийн эрхлэгч болж Зохиолчдын хороонд ирсэн нь бидэнд их завшаан болж билээ. 

	 

	 

	3. ГОЁХОН ЧИМЭГ Ч ЮМ УУ ДАА

	Үеийнхнээсээ хамгийн олон зориулсан дуутай хүн бол Аюушийн Загдсүрэн юм. Хамгийн анх Г. Санжжав түүнд зориулан 

	 

	Бургас хажууд шуугьсан 

	Болжмор дэргэд шулганасан 

	Ийм л газар байсан сан 

	Тийм л орой сайхан сан 

	 

	гэдэг дууны шүлгээ бичсэн агаад 60-аад оны үед хөгжмийн зохиолч Н. Мэндбаяр “Дуучин чамдаа” гэдэг дуугаа түүнд зориулсан билээ. Нэгэн удаа би дуурийн театрт дууны нэрт яруу найрагч Жамцын Бадраа гуайтай цуг суугаад юм үзэж байлаа. Гэтэл А. Загдсүрэн гарч ирээд “Гоёхон чимэг”-ийг дууллаа. 

	 

	Соёглонхон жороолсон 

	Согоо чихтэй үүлэн хээр 

	Солонгоронхон туяарсан 

	Сонин хээтэй үйтэнхуар

	Тодорсонхон эрдмээрээ

	Хотлыг уяраах сод хоолой 

	 

	гэж дуулах агшнаа Бадраа гуайн царайд дүүрэн мишээл тодорч, нүдээ ирмэсхийн миний гарыг байн байн чанга атгаж байлаа. Тогтоон харахад нээрээ л сонин хээтэй үйтэнхуар өмссөн Загдсүрэн хотлыг уяраах сод хоолойгоороо тодорсон эрдмээ гайхууланхан дуулж байв аа. Ингэж би “Гоёхон чимэг”-ийн эзнийг олж мэдсэн юм даа. 

	 

	 

	4. АЛТАН НАЙГАЛ ЦЭЦЭГ 

	Би залуудаа нэг удаа улсын филармонийн үдэшлэгт очив. Тэгсэн нэг гунхалзсан цагаан хүүхэн пиво барьж ирээд шууд надад бариулж “Алтанцаг” хэмээн нэрээ хэллээ. Тэгэхэд нь миний дүрсгүй хөдөлж: 

	 

	Алтан найгал цэцгэн дээр 

	Ганган цоохор эрвээхэй

	Алтанцагийн орон дээр 

	Намхан цагаан Бадраа гуай 

	 

	гэж наргиа болгон дуулж өгснөөр бид инээлдэн танилцаж хожим нь Алтанцаг надад Журамт хэмээх сайхан хүнтэй цонхоороо харилцан танилцсан хайрын сонин түүхээ ярьж өгсөн билээ. 

	 

	 

	5. ДУНД ГОЛЫН НОГОО

	“Дунд голын ногоо” дууны эзнийг бид өнө эртний үлгэр домгийн хүн мэт бодож явжээ. Гэтэл мөнөөхөн 

	 

	Дунд голын ногоо нь 

	Ургасан мөртөө тарьсан юм шиг 

	Дунжидмаагийн бүсгүй нь 

	Төрсөн мөртөө зурсан юм шиг 

	 

	гэж дуунд гардаг хүн маань хамба Чойжин ламын өргөмөл охин, залуу жанжин Лхагвасүрэнгийн гэргий Дашцэдэн гуай байсан юм санжээ. Дашцэдэн гуайн ямар явсныг үеийнхэн нь сайн мэддэг юм билээ. Заримдаа ийнхүү үлгэр амилах удаа ч байх ажээ. 

	 

	 

	6. МАНЛАЙ ЯВСНЫГ ЧИНЬ МАРТАХГҮЙ

	1989 оны нэгэн өдөр хуучин Ялалт кино театрт төрийн шагналт гэр бүлийнхний уулзалт болж байлаа. Гэтэл үзэгчдийн сэтгэлийн ид оргил үед, — Сүрэнжав гуай та энэ мөчид Л. Цогзолмаа гуайд зориулсан нэг шүлэг хэлнэ үү гэсэн үзэгчдийн хүсэлт ирдэг юм байна. Би ч их сэтгэл хөдөлж онгодтой байснаас “Гоо хатагтай” гэдэг шүлэг дор нь зохиож эхлэв. Түүндээ

	 

	Дугариг царайн зөөлөн мишээлд

	Дургар хөмсөг нумлан зохироод

	Дуутай шуутай залуу насны чинь

	Дуртмал цагаан саран гийнэм

	Үсийг нь голлох мөнгөн сор 

	Зүсийг нь гоодох тэнгэрийн заадас

	Үүлэн цагаан мөр цээж нь 

	Зүрхэнд ургах гантиг сийлбэр

	Халуухан гарыг нь нэгэнтээ атгавал 

	Хаа хэзээ ч санагдахын увдис

	Хажууд нь зэрэгцээд хэдэнтээ азнавал 

	Харьсан хойноо ч хоргодохын сэтгэл 

	Үлэмж байгалийн төгөлдөр бүтээл 

	Үзэмж гоо-гийн тансаг урлал 

	Хатагтай та хэн нэгний 

	Хав дарсан өмч биш шүү 

	Зураг юм сан бол өдийд чи 

	Сураг дүр чинь дэлхийд суутай

	Дрезден юм уу Луврын музейн 

	Дээдийн шүтээн байх сан биз ээ

	Насны наран хэвийхийн тэртэйд

	Найргийн сондроор чамайг чимж

	Гундаж буураагүй сүр жавхлангаар 

	Гунхаж яваа биеийг чинь мялаая!

	 

	гэж уншсан чинь алга ташилт нижигнэн танхим шуугаад явчхав. Уулзалтын чөлөөнд цай ууж байтал хэн нэг нь: — Та хэдэн настай вэ? гэж асуухад Цоозоо (Л. Цогзолмаа) надаас өрсөн 

	— Бид нэг үеийн оюутан шүү дээ гэж хариулснаар нам жим болж билээ. Тийм ээ. Цогзолмаа бид үнэхээр нэг үед их сургуульд сурч, хамтдаа урлагийн бригад, оюутны цэнгүүнд оролцож явсан бөгөөд энэ нь бидний нэг насны бахархал болсон юм. Хожмоо би нөгөө шүлгээсээ улбаалан Цогзолмаад зориулан “Манлай явсны чинь мартахгүй” гэдэг дуу зохиож хөгжмийн зохиолч Д. Баттөмөр, Х. Сэргэлэн нар тус тусдаа ая оруулсан юм. Нэг удаа энэ дууг тайзан дээрээс дуулуулсанд үзэгчид баясалтай хүлээн авч эзний нь урьснаар Л. Цогзолмаа гарч ирээд: 

	— Энэ бол надаар дамжуулан монголын сайхан охид бүсгүйчүүлд зориулсан дуу юм шүү гэсэн билээ. Уг дуунд: 

	 

	Амрагийн цэцэрлэг эзгүйрч

	Хайрын шувууд дуугаа таслаагүй

	Азтай явсан оюутан нас минь

	Зүрхэнд үүрээ эрт зассан юм

	Мандмал царайг чинь мартаж

	Алтан тогос наран жаргаагүй

	Мянган шөнийн зүүдэнд чи минь

	Учиртай үгээ зүрхэнд шивнэсэн юм

	Хааяа хааяа чамайг санадгаа нуухгүй

	Халхын хүүхнүүдийн манлай явсныг чинь мартахгүй 

	 

	гэж гардгийг уншигч авгай сэтгэлдээ болгоох буй заа. 

	 

	... Хаа байна өнөө Хандармаа

	Хамгаас сайхан Сүнжидмаа

	Харж явсан уул ус чинь 

	Халгиж явсан учралт газар чинь 

	Урьдын адил цэнхэртсээр 

	Уужмын холоос цэлийж байна

	Ургасан мөртөө тарьсан юм шиг 

	Дунд голын ногоо

	Учирсан мөртөө салсан юм шиг 

	Дуулим хөндийн бараа

	Хэдийд та нараас салснаа 

	Хэлж мэдэхгүй салхи

	Хээнцэр дүрийг чинь тольдсоноо

	Тогтоож чадаагүй горхи

	Хажуу талаас ширтэвч

	Харин та нар л үгүй байна

	Хаа байна өнөөх Хандармаа

	Хамгаас сайхан Сүнжидмаа

	Дуунд л байна Хандармаа

	Дуугаар л амилна Сүнжидмаа

	 

	Л. Цогзолмаа өөрийн бичсэн “Олон гэдэг оломгүй далай” номын өмнө надад зориулан бичсэн бичээсийг доор толилуулмуй. 

	 


2. БУРХНЫ ЗОХИОЛООР АМЬДРАХЫН УЧИР

	 * * *

	Үүрийн шар туяанаар бурхны дүр эгшнээ харагдаад далдардаг.

	 

	 * * *

	Бурхан хүнд хэрэгтэй цагт тусалдаг. Заримыг нь бэрх чанд гэсгээдэг. 

	 

	 * * *

	Бурхан бий гэж үнэхээр итгэж чадвал түүний ач тус нь илт мэдрэгддэг. Бас түүний төлөө сайн муу үйлийг бүтээж, заримыг нь доройтуулдаг.

	 

	 * * *

	Эцэг эхийн нүд хэзээ хойно ч гэсэн тэнгэрийн оддын зайнаас ширтэж байдаг. 

	 

	Эл мөрүүд бол нэгэн агшнаа сэтгэлд зурсхийн орж ирээд дэвтэрт буусан зүйлс юм. Энэ нь би өөрийнхөө сэрлийн сувгаар бурханлиг юмсыг хүлээн авсан мэт сэтгэгдэнэ. Эртний ном сударт “Эрдэнэт хүмүүний биеийг олоод” гэж дэмий нэг хэлээгүй ээ. Гагцхүү бид сэрлийн тэр нарийн нандин мэдрэхүйн “сувгаа” яагаа ч үгүй битүүрүүлж орхиод ид шидийг нь үздэггүй ажаам. Хүн бүрд өөрийн авралт бурхан байдаг тухай яриа ертөнцийн сонорыг эдүгээ нэгэнт дэлджээ. 

	... Америкийн Силикон Велли хотод сэтгүүлч Питер Иованович гэдэг хүн хар хурдаараа давхиж явтал тэнгэр бурхан чихэнд нь шивнэх шиг болоод машиныхаа суудлаас зүүн тийш бултан зайлж жолоо барьж явсан бүсгүйгээ хазайтал түлхэх агшнаа бууны сум нэгтэйгээс нисэн ирж урд шилийг нь цөм цохижээ. Ганцхан хором л алдсан бол толгойдоо сум зоолгох байжээ. Түүнээс болоод бурханд бүр ч итгэх болж, эгзэгтэй цагт ачлалт бурхнаа үзэж, ивээлийг нь хүртэх болсон хүмүүсийн тухай үлэмж сонин ном бүтээсэн гэнэм. Клиникийн буюу зуурдын үхэлд ороод “бурхны авралаар” ахин эргэж ирсэн хүмүүс бурхныг дурсах нь олонтоо ажээ. Тэдний үзсэнээр бол бурхад ер бусын сүрлэг агаад алтарсан хийгээд намирсан тас хар үс нь царайг нь чимж зурсан юм шиг зохисон хувцсан дээрээ алтан бүс бүсэлсэн байдаг гэнэ. Харин далавч жигүүр нь зөвхөн хүүхдэд л харагддаг агаад тэдний үзсэнээр бол гүн цэнхэр юм уу ягаавтар өнгөтэй гэнэ. Францын алдарт эмэгтэй Жанна Д. Арк:

	... Би бурхны дууг гурван удаа сонсож хэдэн удаа нүдээрээ үзсэн яг л би одоо та нарыг харж байгаа юм шиг тодхон харагдаж байсан гэсэнд нь Францыг аварсан түүний ер бусын гавьяаг нь санаад үе тэнгийнхэн нь итгэсэн гэдэг. Бүүр 1991 онд Элизабет Клайн нэрт эмэгтэй Лос-Анжелост машин барьж явтал “Зүүн гараа бариарай” гэж сүрлэг дуугаар хэлэхийг сонсож жолоогоо тэр ёсоор залтал нэг том ачааны машин өмнөх тэрэгнүүдийг яах ийхийн зуургүй няц дайрч, олон хүний амь сүйдэн гагцхүү тэр эмэгтэй амьд үлдсэнээ бурхны авралтай холбон бичжээ. Үүнийг өгүүлэхийн учир нь миний амьдралд ч ийм явдал тохиолдсоныг сүслэн санаж явдагтай холбоотой юм. Тэр явдлыг мэдэх хүмүүс ч эдүгээ амьд сэрүүн агаад сонин хэвлэлд ч бас бичигдэж байсан удаатай билээ. 

	1963 онд юм сан. Яг нөгөө Завханы Отгонтэнгэр мөргөдөг онгоцонд би хувааритай байлаа. Нислэгийн танхимд онгоц хүлээх агшнаа гэнэт юм уумаар тэгэхдээ бүүр хүйтэн пиво юм уу нэг зуун грамм хэртэй юм татмаар санагдаад, дэргэдээ зогссон сэтгүүлч Хасбазарт оочир захичхаад гарч гүйгээд ойрхон юм олдохгүй болохоор нь нисэгчдийн байраар орж юм уугаад иртэл онгоц нисээд явчихсан байлаа. Албан томилолттой учраа хэлж байж хоёр цагийн дараа нисэх өөр нэгэн онгоцонд багтаж суулаа. Тэр үед нэг онгоц хэд хэдэн аймгийг хавсран нисдэг байсан юм. Харин эхнэр маань Отгоны онгоцонд билет авсныг мэдэх учир тэвдэж уйлаад радиогийн орлогч дарга Н. Мятав гуай дээр ирж байсныг нь томилолтоос ирээд дуулсан билээ. Тийн бурхны авралд орж үлдсэний ачаар эдүгээ та бүхэндээ эл ном туурвилаа зориулж буйг ч сэтгэлдээ болгоон буй заа. Түүнчлэн Налайхаас нүүрс ачсан хоёр тэрэгний нэгэн дээр нь эндүүрч суугаад Баянзүрхийн гүүрний орчим иртэл нөгөө тэрэг нь хажуу тийшээ гэнэт хөмөрч унахыг хараад бурханд залбирч явснаа нуух юун. Уг нь намайг нүүрсний тэргэн дээр сууж явахыг тэр онхолддог машины жолооч зөвшөөрсөн атал би андуураад муухай ааштай өвгөн жолоочийн машин дээр гарчихсанаас тийн аврагдсанаа санахад дотор эвгүй болдог юм. Тэгээгүй бол тэр ачсан нүүрсэнд нь дарагдах буюу цохигдоод өнгөрөх байсан биз. Амьдралыг заримдаа бурхны зохиол мэт бодох нь бий. Би өөрийн амьдарч байсан үеийн хүмүүсээр жишээлэн ийн боддог. Жаргал зовлон хоёрын дэнсийг ч бурхан заримдаа тааруулдаг болов уу гэлтэй. Жишээлж хэлэхэд миний дотнын хүн Л. Цогзолмаагийн хувьд гэхэд л бага залуу насандаа өнчин өрөөсний зовлонг эдэлж, бас өргөмөл эгчийнх нь нөхөр баригдаж, сүүлд нь эгчийгээ орхиод Гаваатай дэр холбож түүндээ орхигдож явсныг бодоход санаанд багтамгүй ч сүүлдээ хэрхэн хүн бүхний хайрлан хүндэлдэг хүн болоод эдүгээ үр хүүхэд, ард түмнийхээ хайранд хэрхэн жаргаж буйг бодоход түүнд насныхаа эхэнд зовж, насныхаа зунаар мандаж, намраар налайхын хувийг хайрлажээ гэлтэй. Гэтэл Ю. Цэдэнбал даргыг бодоод үзье. Насныхаа залууд яаж өндөр авч, бараг насан туршдаа төрийн өндөрт байсан атлаа төгсгөлд нь хэрхэн зовж бусдын газар амьсгал хураасныг бодоход эмгэнэлтэй атлаа өрөвдөлтэй бус уу. Ус ундаргад, буян хэмжээнд гэдэг. Алив юм өөрийн цагтай, өөрийн насны хэмжээтэй ажгуу. Миний хувьд ч гэсэн дандаа өндөр авч яваагүй. Насныхаа эхэн, дунд хэрд барцадтай замыг туулсан билээ. Түүний тухай эдүгээ үнэн худал элдвээр ярилцах нь бий. 

	 

	... Туулсан зам, үзсэн амьдрал минь багадаагүй

	Туул хийгээд Урт цагааны урдуур алхсан минь цөөдөөгүй

	Тунгалаг сарны дор гуниглаж үзсэн минь багадаагүй

	Тусгаар тогтнол эх орны төлөө шаналсан минь цөөдөөгүй

	Шүлэгчийн хувьд үзэх ёстой бүхнийг үзсэн 

	Сүрэнжавын төлөө бус монголын төлөө үхэх ёстойг ухаарсан 

	Ааг сархдыг амьдралынхаа хугаст тэвчсэн болохоос

	Ариун хайр, тэнгэрлэг чанараа гээгээгүй

	Амрагийн эрдэм, хөнжлийн цэнгэлд боловсроогүй хэдий ч

	Сайны манлай, сайхны туйлтай саатаж үзсэн 

	Эдүгээ амьдрал хийгээд хувь заяандаа гомдох юмгүй

	Энэтхэг хүрч, Ганга мөрнөөс амсаж, Гималайг харсан 

	Эрхэс тэнгэрийн аль нэг зайнаас дээдсийн сүнс намайг харж байгаад итгэдэг 

	Энэхүү уужим газар дэлхий дээр гагцхүү Монголдоо төрсөн заяандаа биширдэг

	Явсан зам үзсэн амьдрал минь багадаагүй

	Яруу найргаа амь нас гэж эрхэмлэсэн минь алдаагүй

	Ялгуун Туулын хөвөө, Улаанбаатараасаа уйдаагүй

	Ямар их хувь заяагаар төрөв өө гэж дуулдаг дуунаасаа урваагүй

	 

	3. УВДИС ТАРНИЙН УЧИР 

	Дорно дахины нууц, дотоод тарнийн шидийг хэн хүн санаан зоргоор тайлж болшгүй. Тарнид үгийн шид, сэтгэлийн хүч орших амуй. Тарни хийгээд түүний шившлэгт ялах дийлэхийн шид увдис, аюулын аянгыг сарниулахын арга ухаан, нүүрлэсэн гай барцадыг зайлуулах сүр хүчин нуугджээ. Иймийн учир уншлага болон түүний дотоод тарнийг монголоор уншина хэмээх нь учрыг мэдэх хүнд инээдэмтэй агаад эндүүрэлтэй явдал мөн болой. Эдүгээгийн хэлээр өгүүлбэл тарни тодорхой орон зайд нөлөөлж, эсрэг цэнэгийг зайлуулж түүний хүч чадлыг сарниулан доройтуулж, эзэндээ ээл болж биеийн хийгээд сэтгэлийн заслыг хамтад үзүүлдэг ажаам. Ингээд тарнийн увдис учрыг ухаарсны хэрээр өгүүлье. 

	 

	Хэ хи зүмпрэл, шүгдэн да-чиг, римбучи 

	 

	гэсэн тарнийг эмэгтэйн сав өвдөх, мал хөнгөлөхөд хүртэл хэлдэг нь учиртай аж. Урьд нь нэг бурхан хүн бүсгүй хүн рүү харанхуйд мөлхсөн чинь өвдөг доороос нь гэгээ гараад байхад эвгүйрхжээ. Түүнээс улбаалан “гишгэсэн газар болгоноосоо лянхуа дэлгэрүүлж байх нь энэ ертөнцийн жам” буюу гэж номлосон агаад тэр цагаас эхлэн одод мяралзахаа больж анивалздаг гэсэн домогтой ажгуу. 

	 

	Намс зандаа базар гардияа, хулуу хулуу дистаа дистаа, вандаа вандаа ханаа ханаа, амирдий хумпад. 

	 

	Эл тарнийг гэрт хүн шээсэн юм уу хүн үхэх, хүүр авах, гүйдэлтэй газар очих, хүнтэй ам зөрөх, муу ажил үйлдэх, шар шувуу дуугарах тэргүүтэнд хэлдэг байжээ. Мөн хууччуул хэлэлцэхдээ хүн нөгчсөний хойно 48 хоног хөлдөөхгүй, эвгүйрүүлэхгүй байхад тустай гэлцдэг нь нэгийг мэдсэн хэрэг буй за. 

	108 гэгээнийг дуудсан Өндөр гэгээний өршөөлийн тарина хэмээх нэгэн тарнийг итгэл шившлэг дүүргэн өгүүлэхийг сонсож бишрэл төрснөө доор толилуулбал ийн буюу. 

	 

	Ум жа даарий махагала сэда Занабазар сумади гарди Дармаа хаза мандри суухаа 

	 

	гэсэн нь 

	 

	Өндийх гэсэн толгойноос

	Өршөөлтэй болгон нь наашаа 

	 

	гэсэн утга бүхий өндөр гэгээн Занабазарын номлосон замбативийн бүх бурхныг дуудсан ганцхан өршөөл хэмээн хэлэлцэх нь буй. 

	Учир мэдэх өвгөчүүл шар тос халаалган нэг аяга уусны хойно нанчид хүртэхдээ... 

	 

	Дэчин гомбоо лхамаа ламаадан 

	 

	гэлцэх нь бий. Энд цуг уусан нөхөртөө хорлогдохгүйн шид орших ажээ. Усны үерт хөвж яваад Дэчингомбоо-г хэлэхэд шарилж тааралдаж амь гарсан удаатай гэлцэх нь нэгийг өгүүлнэ. 

	Урьд юм л бол мэгзэм унших, тэгэхдээ өмнө нь

	 

	Ойдов гүнжийн туваан Доржий цан 

	 

	гэх нь бий. Тэгээд чөтгөртэй газар “Туваан, туваан” гээд байхад алзахгүй гэлцэнэ. Дашрамд өгүүлэхэд Гомбожав багшийн үед (Гандангийн хамба байсан) бидний хэсэг сонирхогчид мэгзмийг монгол аялгуунд буулгах оролдлого хийж

	 

	Мэгзид зээвий дэрчин Жанрайсэг 

	Дэмид чимбуу бамбуу Жимбий ян 

	Дүгдэн малий жанцог сунвайдон 

	Ганжин хайвий дүгдэн зонхова

	Лувсандагвий шавлаан сулбаан дэв 

	 

	гэсэн таван шадыг 

	 

	Алаг үзэлгүй өрөвжихүйн их сан жанрайсэг 

	Хир болгоогчийн эзэн тэнгэр Жамъян 

	Шуламсын орныг дарж зохиосон Сандаг 

	Цастны мэргэдийн оройн чимэг Зонхов

	Сайн оюут алдрын өмнө соёрхлыг талбия 

	 

	гэж “орчуулж” явсан удаатай билээ. Энэ нь залуугийн гэмээр алдас хийсэн ч байж юуны магад. 

	Миний шавь Ц. Мөнх-Очир (шүлэгч лам) нэг удаа манайд нэгэн хөдөөгийн хүнийг дагуулж ирэв. Шалмаг сэргэлэн агаад элдвийг дуулж ихийг үзсэн тэр өвгөжөөр шар хүн намайг шинжсэний хойно: — За чиний юм чинь санаснаар чинь бүтдэг хүн юм байна. Иймд дандаа сайн сайхныг бодож яв! Муу юм бодвол тэр чинь бас сэтгэлээр чинь болно гээд Ума хум-ыг есөн удаа уншсаны хойно хэлэх есөн “дэв” орсон тарнийг зааж өгсөн билээ. Тэр нь ийн буюу: 

	 

	Жий жинжий лайвий зайчиг дэсэнгий

	Мэгдэв, Хандав, Нолдэв, Яндэв сан 

	Оройдов, Сайдав, Гойдов, Багдав сан 

	Югдэв Лхасаг минтэн Сам жүржиг 

	 

	Нээрээ л үүнийгээ ихэд сүслэн уншихад илтэд тус нь сэтгэлд мэдрэгдэх нь олонтоо билээ. Үүнээс улбаалан өгүүлэхэд монголд есийн тоо нэн учиртай ажээ. 

	Бурхад есөн давхар олбог дээр суудаг, есөн цацал өргөж, есөн цагааны бэлэг барьдаг, хүн есөн сүвтэй, есөн төө биетэй, есөн үетэй, есөн мэнгэтэй, есөн хор цээрлэдэг, есөн эрдэм төгссөн байдаг гэнэ. Үүн дээр Чингис есөн өрлөгтэй, есөөр үелсэн цэргийг байгуулж, есөн манжлагат тугтай байсныг санахад илүүдэхгүй, ес дахин ширээгдэж гэмээ нь сэлэм, болд болдог, есөн эрүү давж гэмээ нь хулгайч, сайн эр болдог байж. Ийнхүү тэр мэргэн хүний зааж өгсөн есөн дэв бүхий тарниа дээдэлсээр би өдий хүрч өдий зэрэгтэй явнам бус уу. 

	Тэрчлэн нарны аймаг есөн гарагтай, нар тэнхлэгээ гурван ес буюу 27 хоногт эргэдэг, хүний зүрх гурван ес 27 удаа цохилоход цус бүх биеэр нэг удаа эргэдэг гэж эрдэмтэн мэргэд томьёолон гаргасныг эргэцүүлэн санавал тарни хэмээгч нь ихээхэн учир увдистай, үгийн ид шидийг үзүүлэхийн үндэс ухаарал шингэсэн эрдмийн хураангуй болов уу хэмээн мунхаглахын учир үүнийг толилуулав. Тунгаан соёрхох буй заа хэмээн туурвилынхаа завсар хавчуулж өчүүхэн тусыг үзүүлэхийг хичээсэн минь энэ билээ.

	 

	4. ЦАГ ЦАГИЙН БОДРОЛ

	 

	Ардчиллыг би үзэн ядагч биш ээ. Харин ч хуучныг өөрчлөхийг хүсэж: 

	 

	Тушаалтны өмнө дэгсэн 

	Тушаатай морь байснаас

	Тулааны суманд сийчүүлсэн 

	Туг байх минь ч яалаа 

	 

	гэж бичиж байлаа. 

	Ийнхүү зарим зүйлийг нь би ч мөрөөдөж байсан юм. Гэвч өнөөдрийн ардчилал миний санаснаар болсонгүй. 

	 

	 * * *

	Улс төрийн товчоо бууж огцорно? гэж хэний ч толгойд байгаагүй юмыг бид хийснээрээ давтагдашгүй алдаа гаргасан юм. Түүний оронд УТТ-г шинэчилж болох байсан. Ингээгүйгээс төрийн бүх давхаргууд нурсан юм. 

	 

	 * * *

	Алив юм заавал нэг юмнаас эхтэй байдаг. Лениний намыг шинэчилнэ гэж гарч ирээд хэн нурааж, хэн тараасан билээ. Аварга их гүрэн элгээрээ харуулдан унаад арван тийшээ тарахыг үзлээ. Зэвсэглэсэн дайсан дийлээгүй юмыг аргаар унагааж болдгийн жишээ энэ. 

	 

	 * * *

	Бөгс арчсан цаас гэнэтийн салхинаар тэнгэрт нисэж явдаг шиг гудамжны явган хов өнөөдөр тэнгэрт гарч тив дэлхийд яригддаг цаг ирж дээ. Бид энэ бүхнийг үзэх үйлтэй ажгуу. 

	 

	 * * *

	Ерөнхий сайд П. Жасрайн гомдож уурссан царайг зурагтын дэлгэцээс харав. Сөрөг хүчнийхэнтэй П. Очирбатын өрөөнд уулзаж буй ажээ. Үнэхээр юм хийх сэн гэж бодож яваад гүтгүүлнэ гэгч санаанд багтамгүй зүйл ажээ. Юутай цөвүүн цаг гэгч энэ вэ. 1994.04.15

	 

	 * * *

	Хорт могойд хүртэл хойд төрөл байдаг ажээ.

	 

	 * * *

	Хагацашгүй сайн нөхөртөө марташгүй муу үгийг бүү хэл! гэсэн эртний үг юутай үнэтэй. Тэр муу үгэндээ тээглэж, тэр үгийнхээ үйлийг эдлээд түүндээ амаа бариулаад айлын босго давж чадахаа больсон хүн бол (багын найз) Самбуугийн хүү юм. Түүнд одоо “Өвгөнтийн хөндийгөөс” өөр очих газар, орох айл олдохгүй болсон нь юутай харамсал. 1994.09.28

	 

	 * * *

	Гуйлгачинд юм өгөх нь зөв үү?! Миний бодоход бол буруу. Нэгдүгээрт гуйлга гуйна гэдэг бол нэр төрөө гаргуунд нь хаясан явдал. Хоёрдугаарт өдгөө гуйлгачилж буй хүүхэд бол хожим юунаас ч цээрлэхийг эс мэдэх ичгүүргүй амьтан болох урьдчилсан захиалга өгөөд сууж буй хэрэг. Эцсийн эцэст энэ бол арчаагүй явдал. Гэхдээ энэ нь хүний зовлонг хуваалцахгүй гэсэн үг биш. Хэнд ч зовлон тохиолдож болно. Зовлон тохиох, гуйлга гуйх хоёр бол огт хоёр өөр явдал. Энэтхэгт бол үүнийг хувь заяатай холбож боддог. Түүнтэйгээ эвлэрэх түүнээ эдлэх нь бурхны сургаалын нэг гол үзэл юм. 

	1994.08.30

	 

	 * * *

	Нэгнийгээ өөдөлбөл царай нь барайж дотор нь базлах, доройтвол нүүр нь гийж зүрх нь цээжээ дэлдэх өвчин эдүгээгийн монголчуудад тусжээ. Энэ бол монголын тэр дундаа сэхээтний том эмгэнэл юм. Бидний багад бол хөдөөгийн улс, тэдний хүү тэгж сайн яваа гэнэ, овоо доо гэлцдэг сэн. Гэтэл тэр бүхэн өнөөдөр үлгэр болж хувирах гэж үү. 

	1994.09.26

	 

	 * * *

	Өөрөө сайн ойлгоогүй байж бусдад ойлгуулна гэдэг бол санашгүй хэрэг юм. 

	Үүнийг би “Бишүби” урсгалын нэгэн хүний үгтэй холбон хэлж буй хэрэг юм. Энэ бол зүгээр л цагийн долгионыг тохиолдуулан “толгойгоо өндийлгөөд” үзэх гэсэн явдал аж. Хүн өөрийгөө “сонгодгийн хэмжээнд” бодох нь гэмтэй. Классик болох эсэх нь өөрөөс нь шалтгаалахгүй хожим нь шийдэгддэг хэрэг аж. Лорд Байрон сэтгэл нь уулгалан бадраад нэг хатагтайн альбомд

	 

	Талын аянчны сэтгэлийг 

	Татах өнчин булш шиг 

	Энхрий чиний минь харцыг 

	Энэхэн хуудас булааж байг

	Шүлэгч хэчнээн мөрөөдсөнийг 

	Сүүлд үүнээс минь үзээд

	Дуртай хайртай байсныг минь

	Дурсаж хэрвээ санавал 

	Зүрхээ энд чинь оршуулчхаад

	Зүггүй арилсныг минь мэднэ дээ 

	 

	гээд бичиж орхичхоод явчихсан нь хожмоо Байроны 12 сонгодог бүтээлийн нэгэнд орсон гэдэг.

	 

	5. УРАМ ХАЙРЛАСАН ҮГС БУЮУ ТЭМДЭГЛЭЛИЙН ДЭВТЭРТ ХИЙСЭН ТАТАЛБАР 

	Шинэ жилийн (1996.12.31) шөнө 11 цаг 20 минутад санаандгүй байтал Бат-Эрдэнэ аварга нэрээ хэлж утасдан баярын мэнд дэвшүүлэв. Эрийн манлай энэ цагийн их аварга маань өөрт нь талархагч түмний дотроос энэ үдэш намайг гоцлон санаж ийн хүндэтгэл үзүүлсэнд сэтгэл ихэд баясав. Өглөө боссон хойно ч гэсэн удтал санагдсаар байв. Мөн эхэлж утас авсан гэргий Л. Цэнд, ач хүү С. Лүндэг нар баярласнаа өгүүлж байв. Шинэ жилийн энэ мөчөөс гэрт маань хийморийн лянхуа дэлбээгээ задалсан нь лавтай буй заа. 

	 

	 * * *

	Авьяастай хүн бол ямар ч юмыг бүтээж, юуг ч хийчхэж чаддаг юм байна. Чамд баяр хүргэе гэж доктор Л. Хүрэлбаатар миний “Хэрлэнгийн баръяа” номыг уншсаны дараа утсаар хэлсэн өдөр бол 1996 оны 9-р сарын нэгэн сайхан өдөр байлаа. 

	 

	 * * *

	Чамд гайхамшигт сэрлийн увдис байна 

	Чамд аймшигт сэтгэл зүйчийн совин байна 

	Харьцангуй залуу хүн чамд

	Харь холын одод ч ойртон мишээх ирээдүй байна гэж

	Сэтгэл зүйн багш Лариса Андреевна надад хэллээ

	Сэтгэл зүйн хичээлийн хаалтын өдөр өнөөдөр хэллээ

	Магтаалд хүн дуртай гэдэг үнэн байхаа

	Магад тэр үгийн дараа сэтгэлд гэрэл татаад

	Хаврын цастай бужигнан бургиж байснаа мартагнан 

	Халуун цус зүрхэнд булгилан цээж хөнгөрлөө

	1981.04.16 Москва хот. ВЛК

	 

	 * * *

	Цагтаа монголын хамгийн сайхан хүүхэн гэгдэж явсан хүн - Чамайг үнсье! гэж утсаар надад хэллээ. Тэр сацуу онгодын оч сэтгэлд харваж, залуугийн цус зүрхэнд булгилав. Үг гэгч ийм хүчтэй ажээ. Заяа гэгч хүнийг өдий насанд бас орхидоггүй хаа нэгтэйгээс бурхан биднийг харж байдаг ч байж юуны магад. 1992.04.18. Бямба гараг

	 

	 * * *

	Нэг үе зохиолчдын хороогоор багтахгүй “Том зохиолчид” цээж түрэн архи саримс ханхлуулан (1991-1992) явцгаах болсон байв. Гэтэл одоо (1994) тэд хаа байна?! “Томчуулыг” ертөнц мөн ч амархан мартаж байна шүү. Тэгэхлээр тэднийг гайгүйд бодож явсан бид ч мөн “тэнэгүүд” байж таарлаа шүү. 1994.05.16

	 

	 * * *

	Дайсантай байх нь заримдаа зүгээр ч юм уу. Учир нь үргэлж сэрэмжтэй байна. Алмай амарлингуйгаас аварна. Чамайг үргэлж чангална. Гэхдээ дайсан бол дайсан. 1994.04.20

	 

	 * * *

	Эсэн хаанаас зугтаалгаж, ойрадын харагчин хатан Өнөболдын ах Болуна-г хөмөрсөн том тогоон дотор нуугаад дээрээс нь аргал асгаж, - Чимээгээ аяд! гэж захиснаар аварч өнгөрүүлжээ. Хожим тэр Болуна Өнөболдын оронд хаан суугаад жил бүр ойрадын Харагчин хатанд хадаг өргүүлдэг байв гэнэ. Ачийг хариулах энэ ёсон эдүгээ албан тушаал амлах янзаар солигдоогүй байгаа даа. 

	 

	 * * *

	Төрийн толгойд юм мэддэггүй хулчгар мохоо хүн байвал ямар балаг тарьдгийг тэр нэгнээс үзсэнээ түүх чи бүү мартаарай даа. 

	 

	 * * *

	Социализмын алтан дунджийн жаазанд хэн бүхнийг тааруулах гэх нь сэхээтний зүгээс эсэргүүцлийг хүлээх нь бий. 

	 

	Муухан мушилздаг хүнийг 

	Даруу гэх юм миний энэ үед 

	Юугаа ч мэдэгддэггүй хүнийг 

	Төлөв гэх юм манай энэ үед 

	Иймэрхүү даруугаар хэрвээ туг хийвэл 

	Ёрог даавуу байх сан биз 

	Иймэрхүү даруугаар хэрэв сэлэм хийвэл 

	Ир мөр нь ялгарахгүй сэн биз 

	 

	 * * *

	Хүнд нуух юм гэж бас байдаг 

	Хэрвээ тийм үгүйсэн бол 

	Гэрт хаалга гэж байхын хэрэг юун 

	Захианд дугтуй гэж байхын хэрэг юун 

	Оронд хөшиг гэж байхын хэрэг юун 

	 

	 * * *

	Би амаргүй цаг үед аж төрж байгаа минь үнэн. Гэвч бурхан намайг энэ бүхний гэрчээр үлдээсэн. Цаас үзэг хоёрын хүчээр би цаг хугацааны насыг давж хожмоо чамтай учрах болно. Гагцхүү би хэн нэгнийг бодож худлаа хэлэх эрхгүй. 

	1996 оны 10-р сарын 9-ний үүрээр бичив.

	 

	 * * *

	Баяжлаа хэмээн хэчнээн сайхан зүүдэлсэн ч

	Байхгүй ээ, сэрсний хойно хоосон 

	Баатрын дүрээр хэчнээн сүрхий аашлавч

	Барилцаад авахын цагт хулганын зүрхтэй бол хөөрхий

	1996.10.10. 05 цаг 23 минут

	 

	 * * *

	Дэвтэр бүхэн минь миний амьдралын нэгэн намтрыг нээх амуй. Түүний шат гишгүүрээр та өгсөх тоолон миний амьдарч үзсэн он жилийн гишгүүрээр өгсөх мэт санагдах аваас сэтгэл минь амарна. Аливааг бүтээхэд гагцхүү авьяас хэрэгтэй. Түүнгүйгээр ямарваа уран бүтээлийн тухай ярихын хэрэг байхгүй. 

	Аливаа туг, барьсан хүнийхээ хэмжээгээр манддаг юм. Тэр хүнийхээ эр зориг нэр хүндээр хэмжигддэг. Хүссэн болгонд тугийг бариулдаггүй юм.

	 

	 * * *

	Хөгшдийн цээжнээс урссан туульс мэт 

	Хөх тэнгэрийн хууль мэт шүлэг бичих юм сан. 

	1994.09.01

	 

	 * * *

	Тэвнийн чинээ нүхээр 

	Тэмээн чинээ жавар шургана

	Энэ үнэн үг ажээ

	 

	 * * *

	Цэцэг өргөс хоёр 

	Нэг бутнаас ургадаг 

	Цэцэн тэнэг хоёр 

	Нэг эхээс төрдөг 

	 

	 * * *

	Далай давалгаандаа багтана 

	Одод тэнгэртээ багтана

	Ус эрэгтээ хашигдана

	Хүн засагтаа захирагдана

	Илүү гарч задгайрвал 

	Энэ орчлонд замаа алдана 

	Бурхан үүнийг бодож гаргасан 

	Буг түүнтэй тэрсэлж маргасан 

	1996.07.31. Си-зу нуур 

	 

	 * * *

	Мөнгөтэй хүн хүн болж

	Өнгөтэй хүүхэн зүсээ олж

	Элдвээр хэлүүлж явсан нөгөө муу Бямбааг минь 

	Эргэх хорвоо өнгөө олж байна. 

	 

	 * * *

	Тэнэгэр ухаантан гэмээ нь

	Өөрөөсөө бурууг эрнэ

	Тэнэг толгойтон гэмээ нь

	Бусдаас бурууг эрнэ

	 

	 * * *

	Алмай тэнэгийн нэг насаараа хийж чадаагүйг 

	Авьяастай хүн ганцхан агшинд бүтээнэ

	 

	Кино найруулагч Г. Доржсамбуу энэ үгийг ганцхан агшнаа хэлснийг тэмдэглэж авав 

	 

	 * * *

	Цастай өвлөөр модны мөчир 

	Цааны эвэр шиг сэрэлзэнэ

	 

	 * * *

	Сэтгэлтэй хүнээ санагалзахад 

	Цээжний тус сарнай дэлгэрнэ

	 

	 * * *

	Хайртай болсноо бодоход 

	Харанхуй шөнө ч цээжинд зул гэрэлтэнэ

	 

	 * * *

	Эрчүүл хавиар нь эргэлддэг 

	Эхнэр хүүхнүүд байдаг шиг 

	Эрвээхийг илүү дууддаг 

	Цэцэг гэж бас байна 

	 

	 * * *

	Бүсгүй хүний нулимснаас илүү хүчтэй ус гэж энэ дэлхийд үгүй. 

	Ж. Марли. (Итали)

	 

	Эмэгтэй хүн татгалзсан ч зөвшөөрсөн ч хамаагүй гуйлгуулах дуртай. 

	Овидий (Итали)

	 

	Харанхуй орчинд эмэгтэй хүн гэрэлд байснаасаа огт өөр дур сонирхолтой байдаг. 

	Ш. Баргальи (Итали)

	 

	Энэ бүхнийг тэмдэглэсний учир гэвэл би 1988 онд Югославт намрын найргийн баярт очоод Италийн нэг гайхам яруу найрагч эмэгтэйг зүсэлж харсан юм. Тэр уулзалтад бурхнаас элч болгож илгээсэн юм уу гэмээр сайхан хүүхэн байсан даа. Италичууд бүсгүй хүнийг таних увдистай улс ажээ. 

	 

	 * * *

	Хээрийн салхинаас тунгаасан бодлоос ямагт ариун үнэр сэнгэнэдэг. 

	 

	 * * *

	Үхэл нь ойртож яваа хүн үгээрээ ямагт хүнийг зэвүүцүүлдэг, мөн өөрөөсөө холтгодог. 

	 

	 * * *

	Хувь заяагүй хүн азын аяганы амсар зуухаас ямагт тойрч байдаг. 

	 

	 * * *

	Атаархлыг би анхнаасаа ойшоогоогүй юм. Өөртөө юмтай хүн бусдын гар дээрхийг хараад тэгтлээ ухаан алдахгүй. Атаархуулж явсан болохоос атаархаж явсангүй. 

	 

	 * * *

	Дэлхийн залуучууд оюутны их наадмын тугийг Түвдэндорж аварга өргөж явсан нь санамсаргүй юм биш. Туг эзнийхээ хэмжээгээр өргөгддөг юм. 

	 

	 * * *

	Маргааш бол өнөөдрийн аюулт дайсан юм.

	 

	 * * *

	Олны сэтгэл түүнийг хаан мэт үзвэл сая хаан Чингис болмуй. 

	 

	 * * *

	Олон хоног архи уусан хүний ам ойртохын аргагүй байдаг. Би нэг тийм хүнийг хараад: 

	— Доёогийн амыг үнэрлэснээс 

	Дотнын хүүхнийхээ бөгсийг долоосон нь дээр гэж хэлсэн билээ.

	 

	 * * *

	Чимэг гоёлоо хүүхнүүд баяраар зүүг, яах вэ

	Чиний минь царай өөрөө баярын гоёл билээ. 

	Омар Хайям

	 

	 * * *

	Шекспирийн шүлгээс

	... Хурганы зөөлөн арьсыг чоно хэрвээ нөмөрвөл 

	Яасан олон хонины ясыг хэмлэх бол?

	 

	 * * *

	Чамайг алдсанаас

	Амиа алдсан нь дээр 

	Дэргэдээ чамайг байлгая гэвэл 

	Дээдэлж хаанаа хадгалах билээ. 

	В. Шекспир хэмээжээ. 

	 

	 * * *

	Бусад нь чамайг дуустал эдэлсэн ч

	Буянаар надад үлджээ үлдэж

	Уйтгарт намар шиг нүд чинь үлдэж

	Утаа шингэсэн үс чинь үлдэж

	Е. Евтушенко

	 

	 * * *

	Буян хишигт итгэл алдаж

	Буруу нүглээ наманчлан байж

	Орос цамцнаасаа салалгүй байж

	Онгон шүтээндээ залбирсаар үхнэм

	С. Есенин

	 

	Энэ мэт яруу найргийн сувд эрдэнийг хэлхэвч баршгүй. Бидний яг урд Б. Явуухулан, Ц. Гайтав, Ч. Чимид, С. Эрдэнэ гэсэн нэрс дурайж байсанд бахархдаг. Нэгэнтээ С. Эрдэнэ манайд ирээд өөрийнхөө бичсэн “Тэнгэрийн хөвүүний эцэслэл” ном дээрээ “Монголын уран зохиолын алтан үеийнхний алдартнуудын нэгэн Шаравын Сүрэнжавт дурсгав” С. Эрдэнэ. 1997.12.15. гэж бичиж өгснийг урд үеийнхнээс бидэнд өгсөн их итгэл, өндөр шагнал гэж бодож явдгаа гүн хүндэтгэлтэйгээр илэрхийлнэм. 

	 

	Хэрвээ чи өнгөрсөн үе рүүгээ гар буугаар буудвал 

	Ирээдүй чамайг их буугаар буудна 

	 

	гэж Расул Гамзатов мөн ч цэцэн хэлсэн юм шүү. 

	 

	 

	 

	 

	6. ШҮЛГИЙН ДЭВТРЭЭС ЦОХОЛСОН МӨРҮҮД БУЮУ ҮГИЙН ТАРНИ

	 

	Тоомсор муутай ойворгон нэгэнд 

	Тоогдох гэж би шүлэг бичдэггүй

	Тоо нь цөөн ч, зориг өндөр ардынхаа

	Сэтгэлд нь хүрэх гэж би шүлгээ бичдэг 

	 

	* * *

	 

	Хамгийн түрүүн боссон хүн 

	Хамгийн түрүүн нүдлүүлдэг 

	Эсрэг этгээдэд юуны өмнө зүслүүлж

	Эгдүүцэл хорслыг нь өөртөө хүлээдэг 

	Эхэлж үнэнийг хэлэхэд ч

	Эгзэгтэй байдаг 

	Эцэс хожмоо л харин 

	Эрэмгий гавьяа нь тодордог 

	 

	* * *

	 

	Нөхөд гэмээ нь 

	Нөхөд байдаг 

	Нөхөд заримдаа 

	Ноход болдог 

	 

	* * *

	 

	Тушаалтны өмнө дэгсэн 

	Тушаатай морь байснаас

	Тулааны суманд сийчүүлсэн 

	Туг болох минь ч яалаа даа

	 

	* * *

	 

	Сэтгэлийг минь бэртэгчин 

	Хүр хорхой мэт мэрэхэд 

	Зүрхийг минь торго 

	Зөөлөн зөөлөн сэмэрдэг 

	 

	* * *

	 

	Хаадын хөл хээнцэр хивсийг урж ирсэн юм

	Харцын гар хээнцэр хивсийг урлаж ирсэн юм

	 

	* * *

	 

	Онгодын цагт би тэнгэрийн харьяат

	Омогдуу бодлоороо орчлонг дэнсэлж

	Оргилуун хүслээрээ одонд хүрч

	Увдист сэрлийн үзүүрийг атган 

	Ухааныхаа оргилд зогсож байдаг 

	Онгодын цагт би тэнгэрийн харьяат 

	 

	* * *

	 

	Л. Дандарт

	Зүү шиг балчир хүүхэд, Авдар баяны

	Зүлгэн дээр нь мөлхөж явахад 

	Зүр шиг шалмаг эр, халх голын 

	Элсэн дээр нь торойж байж дээ

	 

	* * *

	 

	Дүүдээ хэлсэн үг 

	Ааг сархдын ширээн дээр сэтгэл хөөрөн дарвиад 

	Алтан намрын зөгий шиг шуугьж байсан нөхөд

	Алс хожмоо бодоход насны чинь гангар шаазанг 

	Асгат замын чулуун дээр шидэлж байсан бодогдоно

	 

	* * *

	 

	Хулгай зэлгий шиг нууцхан зохиосон 

	Худал муусайн ховын үгэнд

	Хувийн амьдрал минь хохирсон ч атугай

	Хулчийж би толгой гудайхгүй

	 

	* * *

	 

	Бүхний санаанд таарах хүүхнийг 

	Бөмбөрцөг дээрээс олно гэвэл 

	Бүх л насаараа ганцаараа явна гэж

	Бүртгүүлчхээд, дараа нь эрвэл таарна

	 

	* * *

	 

	Харанхуй тэнгэрт од болон гялалзах юутай онц

	Харанхуй улсын дунд мэргэн болж тодрох юутай ганц

	Харанхуй улсын дунд нүдтэй болж төрөх юутай гай

	 

	* * *

	 

	Далай далай давлагаална

	Сэтгэлийн минь эрэгт ирж эвхэрнэ

	Сэтгэл сэтгэл давлагаална

	Далайн эрэгт ирж номхорно

	 

	* * *

	 

	Толгойгоо гудайж үзсэн ч

	Туг мэт бардмаар өргөж ч үзсэн 

	Тоомсоргүйгээр харин бусдад дохисхийж яваагүй

	 

	* * *

	 

	Нэрээр бичсэн шүлэг 

	Л. Цэндээ-д

	Цээлхэн дууг чинь хөгжим гэвэл 

	Эгшигт нь уярсан нь би билээ

	Найртай сэтгэлийг чинь нар гэвэл 

	Дулаацаж жаргасан нь би билээ

	Эрвэгэр нүдийг чинь цэцэгхэн гэвэл 

	Эргэлдэх эрвээхэй нь би билээ

	 

	* * *

	 

	Өнгөө алдаж зэвхийрэх вий

	Үлбэгэр саарал, бүдэг сүүмгэр болчих вий

	Өнгө минь байвал би байна гэсэн үг 

	Салхи хашаа бол тийшээ өнхрөх 

	Саарал хамхуулд өөрийн гэх өнгөгүй

	 

	* * *

	 

	Үгүй

	Үхэх үгүйгээр төрөх гэж үгүй

	Өтлөх үгүйгээр залуу гэж үгүй

	Үгүй

	Үгүй байхгүй бол 

	За гэж үгүй

	Үгүй байхгүй бол 

	Байна гэж үгүй

	... Үгүй гэдэг үг 

	Үнэтэй байна өнөөдөр 

	За гэж 

	Засдаг үгээр хуурснаас

	Үгүй ээ гэж

	Үнэнээ хэлсэн нь дээр 

	 

	* * *

	 

	Сэтгэлийн ганц амраг минь 

	Гурван зуун жар хоногийн цаана сууна

	Сэмхнээ түүндээ очъё гэвч

	Зүүднээс өөр морьгүй

	 

	* * *

	 

	Мөнгөн шөнийн одод

	Миний зүүдэнд гялсхийхдээ

	Мянган шөнийн учралыг тайлж

	Зүрхний галыг цахидаг 

	 

	* * *

	 

	Саатай торгыг илж болно оо урж болохгүй

	Сайхан хүүхнийг шохоорхож болно оо сонжиж болохгүй

	Сархад дарсыг амсаж болно оо автаж болохгүй

	Сансрын оддыг харж болно оо барьж болохгүй

	 

	
ДӨТГӨӨР БҮЛЭГ : СЭТГЭЛИЙН АЯС

	 

	1. ТЭР ГУАЙ

	Түүний пар пар дуугарч бавтнах нь юун билээ. Нэгэн цагт Тэр гуай хүн шиг төрхтэй явжээ. Инээд ханиад, нөхөрсөг зан дарвисхийх байдал, дагуулсхийх үг цөм түүний өнгө будаг байжээ. Эдүгээ тэр нь хуурч ойчоод, дотор нь юу чихчихсэн нь үл мэдэгдэх бичгийн цүндгэр цүнх шиг амьтан болжээ. Албаны хиймэл маяг бүрнээ тогтоод баахан сургамжлах аяс юм бүхэн дээр гаргана. Бэлхнээ томьёологдсон сонгодгуудын жорыг өмнөө барьж, тэдний нэр төрөөр бусдыг шавхуурдана. Арав хорин жилийн өмнө гүйлгэн харсан бусдын бүтээлийг эдүгээ тэр хэвээр мэт санаж аливаа юмс урагш хөгжсөөр атал өөрөө нэг байрандаа үлдсэнээ үл ухааран, бусдыг мөн тэр зэргээр бодож, тийм ийм гэж томьёолон, тэгүүштэй ингүүштэй гэж зааварлана. Тэр гуай хэрвээ мод юм сан бол эдүгээ бараг бүх навчсаа гүвчихжээ. Хэдхэн ёрдгор мөчир л сэрвийж үлдсэн агаад өөрийгөө ямагт зулзаган моддын дээгүүр бүрхэж байгаа хэмээн бодож ямагт доошоо өнгийж харна. Нэг удаа ч болов хажуу тийшээ хяламхийж, агшин ч болов орчноо эргүүлж, тойруулж үзээсэй. Тэгвэл дэргэдэх модод хэрхэн ургаж, ямар нь хожуул болон үлдэж вэ гэдгийг зэрвэс ч гэсэн үзэх сэн байгаа даа. Түүний пар пар дуугарч бавтнах нь юун билээ. 

	 

	1979.12.19.

	 

	ЦАСАН ДЭЭРХ ХЭРЭЭ

	Нэгэнтээ өвлийн цаг, эргэн тойрон цасан дунд хоёулхнаа архи ууж суулаа. Шартахын зовлонг архи ууж явсан хүн л сайн мэднэ. Ухаандаа амьтны нүднээс дайжиж буй нь тэр. Тасгаа овоо тэгэхэд эл дульдуу байжээ... Үе мөч янгинаж, үстэй толгой арзайна. Дотор аягүйрч огиудас хөдөлнө. Бөглөөтэй юмныхаа бараанаар дэргэдэх нөхөр минь биш болж, дотор нь харанхуйлан хэсэг тонгойсноо нүдээр нь ус гүйлгэнэж салганасан гараараа лонхыг хүзүүдэв...

	Хатсан уруул нь омголтож, хавдсан зовхи нь цэлхэрч, хамаг эрэг шураг нь гээгдсэн машины сэг мэт бүхий бие нь тархиндаа захирагдахгүй салж явчих гээд байгаа нь мэдрэгдэнэ. Сэтгэлдээ бол бөөн зовуурьтай, ажилдаа хавьд очоогүй, авгай хадмынх руу нь гүйгээд явчихсан зэрэг архины хүний түмэн зовлон цээжинд нь бөглөрнө. Өчигдөрхөн л нэг бөөн хэрэг тарьчихсан мэт санагдаад яасан ийснээ тогтоон санаж үл чадна. Дээр нь тэр тэнгэрийн царайг! Ёох, хэдэнтээ балгаад нөхрийн маань үхэнгэ хөх царай бага багаар гэрэлтэж ирэв. Гаргачихгүй л тогтоочихвол хорвоо тэнцвэрээ олно. Малгайгаа үнэрлэж, зуушны оронд сонгинын тасархай зажилна. Хөөрхий! Архичны амьдралын өглөө гэдэг энэ дээ. Өглөө оройноос аюултай. Орой бол яаж ийгээд согтчихсон байх бөгөөд түүнд айх эмээх, дутагдах гачигдахын зовлон гэж үгүй. Нударга зангидан хашхирваас уул нурж, тэнгэр дайвалзахын чинээ санана. Гагцхүү өглөө! Гэрэл бүхэн түүнд аймшиг байдаг. Толгойгоо битүүлээд нүхэндээ шургасан бурхи мэт хэсэг байзнах нь түүнд ашигтай байдаг. Шанага дүүрэн цэл хүйтэн ус түр амсхийлт өгнө. Ходоодны мухарт очоод бүлээсэнгүүтээ ахиад цээж харанхуйлан цанхайж, буцааж гаргахаас өөр аргагүй болно. Мөнөөхөн шилтэй архи нэгэнт дундаасаа өнгөрчээ. Анх ирснээ бодвол бие сэтгэл нь дээрдсэн нь илт. Нөхөр минь зураач юм сан. Уг нь авьяастай сэргэлэн хүн. 

	Гагцхүү энэ хорт ундаанд толгойгоороо оосорлуулснаас ийн сүйрсэн аж. 

	Хавирга нэвт жавар сүүгж, толгодын дээгүүр шуурганы албин тонгочоод, эргэн тойрон царцуу цагаан цас мөс хүйтэн өнгөөр гялбалзана. Ойролцоох хөмөг дээр нэгэн нэвсгэр хар хэрээ ирж суув. Сэтгэлд нэг л эвгүй. Гэтэл нөхөр маань ийн өгүүлэв.... Вот, Суриковын зураг энэ байна. Хатан Морозова гэдэг зургаа яг ийм цагаан цасан дундах ганц хар хэрээний өнгө дүрслэлээр байрлуулан бодож зурсан юм гэв. Нээрээ л тэр зургийг сэтгэлдээ сэргээн бодож үзэхэд чарганы дээр суугаа хар хувцаст цөллөгийн хатан, эргэн тойрон цасан дундах хүмүүс сэлт сэтгэлд амилаад ирэв. Зайлуул даа! Ингэж явахдаа ч гэсэн уран бүтээлчийн бодлоо орхиогүйд нь урлагийн хүний бие сэтгэлийн нэг нууцлаг чанар оршино. Тэдний сэтгэлийн түлхүүрийг олно гэдэг хэн хүний дурын хэрэг биш бололтой. Танил нөхрийн хувьд бол архинд толгойгоо мэдүүлсний нь зөвтгөх ямар ч шалтаг үгүй агаад лонхонд орсон энэхүү тахал, хүн гэгч гайхамшигт амьтны дотроос муутай төдийгүй сайнтай нь бас ойртон нөхцөх ад увдистай ажээ гэж өөрийн эрхгүй бас сэтгэлдээ гаслан эргэцүүлж суусан сан. 

	Энэ маань одоо бодоход 10 жилийн өмнөх явдал буюу. 

	 

	1979.11.14

	 

	2. ТҮҮНИЙГ БИ ӨӨРӨӨР БОДОЖ ЯВЖЭЭ

	Би нэгэн “найзыгаа” их л өөрөөр бодож явсан билээ. Би түүнийг харзны ус лугаа адил тунгалаг санаж явжээ. Эргэн тойрон агч мөсний жаврыг үл ажран, халуун уур савсуулагч харз тэр бээр газрын гил хархан мэлмий буюу. Тагнай хага ташим хүйтэн усанд газрын үнэр амт бүрнээ шингэсний учир дотрыг ариусгах рашааны шид бүрдсэнээр бодож явжээ. Эрлийн тэнгист бодлын цагаан дарвуул босгон одох түүнийг найдангуй харцаар ширтэн дал мөрий нь нөхөрсгөөр тэврэн салсан билээ. Сэтгэлийнхээ аль хөглөг чавхдасыг дэлдэн байж зүрхнийхээ айзмыг наймт хэмээр жигдрүүлэн найргийн дээж түүнд өргөсөн сөн. Гэтэл саяхны нэгэн өдөр найз нөхөр лугаа цавхийтэл учрав... Бодол минь түүний амарлингуй царай дээр далдична. Сэтгэл минь хүлээн суусан хүсэлт хүнээ таньж ядаад эзэн наддаа эргэж ирлээ. Сэтгэлийн хөндийд тунасан бодлын мананд уйтгарын шар навчис хааяахан эргэлдэнэ. Аяа! Ертөнцөө гэж! Чи сэтгэлийн тунгалаг горхины ундарга дээр бясалгалын хүнд илд зоохыг хүснэм бус уу. Хөгжим мэдрэмж хоёрыг хааш нь хөөж, ухааныг тэнгэрийн тавиг болгон өргөмжлөх гэнэм бээ. Сэтгэл бол оюуны чавхдас юм. Чавхдасгүйгээр ямархан хөгжим байж болох билээ. Саяхан бид захгүй тэнгэрийн дор хоёр биеэ сайнаар дурсан мөрөөдөж байсан бус уу. Чиний эрдмийн үүдийг би хүндлэн өргөн өргөх боловч зорилгын чинь харгуйг үл ойшоосон харцаар ширтнэм. Би нэгэн “найзыгаа” их л өөрөөр бодож явж дээ. 

	 

	Москва. 1979.10.19. Шөнийн 04 цаг. 

	 

	3. МАРТАМГҮЙ ДУУЧИН 

	Уртын дууч Бальдир радиогоор дуулав. Би энэ хүнийг ганцхан удаа зүс үзсэн юм. С. Удвал гуайн буянаар Дундговийн нэгэн сумын тайзнаас Бальдир гуайн дуулахыг анх үзсэн юм. Яг л лимбэ гэсэн үг. “Будран харагдах”, “Сэрүүн сайхан”, “Өлийн даваа” гурвыг дуулсан санагдана. 

	 

	Өлийн давааг давахад

	Өндийж хараад давна даа, давъя даа

	Өөрийн дураар болоосой

	Өвдгийг чинь түшээд суух сан даа суух сан даа

	 

	гэж дуулахад сэтгэл уяран дуунд нь итгэж жаргасаар амьдралын учралаа эргэцүүлмээр санагдана. Амьдралдаа ер гуниггүй янзтай, энэ хувь заяатайгаа эгнэгт эвлэрсэн хүн мэт сэтгэгдэнэ. Гэтэл намтрыг нь сонсохоор заяа тавиланг нь өрөвдмөөр бодогдоно. Норовбанзадаас хахь өөр, Чагнаад л баймаар, чихэр амтагдаж, хөөс нь шуугин нуугьсан айраг шиг л санагдана. Дуундаа ер зүдэрсэн албадсан шинжгүй, лимбэ шиг эгшиглэн, нэг сонссон хүн ер мартамгүй нэг их хүнгэнэсэн биш атлаа нугалаа нь уран, аялгуу нь тансаг агаад торгомсог, жинхэнэ боржигин бараатын ая гэдэг нь л энэ байх. Манай нутгийн улаан Базарын Хишигсүрэн л Бальдир гуайд дөхөж очно. Миний дуулж мэдсэнээр бол Норовбанзадад ч энэ хүн л ардын дууны ангир уургийг шимүүлсэн юм гэнэ. Бальдир гуай бол нэг сонссон хүн мартамгүй дуучин байсан даа. Ганцхан удаа л гадаадад (Москвад) явуулсан юм гэнэ. Дээд тал нь Хөдөлмөрийн гавьяаны улаан тугийн одон авчээ. Тэгээд л энэ хүнийг мартах мартуулах ажил дээрээс доороо хүртэл эрчимтэй хийгджээ. Өөрөөс нь ч бас шалтгаалсан нь бий биз ээ. Тэр хүн ийнхүү хувь заяатайгаа эвлэрч хөдөөгийн аглаг суманд уусаж шингээд, тэндээ эгнэгт нойрсжээ. Аз болоход цөөн хэдэн дуу нь радиогийн бичлэгт үлдэж, хааяахан дуулагддаг юм. Та бүхэн миний энэ мөрүүдийг уншсаны дараа дуучин Бальдир гэж даруухнаар зарладаг тэр хүний дуулахыг анзааран сонсоорой. Эсвэл радиод захиалж ч болно. Тэгээд л миний үгийн аль хэр үнэн болохыг ойлгох болно. 

	Хүн ер нь өөрөөсөө илүү хүнийг гаргаж ирэх, гаргаж хэлэх дургүй амьтан юм гэдгийг би Бальдир гуайгаас шалтгаалан бодох болсон юм. Дундговийн дуучин Бальдир гэж ийм нэгэн монхордуу хөх хар хүнийг ганцхан удаа харсан хэдий ч дуу хоолойг нь ер мартдаггүйн учир юундаа байна вэ?!

	 

	1996.10.19. Бямба гараг

	 

	4. УДВАЛ ГУАЙТАЙГАА УУЛЗАХ НЬ ӨНГӨРСӨН НЬ ЮУТАЙ ХАРУУСАЛ 

	Монголд ховорхон заяасан бүсгүйчүүлийн нэг Сономын Удвал ертөнцийн гэрэл гэгээгээ хураасаар эгнэгт биднээс салан одсон нь юутай их харамсалтай вэ?! Гэгээн тунгалаг нүүр царайг нь ахин харахгүй, сэтгэлд дотно дөлгөөн ялдам дуу хоолойг нь ахиад сонсохгүй болж дээ гэхээс зүрхэнд гуниг хурна. Амьд сэрүүнд нь уулзаж учирсан, захисан бүхэн нь эдүгээ давтагдашгүй үнэт зүйл болж он жилийн цаанаас тодорно. Цэнэж хэлсэн үг нь цэнгийн алтнаас ч үнэтэй байсан сан. Түүний ингүүхэн егөөдөл нь хэнийг ч болов номхруулдаг сан. Гашуун атлаа амтлагхан ёжлол нь нэг хэсэгтээ сэтгэлээс үл гарна. Тэр бүхэн нь жаргахад сэрэмж, зовоход хатуужлыг өгөх увдистай бөлгөө. Зохиолчид бараг нийтээрээ бор дарсыг хүртдэг, болох болохгүй юманд зоргоороодуу байсан цаг сан. Нэг удаа ордон дотор явахад нь дарга нар: — За өнөө жолоогүй харчуулын дарга энд явж байна гэсэнд: — Тийм ээ би ч жолоогүй харчуулын “жолоодогч” ухаантай юм. Жолоо цулбуурыг нь олуулахын тулд сайд нар очоод нэг сайхан лекц уншаадах гэсэнд: — Аа тэгж амьд биеэрээ онигоо болохоо болъё гээд зугтаад явчихсан гэлцдэг сэн. Нэгэнтээ би Сүхбаатар аймагт шөнөжингөө нэрмэл уучхаад иртэл өглөө нь намайг дуудаж машиндаа ганцаарыг суулгаад: — Өнөөдөр хоёулаа онгоцоор буцах уу даа. Энд ажилгүй нь чи бид хоёр л байна. Бусад нь юм хийхээр ирсэн улс гэж билээ. Үүнд нь би “үхтлээ” айгаад цааш Дорнод аймаг хүртэл үргэлжилсэн, уран үгсийн чуулганы турш архи амсаагүй билээ. Тэр “айна” гэдэг маань хүндэтгэсэн сэтгэлээс үүсэлтэй билээ. Удвал гуай бол үнэхээр ард түмнийхээ хайр хүндэтгэлийг хүлээсэн хүн байсан юм шүү. 

	1963 оны намар Халх гол орох гэж явахад Хэрлэнгийн тохойд түр үдлэх зуур нутгийн улсууд Удвал гуайн сургаар тавагтай идээ цай барин ирцгээж байж билээ. Зарим газар бүтэн хонины ууц ч тавьдаг байсан. Одоо тэгж хүндлүүлэх хүн хэн сэн билээ. Тэр удаагийн аяллаар л “Ерэн баатрын дууль”-ийг бичсэн, нулимс гармаар боллоо гэдэг үгийг Удвал гуай л анх удаа хэлж дөрөөг минь мялаасан. С. Удвал гуайн гарын үсэгтэй 100 тоот батлах, С. Удвал гуайн Берлинээс бичсэн захидал, Удвал гуайн зураг сэлт ширээн дээр минь эдүгээ байна. “... Ээж нь хүүхдэдээ, эгч нь дүүдээ бичихийн адил энгийн бөгөөд шулуун үг надаас гарахаас биш хан тэнгэрийн оргилд эс гаргаж, хаан титэм үл өмсгөнөм чамд. Сайн хүнээ сэтгэл дотроо сансрын өндөрт хүртэл магтавч нүүрэн дээр нь зөвхөн дээвэр хүртэл магтан сайшаадаг нь нисчих вий гэж айсных байдаг...”. Ийм л бичээс, ийм л мөрүүдийг Москвад суугаа надад Берлинээс илгээсэн нь үлджээ. “Авьяас билигт хөвүүн Сүрэнжавынханд удам угсаагаараа, гэр орноороо сайн сайхан байхыг ерөөж өчүүхэн бүтээлээ өргөн баръя. 1977.01.08. С. Удвал”. Энэ бүхэн амьд сэрүүндээ бидэнд үлдээсэн ахин олдошгүй алтан дурсамж, ашдын гэрээслэл болон хоцорчээ. Сэтгэлдээ эрхэмлэн дээдэлж явдаг энэ бүхнээ амьд сэрүүнд нь дуулгаж чадсан бил үү. Далан насных нь ойгоор миний энэ зэрэгтэй яваа маань амьдрал туурвилд маань С. Удвал гуайн өгсөн ач ивээл юм шүү гэдгээ сэтгэлээсээ илэрхийлж хэлсэн сэн. Тэгэхэд мөнөөхөн жөтөөрхсөн зарим нь аанай “магтлаа” энэ ээ тэр ээ гэх аястай бичиг үдэшлэг хөтлөгчид өгцгөөж байсан шүү дээ. С. Удвал бол зохиолынхоо баатруудын шид хутгийг өөртөө шингээсэн хүн мөн билээ. С. Удвал “Одгэрэл” бөлгөө. С. Удвал чухамхүү монголын нэгэн “Катюша” өөрөө билээ. С. Удвал “Ховор хүн” ховор заяа билээ. Амьдралдаа үзэх ёстой бүхнийг үзэж өнгөрүүлсэн тэр бээр бүтээл туурвил, хүн төрх, эмэгтэйн дотоод чанараараа өдгөөх монголын нэг “Хатан эжий” мөнөөс мөн. 

	 

	Тэнгэрийн саранд боргох

	Саваагүй нохойтой хорвоод

	Тэнэг мунаг төрсөн сөн бол

	Юундаа ч ингээд эмзэглэх билээ 

	 

	гэж нэгэнтээ миний бичсэнчлэн амьдралынхаа сүүлийн жилүүдэд дүрсгүй банди нарын дүүгүүрийн чулуунд өртсөн ч сэтгэл нь сэвтээгүй билээ. Таны маань сүнс ариун амгалан оршихын ерөөл айлтгаж

	 

	Ламаа гомбоо риймийд лаа

	Дагний гийвий жабсу чи

	Дарцаг санжаан тамжиджи

	Барцад малий сэлбэр шог

	 

	гэсэн залбирлаар хагацлын ёс гүйцэтгэе. 

	 

	6. БИЕ БИЕИЙНХЭЭ АВЬЯАСЫГ ХҮНДЭЛДЭГ БАЙЛАА

	Монголын уран зохиолд “60-аад оныхон” нэртэйгээр орж ирсэн бидний үеийнхний дунд Р. Чойном бид хоёр арай түлхүү үерхэж байсан гэхэд хэтрүүлсэн болохгүй биз ээ. Үерхээд зогсохгүй бие биеийнхээ авьяасыг хүндэлж, харилцан бие биестээ шүлэг зохиол бичилцэж, сэтгэлийн гэгээ гэрэл өгч явсан нь олонтоо билээ. Үүнийхээ гэрч болгож энд хэд хэдэн шүлгийг сонирхуулахыг бодлоо. Заримыг нь гар эхээс нь хэвлэлийн хуулагч машинаар буулгаж хавсаргасан нь уншигч авгай танд сонин болов уу. Би Р. Чойномтой анх 1962 онд танилцсан юм. Гоголь маягаар хоёр тийш нь хагалж самнасан халимагтай, хазгайдуу мөр, ёжтой инээмсэглэл бүхий аргил хоолойтой залуутай уулзан дотнолсноо мартдаггүй юм. Доор нь цөөн мөр шүлгээр тайлбар хийсэн түүний зургийн цомог нь тэр цагтаа ихээхэн сонин юмны нэг байв. Тэр бээр миний тухай ийн шүлэглэсэн байлаа. Үүнээс тэр цагийн намтрыг ямар нэг хэмжээгээр тольдож болох сон болов уу. 

	 

	Төрүүлсэн нэгэн хүү нь болж

	Төр улсынхаа яруу найраг болж

	Эхийн сэтгэлд үүрд үлдсэн 

	Энэ хүнийг би таньдаг юм

	 

	Их сургуулийн дугуй танхимаас

	Ид залуу хүн, ид залуу шүлэгтэй

	Наран гийсэн нийгмийн тайзнаа гарсан 

	Жаран хоёрдугаар оныг би мэднэ

	 

	Хотын залуус сүрэг загас шиг 

	Хойноос нь дагасан тэр жилүүдэд

	Арай өндөр газар би зогсоод

	Алдрыг нь өргөн хашхирч байлаа

	 

	Сайн шүлгийн нь бадаг тоолон 

	сархдын хундага ч өргөж байлаа.

	 

	Энэ шүлэгт бидний тэр цагийн түүх намтар оршжээ. Уншигч та “арай өндөр газар би зогсоод” гэсэн мөрийг анзаарсан буй заа. Учир нь Чойном надаас нэлээд өмнө хэд хэдэн шүлэг хэвлүүлж бас тэр үед “Залуу нас” найраглал нь Эвлэлийн төв хорооны уралдаанд шалгарсны учир хэвлэгдэж байсан тул ийн өгүүлсэн болов уу. Би ч бас түүний тухайд: 

	 

	“Энэ миний үед 

	Рэнчиний Чойномыг гүйцэх 

	Эгэл шүлэгч төрөхгүй...”

	 

	гэж бичиж дурсгаж байлаа. Бид биеэ шинэ сэргэг шүлэг найргаараа сэрээн дуудаж байлаа. Тэр тухайд ийм нэгэн шүлгэн баримт үлджээ. Би нэгэнтээ “Тэнгэрийн зүүдний хүн” гэдэг найраглал бичиж түүнд уншсанд тэр надад сэтгэлийн урам хайрлаж ийм нэгэн шүлэг дурсгалаа. 

	 

	Өвөг Чингисийн холын удам

	Өнөө үеийн улаан одон 

	Тэнгэрийн зүүднээ хүнээ уншиж

	Тэлмэн жороо шүлгээ гайхуулж

	Заяа ихт найргийн амьдралд

	Залуухан зүрхийг минь умбуулж байв 

	 

	гэсэн билээ. 

	Нээрээ л бид биедээ онгод бэлэглэж “заяа ихт найргийн амьдралд залуухан зүрхээ умбуулж” явж дээ. Ямар нэгэн атаа хонзон, атгаг санаа гэж тэр үед төдийлөн байгаагүй байсан санагддаг юм. 

	 

	Урсгал Туулын саруул дэнж

	Уушаан дэнгийн эрээн багана

	Униар татсан олон барилга

	Улаанбаатар минь сайн байна уу 

	 

	гэсэн “Хүн” романы мөрүүд биднийг шинэ бүтээлд сэрээн дуудаж байлаа. 1964 оны 5-р сарын 2-ноор өдөрлөн (тосгонд) бичсэн “Жирэмсэн сонет”-аа надад дурсгасны нь би “Сүмтэй будрын чулуу” номын оршилд оруулсан болохоор олныг үл өгүүлэв.

	Тэнд мөн л бие биеийнхээ авьяасыг хүлээн зөвшөөрч хүндэтгэл үзүүлэн

	 

	Уйтгарлан суух цагийн минь Сүлдэн дууллаа дуулбал ч дуул

	Уран хөхөө болсон Сүрэнжав найзаа 

	Улалзан бадрах цагийн минь Сүрлэг хөгжмөө дарвал ч дар

	Ёслолын хундага болсон Сүрэнжав найзаа 

	Үерхэж дассан найз минь Аялгууг чинь анхааран чагная

	Үйзэн их мөрөн шиг Рашааныг чинь амтлан хүртье

	Үлгэрийн их сан шиг Ам юугаа нээгээч чи минь 

	Үгсийн баян уурхай шиг Алтан парадаа алхуулаач!

	 

	Энэ шүлгийг тус тусад нэг дангаар нь уншиж болохоос гадна нийлүүлээд нэг шүлэг болгон уншиж болдгоороо шинэ сонин хийцтэй болсон юм. 

	Эдүгээ цагт нэгнийгээ “уйтгарлан суух цагийн уран хөхөө” болгож санах, эсвэл үйзэн их мөрөн шиг, үлгэрийн их сан шиг гэж авьяас билгийг нь хүлээн зөвшөөрөх мөс жудагтай (совесть) хүн хэр олон байгаа юм болдоо. Бидний үед бол байсан л юм даа. Чойном маань Хажуу улааны хорихоос хүрч ирэнгүүтээ нэгэн шүлгийн ууган хар нооргоо дурсгасан нь цагийн салхинд алдагдсаныг одоо ч харамсаж суунам. Түүндээ миний тухай: 

	 

	Амраг Цэндээгийнхээ амгалан өвөрт сэрж

	Алсын шувууны ганганааныг сэтгэлээрээ сонсож байсан юм

	Эрээ цээргүй зан, содон сайхан дуугаараа

	Элбэг найрын ширээнд хундага цалгиулж явсан юм 

	 

	гэж бичсэн нь л санаанд үлджээ. Р. Чойном бол цаг үеэ таньж мэдрэх, нөхдийнхөө бүтээл туурвилыг гярхай ажиж мэдрэх талаараа бас л содон хүн байлаа. Одоо түүний тэмдэглэлийн дэвтэрт үлдсэн нэгэн зүйлийг уншигч танд толилуулъя. 

	... Эсперанто хэл оролдох санаатай будилж суутал радиогоор Гайтав шүлгээ уншиж байгаа сонстоход бичгээ орхин чагнав. Ямар нэгэн уулзалт үдэшлэг ухаантай юм болж байгаа бололтой. 

	... Б. Лхагвасүрэн гэж залуу зохиолч тун хөөрхөн алиалав. Хүүхэд дуурайж, тун адилхан дуугарч элэглэхэд нь харин инээд хүрэв. Бужгар зэгсэн номертой ирсэн боловч логик муутай юм тэр нь. Манай Сүрэнжав, арван жилийн өмнө бичсэн “Бүсгүйчүүл минь баяртай” гэдэг шүлгээ уншиж байв. Асар их хуучраагүй мэт сонстож байна. Цаг үе ийм алгуур мөлхөж явна уу эсвэл иймэрхүү үл өтлөх шүлэг бичсэн хүн юм болов уу. Хэрвээ энэ хүнд, олон талын гүн мэдлэг өгч, хоёр гурван чухал хэл сургачхаад, хотын олон архичнаас хол суулгавал хэнд ч дийлдэшгүй их зохиолч болж чадах авьяастай хүн юм сан даа...

	Ийм л мөрүүдийг эрхэм нөхөр минь бичиж үлдээснийг уншихаас уярал догдлол төрж суугаагаа уншигч тантай хуваалцахыг хүснэм. 

	(тэмдэглэлийн гар эхийг мөн хавсаргаснаа толилуулахад сонин сон болов уу) Тэр бээр ер нь хүмүүст их анхаардаг хүн байлаа. 

	 

	 

	Нэгэн удаагийн захидлаас нь (Хажуу улааны хорихоос) эш татвал: 

	“... Дуурийн театрын балетчин Цэрмаа гэдэг хүүхний зургийг олж явуулаарай. Гантөмөрт мэнд хүргээрэй (жүжигчин). Манай Дамдин өвөө сайн уу. Юу хийж байна. Цэндээ яагаа вэ? Миний мэндийг түүнд хүргээрэй. Тэр олон жил сар тийм овилгогүй загнаж, өдөр шөнөгүй далбаганаж явахад нэг ч удаа уурлаж байгаагүй найзын гэргийн хувьд Цэндээд баярлаж хэвтэнэ! Базаррагчаа гуайд мэнд хүргээрэй. Цаад буурал чинь айгаад чив чимээгүй болсон уу яасан бэ? Тэд сайн уу?” Ийм л бичээс, ийм л захидлууд тэр цагийн түүх болон үлджээ. Би эдүгээ ч нөхрийнхөө сүнс сүүдэртэй ярилцаж шүлгээ зориулж суудгаа эцэст нь өчье. 

	 

	Рэнчиний Чойномын мандаж явсан 

	Эрхэмсэг өдрүүдийг би мэднэ

	Янжуур зуусхийгээд тэр өөрийнх нь тухай хүмүүс

	Ярилцаж байхыг хажуугаас нь харжээ сууж билээ

	Эрхэм түүнийг авсны таг доор 

	Эцсийн удаа бас харж билээ

	Элдэв зовууриа гээсэн юм шиг 

	Этгээд тайван үзэгдэж билээ

	1979.05.22.

	 

	Элдэв зовууриа гээж эгнэгт амарлиа болов уу гэтэл эдүгээ ч түүнийг зарим нь сэвтээсээр байгаад харамсаж цадиггүй нэгэн Туул хэмээх бүсгүйд зориулсан ийм нэгэн мөр бадаг бичсэнээ цухас заримыг нь толилуулбаас ийм буюу. 

	 

	Яруу найрагч нөхөр маань 

	Ягчистай нөхцөж явж дээ

	Эрхэм шүлэгч анд минь 

	Эрлэгтэй ханилж байж дээ

	Амьдад нь нэрийг нь хугалаад 

	Авсанд нь чөмгийг нь соржээ

	Хатан тунамлын нэрийг 

	Хамаагүй хүнд өгчээ

	Ариун усны нэрийг 

	Азгүй хүнд өгчээ 

	Яруу найрагч нөхөр маань 

	Ягчистай нөхцөж явж дээ

	Эрхэм шүлэгч анд минь 

	Эрлэгтэй ханилж байж дээ

	1993.06.18

	 

	Саяхан төрсөн нутагт нь түүний хөшөө дурсгал нь босож, мэндэлсний ойг нь сайхан тэмдэглэсэн нь туйлаас баярлалтай. Бидний хэн маань ч тэр цагт өөрсдийгөө хөшөө босгуулах улс гэж бодож явсангүй. Гэтэл бидний мэнд сэрүүнд Чойном маань хөшөө болон босож, шүлэг дурсгал нь түмний сонорт хүрсэнд бахдаж сууна. Тэгээд ч нэгэн цагт

	 

	Цагаан давааны өвөрт

	Цагаан чулуун доор нойрссон 

	Цагаан сэтгэлт анддаа

	Цагаан суварга босгоно

	 

	гэсэн санаагаа цаг зуурын салхи, атаа жөтөө, гүжир гүтгэлийн салхинд гээгээгүй яваагаа эцэст нь сэтгэлийн өчил болгон өргөе. 

	1995.10.14-ний шар луу өдөр.

	 

	
ТАВДУГААР БҮЛЭГ

	 

	
 

	 

	1. ЯРУУ НАЙРАГ ХИЙГЭЭД ЯРУУ ӨГҮҮЛЭХИЙН УЧИР

	 

	Өчүүхэн би бээр яруу найрагч гэх нэрийг олсноо өндөр тэнгэрийн хишиг хэмээн сүсэлнэм. Түүнчлэн яруу өгүүлэх гэгч бол нэгэн эрдэм хэмээн санана. 

	Д. Нацагдоржийн шүлэглэх хийгээд өгүүлэх нь ямархан яруу билээ. Цагтаа бидний залуус Явуухулангийн ширээг тохойлдон шүлгээ уншиж ахуйдаа ямагт яруу сайхны сургаал лүндэнг сонсдог асан. Тэгээд ч би “Онгодын цагт тэнгэрийн харьяат” гэж бичсэн бус уу. Бурхны номд ч ямагт ариусал ярууслыг өгүүлнэм билээ. Яагаад найраг гэхгүй “яруу найраг” гэв. Зохиол гэдгийн урд уран гэж тодотгон “уран зохиол” хэмээн нэрийдэв. Гэтэл эдүгээ юу болов?! Яагаад үхэл мөхлийг номлож “үр могойг” ёрлон яруу сайхныг огоорч “янагийн эрхтэн минь ялзарч үнэр орон сэнгэнэнэ” гэж бичиж зүрхэлнэ вэ? Хэрвээ Явуугийн сүнсийг дуудан, Чимидийн онгодыг сэргээн хэлэлцвэл тэд юу гэх сэн бол. Ядаж л амьдрал дээр туршиж залуу хүний ёсоор бүсгүй хүнээс энхрийлэл хүсэхэд нь “чиний тэр үнэр орсон юмаар яах юм бэ” гэсэн хариу сонсвол юун гэхсэн билээ хэмээн эргэцүүлсэнгүй бус уу. 

	Модернизм ч бай, “ядарнизм” ч бай эцсийн эцэст урлагийн гоо сайхныг умартах аваас тэр юу ч биш болно. Иймд их урлагийн өвөг дээдсийг дуудан Дандины “Зохист аялгууны толь”-ийг ишлэн хэлэлцье...

	... Нянга милэн гэдгийг ловон Гэлэгжамц тэргүүтэн монголоор “Зохист аялгууны толь” хэмээн орчуулсан ажгуу. Эртний энэтхэг газар яруу найргийн хотол эрдэм төгссөн мэргэд олонтойн жишээ гэвэл: Эзэн хаан нь сэтэрхий учир түүний унших шүлэг гэж уруулын үсэг оруулалгүй зохиосны дээр хорин дөрвөн шүлгийг ганц “э” үсгээр зохиож үгийн найруулгыг үзүүлжээ. Долоон зуун хорин аргаар Янжинлхамыг магтсаны дотор утгын 35 чимэг оржээ. 

	 

	Огоот сэтгэлийг ивэлгэгч

	Янжинлхамын хоёр мээм

	Огторгуйн үүл мэт... 

	 

	гэх 32 адилтгал байна. Нацагдорж энэ бүхнээс суралцсаны нэгэн жишээ нь “Зэрлэг бугын өнгөтэй” гэж зүйрлэсэн хийгээд “Миний ээж” шүлэгтээ үйлсийн чимгийг нь тодруун гаргасан ажээ. Тэрхүү зохист аялгуунд: 

	 

	Үзэсгэлэнт Янжинлхамын тэргүүн энэ үсэн 

	Үүлгүй тэнгэр мэт хөхөмдөг 

	 

	гэсний дээр бурхны дүрийг “Цаст ууланд нар тусах” гэх мэт яруухнаар зүйрлээд сар гарахлаар “Гүмдааг дэлгэрүүлэгч, тачаалыг ивэлгэгч” хэмээхийн хамт “Дөл дүрэлзэх нь галын эрдэм, уруугаа урсдаг нь усны эрдэм” гэжээ. Энд бас хүний хүссэн бүгдийг соёрхдог тэнгэрийн Галбарбаасан мод, алмайран чагнаж аялгуунд нь саатмаар сайн дуут Галбингаа шувууны тухай яруухнаар өгүүлж: 

	 

	Атар онгон талын гөрөөс

	Аюулт торонд орвоос хүн түүнийг салгана

	Амраглахуйн торонд орсон хүнийг 

	Амархан салгаж үл чадна 

	 

	хэмээн өгүүлсэн нь нэгийг бодогдуулна. Яруу сэтгэлээр бичсэн зохиолыг яруу найраг гэнэ хэмээн Цахар гэвш Лувсанчүлтэм айлджээ. Нээрээ л яруу найраг гэгч яруу сайхны дээд илэрхийлэл буюу. Тиймээс ч Гулранса “Есөн намрын сүмэн өвсний үнэр анхилсан” найраг бичиж Нацагдорж нэгэн бүлэг сувдын аялгуу сонорыг мялаан айлчилна хэмээн уулгалж Ц. Дамдинсүрэн гуай

	 

	Шингэн цагаан царай чинь 

	Шинэ цасан ширхэг шиг 

	Шинэ цасны ширхгээс

	Шимэхийн төдийг хайрлаач 

	 

	гэж яруухнаар өгүүлж Б. Явуухулан: 

	 

	Амьсгаа хүрмэгц хиртдэг 

	Анхны цагаан цаснаас

	Цэлмэг хөх тэнгэрийнхээ

	Цэвэр тунгалгийг мэдэрч явсан нь лавтай

	 

	Тэгээд ч Е. Евтушенко нэгэнтээ өгүүлэхдээ “Яруу найргийн хэлийг эхийнхээ сүүтэй цуг шингээж авдаг юм” гэсэн билээ. 

	 

	Дүү нар шигээ амьтны толгойг 

	Дүйртэл нь балбаж яваагүй ч

	Хүүхэн тэвэрч ногоон дээр хөлбөрч

	Хөөрхөн цэцгийг үнгэсэн минь жаргал гэж дуулсан юм. 

	Яруу найрагчид хэзээ ч урвагчид байгаагүй юм

	Амрагийн төлөө буудалцаж амиа алдсан ч

	Алтны төлөө булаалдаж алдраа арилжаагүй 

	 

	гэж Иосиф Мендельштам шүлэгчийг адисалж, уулын оргилд шивнэж хэлдэг үгийг уг бэлд нь суугаад эдүгээ орилж хэлдэг болжээ гэж Расул Гамзатов эмзэглэж байлаа. 

	Эцэст нь өгүүлэхэд миний бие, сэтгэлийн яруу найргийг эрхэмлэдэг бөгөөд бурхны номд ч мөн сэтгэлийг ариусгах тухай өгүүлсэн байдаг нь учиртай. 

	 

	Тоомсор муутай ойворгон нэгэнд 

	Тоогдох гэж би шүлэг бичдэггүй

	Тоо нь цөөн ч зориг нь өндөр ардынхаа

	Сэтгэлд нь хүрэх гэж би шүлгээ бичдэг

	 

	гэсэн минь зүрхнээс улбаатай юм. Зүрхнээс гарсан үгийг зүрх л авна. Сэтгэл ямагт халуун дулаан нь мэдэгдэж байдаг, гүн ухааны ханыг сэтгэлдээ илж үзэхэд хүйтэн байдаг. 

	Сэтгэлийг минь бэртэгчин хүр хорхой мэт мэрэхэд зүрхний минь торго зөөлөн зөөлнөөр сэмэрдэг. Манай ард түмэн бол яруу найрагч ард түмэн юм. Наадмаа хийхдээ ч, найраа эхлэхдээ ч яруу найраг хайлдаг, бөхийн цол, морины цол мөн л яруу найраг. Юмыг цэцэн цэлмэг, нүдийг нь олж хэлнэ гэдэг манай ард түмний эртний сод билгүүн чанар юм. 

	 

	Өөрийнхөө гэрийг бариач дээ

	Өрхний чинь оосрыг татъя даа 

	 

	гэсэн Нацагдоржийн мөрүүд ардын яруу найргаас эхтэй билээ. 

	 

	Бөмбөр бөмбөр модонд нь 

	Бүргэд шувуу бөөрнө

	Бөөрөнхий биеийг минь төрүүлсэн 

	Эхийнхээ ачийг яанам бэ, гэх буюу

	Уулнаас өндөр улиас байдаггүй

	Учирснаас илүү амраг байдаггүй

	Хаднаас өндөр хайлаас байдаггүй

	Ханилснаас илүү амраг байдаггүй 

	 

	гэж дуулдаг ард түмний яруу найрагч үнэхээр л авьяастай юм бол найрагч шиг найрагч байх ёстой бус уу.

	 

	Зөөлөнгийн арын бургас нь 

	Зөрөлдөн шуугиад байна хө

	Зөөлөн цагаан царай нь 

	Гэрэлтэн тусаад байна л 

	 

	гэж дуулахад ямархан яруу сэтгэлгээ төрнөм бэ?!

	Ард түмнийхээ цэцэн билгийг өвлөж гэмээ нь бид хэний ч өмнө торолгүй хэлэх үгтэй, хэний ч ой ухаанд толь шиг гэрэлтэй байх сан биз ээ. Хэл сэтгэхүй хоёр холбоотой гэдэг. Нэгэн хэлэмгий эрээс: — Чи яасан бэлэн цэцэн үгтэй эр вэ гэсэнд: 

	 

	Цэцэн үг цээжинд байдаг 

	Цэцэг навч ууланд байдаг 

	Хошин үг хоолойд байдаг 

	Хонх дамар ламд байдаг 

	Хоёр гэдэг тоонд байдаг 

	Хонгор гэдэг адуунд байдаг 

	 

	гэхэд нь цааш нь яриулах санаатай:

	— За тэгээд нэр чинь хэн гэдэг вэ гэж асуусанд: 

	 

	Ээждээ бол хүү гэдэг 

	Эхнэртээ бол нөхөр гэдэг 

	Хүүдээ бол аав гэдэг 

	Хүнд бол Лувсан гэдэг 

	 

	гэхлээр нь цааш дөгөөж:

	— Эхнэр чинь тэгээд аль хэр авгай юм бэ гэхэд: 

	 

	Үйл мэдэхгүй мулгуу

	Үг мэдэхгүй хөшүүн

	Юм л бол уурлачихдаг

	Юмнаас айвал уначихдаг

	Уулга алдаж хашхирсан 

	Ухаж хайж үүлгэртсэн 

	Ухаан санаа нь самуурсан 

	Урагш муутай нэг авгайтай даа 

	 

	гэжээ. 

	— За наад өмсөж яваа дээлийн чинь дотрыг юу гэдэг юм бэ гэхэд: 

	 

	Бөөн бол нэхий гэдэг 

	Бүжин бол сэгсүүрэг гэдэг 

	Нимгэн бол үзүүрсэг гэдэг 

	Халцгай бол илэг гэдэг 

	Хорчгор бол сармай гэдэг 

	Хариугүй мууг нь турсага гэдэг 

	 

	гэхлээр нь: 

	— Чиний энэ бэлэн үг чинь ер нь хаанаа байдаг юм бэ гэж лавшруулахад нь:

	 

	Бэлэн үг цээжинд байдаг 

	Билүү гэдэг чулуунд байдаг 

	Бэтэг гэдэг гэдсэнд байдаг 

	Бямба гэдэг гарагт байдаг 

	Заг гэдэг говьд байдаг 

	Зам гэдэг газарт байдаг 

	Заяа гэдэг хүнд байдаг 

	Завхай гэдэг хүүхэнд байдаг 

	Далиу гэдэг үхэрт байдаг

	Далбин гэдэг тогоонд байдаг 

	Данжаад гэдэг пүүст байдаг 

	Дарлах гэдэг дээдэст байдаг 

	 

	гээд гараад явчихсан гэдэг. 

	Би урьд хүүхэд байхдаа цэцэн Тэрбиш гэдэг хүнийг сумын клубт уран яруу шүлэг урсган хэлж байхыг ганц удаа үзсэн юм. Сумын сайн сайхныг булгийн урсгал мэт яруухнаар урсган хэлсний эцэст эмнэлгийг бяцхан шүүмжилж: 

	 

	... Ялзарсан хэдэн байшинтай

	Яр түүхийний тасагтай

	Ямбатай нэг эмчтэй

	Яадгаа алдсан газар байна 

	 

	гэсэн нь одоо болтол санаанд байдаг юм. Өнөө их орос хэлээр ярьцгаадаг байсан үед манай ард түмэн орос монголоор шүлэг зохиосон гэлцдэг.

	 

	... Чаргаар явахад цасгүй нельзя

	Чамтай суухад почему нельзя 

	 

	гэсний нь цааш ургуулан бодвол 

	 

	Сэрүүн талын цветочка

	Сэргэлэн төрсөн найзушка

	Энхрий чиний минь красный уруул 

	Эхний шөнөдөө как зуруул! 

	 

	гэж зохиосон байхаа ч ядахгүй. Эдүгээ цагт англи үг их хэлэлцэж англи юмс их хэрэглэж буйгаас ургуулан “одоо цагийн сайчуул орчин үеийн гангачуулын” тухай наргиа шүлэг зохиосноос цөөн хэдий нь толилуулбал: 

	 

	... Утсаар яривал факс

	Ууш зууш нь кекс

	Уншдаг ном нь секс

	Унтдаг байр нь люкс

	Аа мөн мундаг аа 

	 

	гэхчлэн цааш нь

	 

	Амандаа зуудаг нь Кент

	Арилжаа хийдэг нь Цент

	Амраг нууц нь Мисс

	Амь сахигч нь Босс

	Шөнийн цэнгээ нь Бар 

	Шүлсээ залгидаг нь Beer

	Хөлөглөдөг унаа нь Жийп

	Хүсэлтэй хөгжим нь Поп

	Сонирхдог бүжиг нь Реп

	Сонждог юм нь Шоп 

	 

	гэхчлэн зохиосон ажээ. 

	Бид ийм л ард түмний үр сад, ийм л ард түмний яруу найрагч юм. Яруу найргаар цэцэлж, яруу сэтгэлээр жигүүрлэж яваа та бидэнд яруу сайхны өмнө алдас хийх эрх үгүй билээ. Тиймийн учир би Москвад “Үгийн ид шидтэнүүдийн нярайлан төрдөг” номын өргөөнд сууж ахуйдаа ийм нэгэн шүлэг бичсэн билээ. 

	 

	Болорын аялгуу алсад жингэнэнэ

	Блокийн уран ятга юм сан уу

	Бодлын дунд манан татна

	Фет-ийн увдист сэрэл юм сан уу

	Сэлүүхэн үдшээр сэтгэл гансарна

	Сергей минь чи Тверийн бульвараас дуулна уу

	Сэрүүхэн агаад яруухан булаг ундарна

	Сэрүүн дуганы бууринаас Эрдэнээ бодлогоширно уу

	Тосгон газрын намхан байшин 

	Толгод дундаа алслан жирийнэ

	Толгой дээрээс будрах цасанд

	Рубцовын алтан одод сүлэрнэ 

	Шүлгийн онгодыг хөглөн сэрээх 

	Оросын эртний дурсгал бүхэн содон, 

	Шүүрс алдам намрын гунигт борооноор 

	Александр Пушкин цувгүй ганцаар зогсоно. 

	 

	1980.11.12. Москва хот 

	 

	
ЗУРГААДУГААР БҮЛЭГ : БИЧИЛ ХӨРӨГ БУЮУ ЗОХИОЛЧДЫН ЦЭЦ

	1. Ц. ЦЭДЭНЖАВ

	 

	Ц. Цэдэнжав гуайн амьдрал ер бусын явдлаар дүүрэн байж, өөрөө ч содон сонин хүн байж. Нэгэнтээ “Миний нутаг” гэж шүлэг зохиож бяцхан омогшоод Д. Сэнгээд утсаар: 

	 

	Хангай говьд алдартай хан Богдын ард

	Хаа хүртэл цуурайтай хатан Туулын хөвөөнд 

	Хамаг олны нийслэл Улаанбаатар ордтой

	Халх Монгол орон минь дархан баатар орноо 

	 

	гээд ард нь нөгөө алдартай “Цэлмэг залуу насныхаа” гэдэг дөрвөн мөртөө уншаад: — Сэнгээ чи ийм шүлэг бичиж чадах уу гэсэн гэдэг. Түүнийг манайхан жаахан гуйвуулаад орос монгол үг оруулж: 

	 

	Цэлмэг залуу насныхаа “огонь”-оор бадарч

	Сэтгэл сердце хоёртоо “горялж” явах үедээ

	Чин халуун амрагтаа “сказалж” үзээгүй мөртөө

	Чиний төлөө “умру” гэж “родинадаа” хэлдэг 

	 

	гэж уншсан гэлцдэг билээ. Нэг удаа хотын нэг толиотой авгай урьж цайлахад нь сэтгэл нь хөдлөөд:

	 

	Цагаанхан гараараа сэнжин дээрээс минь бариад авбал даа

	Саалийн чинь хувин болохоос ч буцахгүй дээ

	Ай даа юу ч гэхэв дээ хонгор минь 

	Алтан тугал ч гаргаж бас болно шүү дээ 

	 

	гэж уншсанд нөгөө авгай: 

	— Зохиолчид ч сайхан юм аа гээд баясалтай байж. Тэгэхлээр нь улам үнэд орох гээд: 

	— Би ч үүнээс өөр юм ч бас чадна шүү дээ гээд өсгийгөө гялалзуулан хоёр гар дээрээ явж эхэлсэнд: 

	— Пөөх, чи чинь ямар янзын амьтан бэ? Эрүүл юм уу хаашаа юм, явж үз! гээд бараг хөөжээ. Уг нь тэр “алтан тугалын хавьцаа л зогсчихсон бол болох байсан юм” гэлцэнэ. 

	С. Эрдэнэ, Б. Нямаа гуай хоёрын надад ярьснаар бол, 1950-аад оны үеэр Цэдэнжав гуай Намжилмаа гэдэг залуу авгай аваад түүндээ их хайртай байжээ. Тэгээд хотын гудамжаар яваа жинчин тэмээнийхээ алхааны аясаар ташуураа даялан хөдөлгөж явахыг хараад хардаж: — Энэ чинь чамтай тусгай “пароль”-оор ярьж байна шүү дээ гээд тэмээн дээрээс нь гуд татан буулгаад дээлийн нь заамыг хүү татаад хаячихсан гэнэ. Бидэнтэй Халх гол явахдаа (1963 оны намар) Дорнодын зочид буудлын шатаар буух зуураа С. Удвал гуайтай маргаж дуу нь цангинан: — Тэр залуу хүүхнүүдийг өөртөө дурлуулдаг чинь Даржаагийн ялалт юм биш үү дээ. Жюль Верн 80 хүрчхээд 16-тай бүсгүйд сэтгэлтэй болсон, Жуковский 50 хүрчхээд байхдаа хамаг олон уянгын шүлгүүдээ бичсэн гээд ар араас нь үерлүүлэхэд Удвал гуай юу ч дуугаралгүй явсаар хоолны ширээний ард суусны хойно: — Цэдэнжав гэсэнд: — Аан гэж ойртоход нь дуугаа намсган: — За яах вэ. Би хотод очоод чамайг нэг сайн эмчлүүлье гэсэнд сая чимээгүй болж билээ. Цагтаа хотын шатрын аварга ч болж, бас Монголын Белинский болно хэмээн олон боть ном уншиж, Мичурин болно гээд алим ургуулж, орчуулагч болно гээд А. С. Пушкиний “Өвлийн үдэш”, “Полтав” найраглал тэргүүтнийг тод сонин орчуулж явсан энэ хүний авьяас нэг үе багтаж ядан олон тийш нь цацаж явсны жишээ энэ буюу.

	 

	2. ДОРЖ

	Зундуйн Дорж малд нүдтэй, хөдөөгийн амьдралд нэвтэрхий бас бэлэн үгтэй хүн дээ. Нэг удаа яруу найргийн наадмаар тайзан дээр гараад шууд намайг элэглэж, хөлөө дотогш гишгэсхийгээд: 

	 

	Өрөөлдөөд нэг гишгэхээрээ

	Өртөөлж хөөгөөд ч гүйцэхгүй

	Ташаалдаад нэг тонгорохоороо

	Трактор зүүгээд ч нэмэргүй

	Цэндээтэйгээ сугадалцаад явахаараа

	Цэцгээтэй мэндлэх дургүй

	Цээжний бан нь хөдлөхөөрөө

	Цэг таслал ч мэдэхгүй

	Хувьсгалт намын батлахтай

	Хувилгаан ламын сахиустай

	“Авгай” хадаар нутагтай

	Ард Сүрэнжав би байна 

	 

	гээд цээжээ хөдөлгөхөд нь танхим дүүрэн хүмүүс хөхрөлдөөд би дэмий л алгаа ташаад сууж билээ. 

	 

	3. Р. ЧОЙНОМ

	Чойном ер нь дүрсгүйдүү хүн байлаа. Нэг удаа Явуухулангаас таван зуун төгрөг зээлүүлснээ нэхэж очиход нь Явуу намын хурлаар шалтаж: 

	— Нөхөр минь нөхөр минь! Би энд намын хуралтай байна шүү дээ гээд дотогшоо орж явчихсанд омог нь хөдөлж О. Базаррагчааг (“Ган урсгал” найраглал бичсэн) үүдэнд нь зогсоогоод: — Чиний тэр намын хурал надад ямар хамаатай юм бэ гээд тонгорог тэнийлгээд орж явчхав. Замд нь тэргүүлэгчдийн ширээнээс С. Эрдэнэ хоргоох санаатай: — Нөхөр минь чи чинь юу болж байна гээд хөндөлсөх янз үзүүлэхэд нь: — Зайл чи! Буриахай минь гэсэнд холби үсрээд холдож, Явуу ч энэ ер нь горьгүй болох нь гэж мэдээд ширээ тойрон тойрогнон зугтахад С. Удвал гуай юу ч болоогүй юм шиг тайвнаар босоод: — Аль вэ Чойном оо, наад хутгаа надад өгөөдөх гээд алгаа тэнийлгэхэд нь өгчихжээ. — Явуу чи үүнээс мөнгө зээлсэн чинь үнэн үү? — Үнэн. — Хэзээ өгөх юм бэ? — Нөгөөдөр цалин буухаар өгнө. — За тэгвэл та хоёр тэврэлд! Ингээд тэр хоёрыг эвлэрүүлж гаргаад юу ч болоогүй юм шиг хурлаа үргэлжлүүлсэн ажээ. Гэхдээ л сэтгэлдээ нэг юмтай үлдсэн болов уу. Учир нь тэр үед ингэнэ гэдэг ахадсан ажил байлаа. Сүүлд хэрэгт ороход нь Чойномыг нэг их өмгөөлж хаацайлаагүйн учир энд л байсан байх гэж би боддог юм. Р. Чойномын аль наргиа наадмыг хэлж барах вэ. Голын усанд юмаа угааж суухад нь бух ирж шороо цацаж урамдаад болсонгүйд нь түүнтэй арцалдан: 

	 

	... Үнээнүүдээ надаас биш 

	Үржлийн зоотехникчээс харамлахаа

	Үнэхээр чи мэдэхгүй болохоороо 

	Үхрийн хүү үхэр юм л даа 

	 

	гэсэн гэдэг. Хэнтийд нутаг заагдаад явахад нь нэг сумын даргын эхнэр орж ирээд гарахдаа ер хүн гэж тоосон шинжгүй байхаар нь

	 

	Сумын даргын авгай болохоороо

	Суудал нь хүртэл өөр байх юм даа

	Суйлаад хэрвээ үзэх юм бол 

	Сул чанга нь бас өөр байдаг юм болов уу 

	 

	гээд дор нь шүлэг зохиожээ. Нэг удаа зохиолчдын хороогоор нэлээд зориг чангалчихсан орж ирэхэд нь өдөж: — Чи нээрээ шүлэгч юм бол эднийг харж байгаад одоохон нэг элэглээдэх. Тэгвэл шагнана шүү гэсэнд хэсэг тойруулан харснаа: 

	 

	Ходоод нь өвдсөн юм шиг Дашдэндэв 

	Хоргол нь хатсан юм шиг Чойжилсүрэн 

	Хоршоонд гарсан юм шиг Цэдэндорж

	Холоос баригдсан юм шиг Баттулга

	Мөнгөн ембүү шиг Банзрагч

	Хөнгөн пулемёт шиг Очирбат 

	Нөмгөн эхнэр шиг Чимид

	Нүдний шилтэй юм шиг Пүрэвдорж

	Гавжийн дугуй шиг Жамцын Шагдар 

	Гадаад портвейн шиг Шагдарсүрэн 

	Болсон махны хальс шиг Намдаг гуай

	Бойтог гутлын түрий шиг Жамсранжав

	Бороонд норсон ямаа шиг ээс Долгорлхам

	Бортогонд орсон ялаа шиг С. Бадраа

	Эрүүлдээ согтуу шиг дүртэй Нямдорж

	Хэрүүлдээ магтуу шиг дуртай Цэдэнжав

	Бариулдаа сэнжтэй кастрюль шиг Бадамдорж

	Ёроолдоо юмтай ваар шиг Эрдэнээ за болов уу 

	 

	гэсэн билээ.

	 

	4. А. САМБАЛХҮНДЭВ

	Амгаа дархны хүү Самбалхүндэв гуай бараа сүрээрээ ч, зохиол бүтээлээрээ ч хүний нүдэнд торох юмтай хүн байв. Самбааг тойрсон аль олон шог үг онигоог хэлж барах вэ. “Луу унжсан нь”, “Оршуулгаас оргосон нь” гээд л алийг тэр гэх вэ. Түүнээс утга зохиолын оройн дээдэд суралцаж ахуйд нь зохиосон “Самбаа шалгалт өгсөн нь” гэдэг хоргүй хошигнолыг толилуулан, Самбаагаа санагалзахад сонин болов уу. 

	— За Га багш аа (Ш. Гаадамба) янжуур тат. Гадаад янжуур шүү. 

	— За Самбаа юу ирснээ ярь даа. 

	— Павлик Морозов.

	— Аа зүйтэй. Ярь ярь. 

	— Павлик Морозов уг нь их сайн хүн байсан юм даа. 

	— Тэгээд цааш нь ярь ярь. 

	— Тун сайн хүн байсан юм. 

	— Мөөн мөн. Сайн хүн байж, тэгээд? 

	— Гайгүй сайн хүн байсан. 

	— Сайн хүн байсныг нь мэднэ ээ. Тэгээд яасан юм бэ? 

	— Муусайн золигийн дайснууд буудаад алчихсан юм. 

	— Уухайс. Тэгээд тодорхойхон ярь. Цааш нь юу болсон юм бэ. 

	Самбаа хэсэг дуугүй байснаа, 

	— Үгүй ээ багшаа. Нэгэнт үхчихсэн хүний тухай ч одоо юү ярих юм билээ дээ. Га багш инээд алдаж: 

	— Павлик Морозовын тухай иймхэн юм ярих гэж. Самбаа чи хангалтгүй л бэлдсэн байна даа. 

	— За багшаа. Долоон шар хүүхэд гадаа гүйж явна. Тэр консулын дэнжид орос дэлгүүрийн өмнө нэг авгай сууж байна. Би таны өмнө шалгалт өгөх гэж байж байна. Та надад зүгээр эх орны алтан гурав л хайрлачих гээд зачётны дэвтрээ дэлгэв гэнэ. Га багш шоолон жуумалзаж: 

	— Чи ингэхэд надад шалгалт өгч байгаа хүн үү, эсвэл энэ цонхонд шалгалт өгч байгаа юм уу? гэхэд нь Самбаа босож цонхоор доош нь өнгийж харснаа: 

	— Лхамсүрэн муу туучий (Хүрэн морины эзэн) арван цагт 5 литрийн бидон пивотой ирээд байж байна гэсэн алга байна шүү гэжээ. Энэ бол зүгээр хоргүй хошигнол юм. Үнэн хэрэгтээ Самбалхүндэв гуай орос хэл аль эрт сурсан “Хун цэнгийн хурдаар” гэсэн үгтэй намын магтуу, нэгдэлчдийн магтуу (бамбарууш минь байж байгаа болов уу) зэрэг олон сайхан дуутай, ааруул юм уу чихэр байнга хүлхэж явдаг, овор том, авир ялдам сүрлэг сайхан хүн байж билээ.

	 

	5. Д. ГОМБОЖАВ

	Доржийн Гомбожав агсныг зуурхан амьдралд нь би ойрхноос харж дотносон явах завшаан тохиолдсон билээ. Тэр бээр Б. Явуухуланг надад танилцуулахдаа: 

	 

	Тогтуун ааштай, согтуу нүдтэй энэ найрагч

	Ярихдаа хэлээ ч олохгүй

	Явахдаа хөлөө ч олохгүй 

	 

	гэсэн билээ. Ц. Гайтавыг 

	— Энэ уг нь алт шиг хүн байгаа юм. Жаахан буруу замаар явчихсан юм гэж танилцуулсан. Өврөөсөө хуруувчийн чинээ улаан дэвтэр гаргаад таних танихгүй бүсгүйчүүдийн өмнө очоод: 

	 

	Өөртөө би өнгөгүй

	Өвөртөө би мөнгөгүй

	Тэгэвч би зүрхтэй

	Танд дурлах эрхтэй 

	 

	гэдэг сэн. Нэгэн үе Хрущевын илтгэл их цэцэн цэлмэг үгтэй гардаг байсан нь Гомбожавын орчуулгынх юм. Нэг удаа би түүнтэй МОНЦАМЭ дээр очив. Галя гэж орос монгол машины бичээчийг суулгачхаад ямар ч үзэг цаасгүйгээр телетайпийн лентийн бичээсийг барин шууд монголчилж:... Нийтийн байранд сууж, дэрсэн шаахай өмсөөд усан ногооны шөл халбагадаж байж амьдрахыг коммунизм гэдэггүй юмаа хэмээн шууд орчуулж байхыг нь харав. Дараахан нь архи уусан хэргээр МОНЦАМЭ-гээс халагдахдаа: 

	 

	МОНЦАМЭ-гээс би хөөгдсөн болохоос

	Монголоосоо ямар хөөгдсөн биш 

	Ажлаасаа би халагдсан болохоос

	Ардаасаа ямар халагдсан биш

	 

	гээд хаалгыг нь саваад гарсан гэлцдэг. Хувцсаа их цэвэрхэн өмсөнө. Пальтоны хормой уртадлаа гээд такси хөлслөн явж хасаж тануулаад сая гадагшаа гарч байхыг нь би үзсэн. Бидний гадуур цувыг харангуут энгэрийг нь эргүүлж үзээд: — Угаалгаач наадахаа гэдэг байлаа. Барсан хэвнэгт баатар гэдэг хэдэн мянган мөр шад туульсыг сар хүрэлгүй хугацаанд түдэлгүй орчуулаад мөнгөө Найманжинд хормойлуулаад явж байсан хийгээд ээждээ болон өөртөө гоёл авч бас хүмүүст харамгүй түгээж бас сэтгүүлч А. Чойжилжавыг оюутны амралтаар ирээд буцахад нь шинэ костюм авч өгөөд явуулсан дуулдана. Тэр бас ааваа ямагт дурсан сахлын чимхүүрийг нь тухай сэтгэлийн яруу шүлэг бичиж, ээждээ ямагт эрхлэн энэрдэг, Д. Шагдарсүрэн, гээд олон шавьтай хүн байлаа. Хүүхэд шиг гэнэн сэтгэлтэй тэр эрхэм хүнийг би нэг л удаа алдас хийж дээ гэж санадаг юм. Үүнийг надад М. Цэдэндорж ярьсан юм. Нэг өдөр тэр хоёр шартчихаад Гандан гарчээ. Тэгтэл Гомбожав: 

	— Цэдэндорж оо, чи намайг халхалж бай. Би үүнийг хүртчихье гээд бурхны өмнө байсан том цөгцтэй тахилын хар архийг залгилчихжээ. Магадгүй, гайт тэр өдөр л бурханд сэв оруулснаас болсон юм билүү гэж хааяа боддог юм. Яг өнөөх Руставелийн 800 жилийн ойн үеэр машины осолд орсон нь сэтгэл нь сэвтсэнтэй л холбоотой буй за. Түүнээс биш тэр үеэр энд биш Гүржид явж байх учиртай хүн шүү дээ. Жимсний улаан дарсаар шараа л тайлна уу гэхээс шатаж үхтэл хаа ч юм билээ.

	
ДОЛООДУГААР БҮЛЭГ

	1. АНХНЫ ЮМ БҮХЭН СОДОН БАЙДАГ 

	Анхны юм бүхэн хэдэн зуныг нэвт ханхлах цэцгийн үнэр мэт сэтгэлд содон. Залуу насны алтан өдрүүд сэтгэлд амилж, он цагийн нугалаасны ард үлдсэн уулын оройгоос алмас эрдэнийн туяа сацарч байх шиг тийм өдрүүдийн нэгэн бол 1967 оны 9-р сарын 27. 

	“Манай анхны зочин” гэдэг зурагтын анхны нэвтрүүлгийг бичиж, хөтлөх хувь надад тохиосон юм. Ширээн дээр идээ ундаа өрж, шилэн хундага хүртэл тавьсан байв. Нэвтрүүлэг эхлэхээс хэдэн мөчийн өмнө Ю. Цэдэнбал тэргүүтэй улс төрийн товчоо студид орж ирээд гарлаа. Ийм л байх ёстой юм байх гэж тэд ч бодсон, бид ч тэгж ухаарсан хэрэг. Нэвтрүүлгийн дундуур ундаа аягалж хоорондоо аль болохоор чөлөөтэй ярилцаж байхыг эрмэлзэж, биеэ их барилгүй, бичиг цаас харалгүй ярихыг хичээж байв. Эл нэвтрүүлэгт алдарт барилгачин Намсрай, ардын жүжигчин Д. Дамдинсүрэн, 2-р 10 жилийн онц сурлагатан Эрдэнэчимэг, партизан Ядамжав, зурагтын барилгыг бариулсан Алырщиков зэрэг хүмүүс оролцсон юм. Уг нэвтрүүлгийг кино зураглаач Баяраа, Буяндэлгэр нар гэрэл зургаар татуулсан нь эдүгээ түүх болон үлджээ. Анхны үед дүрс бичлэг байгаагүй, шууд дамжуулж байсан нь биднээс авхаалж хүч, авьяас шаардаж байсан юм. Ямар сайндаа саатуулсан цагдааг тонгорчхоод ирж нэвтрүүлгээ хөтөлж явуулчхаад нөгөөдөр нь баригдаж байх вэ дээ?! Сценари буюу зохиолгүй шууд хөтөлсөн нэвтрүүлгийг манай нэрт зохиолч, орчуулагч Чойжилын Чимид бид хоёр нэгэнтээ хийж туршсан юм. Энэ нь 1969 оны 8-р сард Халх голын 30 жилийн ойн үеэр болсон юм. Энэ нэвтрүүлэгт “Брестийн цайз” ном бичсэн Сергей Смирнов, тэр үед алдрын оргилд гараад байсан Константин Симонов, Михайл Колесников, халх голын цэргийн сонины эрхлэгч байсан генерал Давид Ортенберг, нэрт яруу найрагч Давид Кугультинов нарын алдар цуутнууд оролцсон юм. К. Симонов махир ганцаараа чөлөөтэй тамхи татаж, хүн бүр сэтгэлийн гүнээс чөлөөтэй ярьж, Ч. Чимид шууд орчуулга хийж, энэ бүхнийг би яруу найрагчийн сэтгэлээр хөтлөн үзэгчдэд үзүүлэхийг хичээсэн юм. Энэ нэвтрүүлгийн зураг хөрөг болон тэдний гарын үсэгтэй номууд эдүгээ надад хадгалагдаж байна. 45 минутын турш алган чинээ ч цаасгүй чөлөөтэй ярилцсан энэ нэвтрүүлэг давтагдашгүй зүйл болсон бөгөөд Ч. Чимид гуай бид хоёр нохойн сургуулийн дэргэдэх дэлгүүрээс 2 шил архи авч тэр даруйд нь үүнээ тэмдэглэсэн билээ. 

	С. Удвалын өгүүллэгээс сэдэвлэн анхны жүжиг хэмээгдэх “Сүүн цагаан сэтгэл” жүжиг зохиомжилсныг минь найруулагч П. Туваанжав найруулж тавьсан юм. Анхны шагнал, анхны шийтгэлийг ч мөн л бид авч явлаа. Эхлээд Парчин хэмээх Б. Дорж, П. Пүрэвсүрэн, Ш. Эрдэнэбат бид энэ бүхнийг ээлж дараалан хүртсэн юм. Гурван сарын хугацаатай туслах найруулагчийн цалинтайгаар редактор хийж бас Гачууртын САА-д хадланд “хөөгдөж” байв. Анхны шийтгэл ч бас сайхан ажээ. Анхны 17 буюу “Эрэлхэг 17” гэдэг алдрыг монголдоо болон Москвад хүлээж авлаа. Монгол телевизийн түүхэнд орсон бас нэгэн гайхамшигт үйлс бол монгол хүн сансарт ниссэнийг өөрийн орны болон дэлхийн үзэгчдэд хүргэж хөтлөх завшаан надад тохиолдсоныг дурдахгүй өнгөрөх арга алга. Оросын “Время” нэвтрүүлгээр хэлэмгий бөгөөд туршлагатай хөтлөгч Александр Тихомировын хамт эхний өдөр студид ороход үнэхээр сүрдмээр байсныг нуугаад яах вэ. Би тэр үед А. М. Горькийн нэрэмжит утга зохиолын дээд курст сурч байсан юм л даа. Нэг өдөр хар тэрэг давхиж ирээд сургуулийн ректор Пименовтой уулзаж намайг чөлөөлөн авч явсан хүн бол Намын төв хорооны гадаад харилцааны хэлтсийн орлогч Дашдаваа байлаа. Эндээс батлуулсан сценари нь очоод будаа болж Сансрын нислэгийг чинь газраас цаас хараад хөтөлдөг эд биш коментатор гэж шууд ярьдаг хүн байдаг юм. Танайх тийм хүнээ гарга гэж л дээ. Тэгээд л би чинь гартаа алган чинээ цаасгүй Тихомировтой хамт ороод явчихсан чинь мөн л амаргүй санагдсан шүү. 

	Шийдвэрлэх үед өмнөх ширээн дээр байсан улсын далбаа надад санаа төрүүлж, хүч нэмсэн юм. Түүнийг харангуутаа л улс эх орноо төлөөлж буйгаа хурц содноор ухаарч, хэлэх үгийн чиг тэр аяараа санаанд ургаад ирсэн юм. Зарим үед шүлэгчийн авьяас маань ч хэрэг болсон байх. Сэтгэл хөдөлсөн үедээ шүлгийн мөр бадаг оруулаад хэлэхэд уургын морь шиг шууд дагуулаад хэлж байсан оросын хэлмэрч түр зог тусах мэт болсон нь чихэвчинд нь мэдрэгдээд түүн лугаа адил студид цуг байсан Тихомировт ч энэ нь үл мэдэг нөлөөлөхийг мэдрэн завдаж, ашиглан үгээ амжиж хэлж байлаа. Түүнээс биш сансрын хөлгийн талаар түүнтэй эгнэн ярина гэвэл дугуй ч унаж үзээгүй надад амар ажил биш байсан. Гэхдээ сэтгэл их хөдөлж, түүний аясаар онгодын од гэрэлтэж, санаанд хэлэх үгнүүд минь урссаар байлаа. Түүнээсээ ганц хоёр үгийг нь дурсан санахыг хичээе. 

	... Эрхэм үзэгчид ээ. Энэ мөчид сэтгэл догдлохгүй байхын арга алга. Үдшийн гүн харанхуйг зүсэж, шөнөөр ургасан нар мэт зүйрлэшгүй хурц илч туяа харвуулсаар сансрын хөлөг газраас тасарлаа. 

	Эх дэлхий минь баяртай гэж сансрын нисэгчийн догдлон хэлэх энэ мөч бол ер бусын гайхамшигтай юм. Сансрын түмэн эрхэс, од гараг ирмэлцэн гайхаж, хүний оюунаар энэхүү ган шандаст хөлгийн цуурай эх дэлхийн түмний сонорт дуурслаа. Морин дэл дээр өссөн монгол адуучны хүү Жүгдэрдэмидийн Гүррагчаа сансрын хөлгийн мөнгөн дөрөөнд ийнхүү дөрөөлж, найрамдлын хөлгөөр жигүүрлэн нислээ гэхчлэн хэлсэн билээ. Дараагийн өдрүүдэд “Останкино”-аас нэвтрүүлэгч Д. Нарантуяагийн хамтаар нисэгчдийн газарт бууж иртэл нэвтрүүлэг хөтөлсөн бөгөөд өдрөөс өдөрт зүгширч дассаар 1981 оны 3-р сарын 30-ны хаалтын нэвтрүүлгийг санасандаа хүртэл хийлээ гэж боддог юм. Нэвтрүүлгийнхээ чөлөө завсраар бид бас сурвалжилга хийдэг байлаа. Люберцы хотын сүүний үйлдвэр, Шастины ачийн ажилладаг газар сурвалжилгаа хийхийн хамт хэвлэлийн хэсгийн ахлагч М. Чойжилын даалгавраар алдарт найрагч Расул Гамзатовыг Москвагаар хайж, урьд нь мэддэгийн хувиар сүйхээлэн олж Болор архи, ууттай зөөлөн чихрээр бэлэг барьж, хүндэтгэл үзүүлээд сэтгэгдлийг нь авсан. Түүнийг кино найруулагч Д. Юндэндорж “Оддын ахан дүүс” кинондоо оруулж билээ. 

	Тэр үед хэчнээн хэцүү юм шиг санагдаж байсан ч одоо бодох нь ээ энэ бүхэн эргэн давтагдашгүй түүх, элэрч баларшгүй гайхамшигт мөч болон үлджээ. Үүний хамт хувь заяандаа сүсэглэсэн бас нэгэн учрал гэвэл 1996 онд монголын ард түмний сүлд шүтээн, түмний тэнгэрийг тэтгэсэн Мэгжид Жанрайсэг бурхны мэлмий нээх ёслолыг хөтлөн явуулж орон даяар ард түмэндээ үзүүлсэн явдал юм. Сансрын нислэгийг бодвол эх орондоо өөрийнхөө шүтээний өмнө байгаа болохоор сэтгэлд ойр дотно дөт байсан юм. Ийнхүү миний бие монгол телевизийн түүхэн мөч бүхэнтэй эртний ерөөлөөр холбогдсон бөгөөд анхлан үүсэж бий болсон цагаас нь эдүгээ хүртэл сэтгэлийн түмэн шижмээр холбоотой явж ирсэн юм. Ийм учраас өөрийгөө би телевизийн хүн гэж ямагт бодож явдаг юм. Телевизгүй бол улс орон нүдгүйтэй адил, радио үгүй бол сонсгол үгүйтэй адил юм. Ард түмний үзэх нүд, сонсох сонор болсон радио телевизээ дээдлэхийн учир үүнд оршино. Харах мэлмийгээ ариун тунгалаг байлгая гэвэл хамгаас түрүүн телевиз буюу зурагтаа дэмжиж дээжлэх учиртай. Аливаад анхдагч байна гэдэг амаргүй боловч хожим хойноо бодоход түүхийн давтагдашгүй нэг агшныг бүтээдгээрээ онцлогтой юм. Чухамдаа “алтан хором” гэгч энэ буюу. 

	 

	ТЭНГЭРИЙН ТУХАЙ БОДРОЛ 

	Би тэнгэр гэдэг үгэнд нэн дуртай. Миний сэтгэлд их ойрхон байдаг. “Тэнгэрлэг найрагч” гэж хааяа урам хайрлахад нь үнэн зүрхнээсээ баясаж, хамгийн том шагнал гардах мэт болдог. Нэгэнтээ онгодын цагт “би тэнгэрийн харьяат” гэж бичсэнийг минь хүмүүс ойлгодогт баясдаг. Москвад утга зохиолын дээд курст сурч ахуйд: 

	 

	Би тэнгэрийн хүү

	Та нарын дунд ирсэн юм

	Газрын охинтой гэрлэж

	Нарны аяганаас цай уусан 

	Гашуун дарснаас хиртэж

	Ганирлын орон дээр хөрвөөж үзсэн 

	Хүний юу бодож явааг нүднийх нь харцнаас уншдаг байсан 

	Сэрлийнхээ сувгаар хурмастын өргөөтэй харьцдаг байсан 

	Сэтгэлийнхээ рашаанаас найраг болгон нэрж хүмүүст амсуулсан. 

	... Би тэнгэрийн хүү та нарын дунд ирсэн юм

	Тэнгэр эцгийнхээ зүүрмэглэхийн зуур 

	Тэрхэн зуурын зүүд болж ирсэн юм

	Сэрэхтэйн нь зэрэг би явна

	Би тэнгэрийн хүү та нарын дунд ирсэн юм

	Гантиг чулуу минь чи 

	Ганцхан энэ мөрийг минь

	Гайгүй сайн тогтоож аваарай 

	 

	гэсэн мөрүүдийг онгодын зарлиг, тэнгэрийн тааллаар бичсэн билээ. Яагаад ч юм тэнгэр ямагт миний талд байсан мэт санагддаг. Амьдралын минь зарим агшин ч үүнийг нотлох буй заа. Яруу найрагч, уран нийтлэлч О. Дашбалбар нэгэн удаа миний тухай “Тэнгэрээс заяатай найрагч” гэж бичсэн агаад үүнтэй санал нийлэх юм амьдралд минь олон тохиолдсон юм. Отгонтэнгэр мөргөж сүйрсэн онгоцноос хоцорсноо ч үүнтэй холбож бодох нь бий. Зарим нь биесээ дөвийлгөлөө гэж өөчилж ч юуны магад. Гэвч энэ бүхнээ өөртэйгөө цуг аваад нөгөө ертөнцөд явчих нь харамсалтай мэт санагдахын учир үүнийг толилуулж буйг минь болгоох буй за.

	Ямар боловч би дүүрэн одтой тэнгэрийн доор зогсохдоо сэтгэл уужирдаг. Дөрвийн тухай бодролоо ч мөн л энэ тэнгэрийн зурхай доор бодож олсон. Тийм ээ амьдрал маань угаас дөрвийн заяатай ажгуу. Ээжийн минь ээж эхээс дөрвүүлээ. Би ээжээсээ дөрвүүлээ билээ. Гэтэл гэргий Л. Цэндээ маань эхээс дөрвүүлээ агаад бид хоёр ханилж суугаад дөрвөн хүүхэд төрүүлэв. Бидний амьдрал энэхүү дөрвийн заяанд багтжээ. 

	Тулганы дөрвөн тотго гэж бий. 

	Төрийн дөрвөн багана гэж бий. 

	Дөрвөн зүг найман зовхис гэж бий 

	Дөрвөн далай таван тив гэж бий

	Дөрвөн уул, нэг голын дунд улсын маань нийслэл голомтоо тулжээ. 

	Одод дуугардаггүй мөртөө анивалздаг. Энэ нь ямар нэгэн үг дохио мэт. 

	Тэнгэрийн соёрхлыг тэр бүрий тайлж эс чадавч сэрлийн сувгаар холын одны дуудлага хааяа ирэх нь бий. Орон сүмийн адарт дээрээс буусан унжлага - лавир байдаг нь хурмасттай харьцах зам мөр гэлтэй. Би гэнэтэд нэг ийм шүлэг биччихээд өөрөө ч гайхаж байж билээ. 

	 

	... Одны тэндээс үл үзэгдэх утсаар 

	Оосорлуулсан хүүхэлдэй шиг л хүмүүс бужигнана. 

	Орчлонгийн уудмаас үлэмж биетэн 

	Өнгийж харвал ямар бол хэмээн санагдана. 

	Заримдаа бид өчүүхэн хорхойг 

	Замаас нь төөрүүлж үйлийг нь үзэн 

	Өвсөөр хатгаж, уурлуулж гүйцээд

	Өрөвдөх ч үгүй няцалж орхидог шиг 

	Хүмүүсийн заяагаар далдын хүчтэн 

	Тохуурхаж байх шиг заримдаа санагдана. 

	Хүүхэлдэй адил, гарын аясаар 

	Тоглуулж байх шиг хааяа бодогдоно. 

	Одны тэндээс үл үзэгдэх утсаар 

	Оосорлуулсан хүүхэлдэй шиг хүмүүс бужигнана. 

	Орчлонгийн уудмаас үлэмж биетэн 

	Өнгийж харвал ямар бол... хэмээн санагдана. 

	 

	1979.12.06. Москва хот

	 

	
НАЙМДУГААР БҮЛЭГ

	 

	1. ЭХИЙН ТУХАЙ ХЭН БҮХЭНД ХЭЛҮҮШТЭЙ ҮГ 

	Ээжийн тухай хайр бол зүрхэн дотор их чанд далд байх ёстой. Зүүдний эрдэнэ мэт хааяа түүнээ сэтгэлдээ нээж үзэж байх ёстой болов уу гэж боддог. Би ээжийгээ (эмээгээ) сэм сэм санааширдаг нь үүнтэй холбоотой. Унтахын өмнө туулсан амьдралаа тунгаахдаа хүн болгож өсгөсөн эмээгээ (Нээм гэж авгайлдаг) хамт боддог. Ажлын их урсгал дунд алмай байдлаар санадаггүй. Би ээжийн тухай их цөөн бичсэн. Хүн нандигнаж байдаг юмаа эл дол болтол ярьдаггүй. 

	Олон ярьж давтвал элээчихнэ. Хамгийн сайхан үгийг нэг яруу найрагч гаргаад ирэхлээр бусад нь хошууран давтаж байна. Энэ бол их гайтай. Олон дахин гишгэгдсэн дэвсгэр арьсыг адасга гэдэг шүү дээ. Би ээжийн тухай цөөн бичсэнээ дээр өгүүлсэн. Одоо түүнээсээ хэдэн мөрийг өгүүлье. 

	 

	Битүү харанхуйд толгой эргэж

	Бие сэтгэл газардахын цагт 

	Хүйтэн чулуун дээгүүр дулаан илчээ дэвсэж

	Хүний эхийн сэтгэл дуудахын төдийд хүрч ирдэг юм

	Гэнэн залуугийн алдаа осол

	Гэмшлийн торонд барьж өгөхийн цагт 

	Хялгасны төдий болж зай бүхнээр нэвтрээд 

	Хялайхын тэмдэг ч үгүй эхийн сэтгэл хүрч ирдэг юм

	Эзгүй хээр газар осолдоод 

	Эмээлт мориндоо зүүгдэхийн үест 

	Ээжийнхээ нэрийг дуудахтай нь зэрэг дөрөөн сур тасарч 

	Ээлийн цагаан сэтгэл нь дорхноо хүрч ирдэг юм. 

	 

	Би үүндээ итгэж явдаг билээ. Ер нь хүмүүс хамгийн хүнд үедээ ээжийгээ дууддаг нь маш нарийн учиртай юм. Би нэг домог хэлье. 

	... Урьд нэг хүн эзгүй хээр газар чононд ээрэгдээд яах ч аргагүй бариулахын даваанд тулж ирээд байж. Гэтэл хаанаас юм бүү мэд нэг галын шилээгүүр гялсхийж ирээд чонын хоншоор дээр тасхийтэл буухад нь чоно гасалж гангинаад тэр чигээрээ давхиад явчихжээ. Гэртээ ирээд энэ бүхнээ ярьтал эцэг нь: — Тэгнэ ээ тэр, манай энэ гэж эхийг нь заагаад, зүв зүгээр гал түлж сууснаа жов жов! гэж хашхираад галын хайч шилээгүүрээ аваад шидчихсэн юм. Би энэ чинь арай галзуураагүй байгаа даа гэж бодсон юм. Тэгэх нь ээ нь сэтгэлд нь тийм ёр совин ороод тэгж л дээ гэсэн гэдэг. 

	Машины осол ч юм уу мориндоо чирэгдэх ч юм уу эгзэгтэй мөчид чин зүрхнээсээ эхийгээ дуудаж чадвал үнэхээр аврах нь дамжиггүй. Энэ бол дорно дахины хийгээд монгол зан сэтгэлгээний нэгэн увдист ухаарал юм. Ээж бол тарни юм. Тэгэхлээр ээжийгээ маш нандинаар сэтгэлдээ хадгалж явж, онцгой чухал мөчид тарни мэт дуудах хэрэгтэй юм гэж хувьдаа санадаг. Миний ээжийг Тогоожав гэдэг байсан. Дуу хуурт их дуртай. Зун гүү барих үедээ сав л хийвэл найр наадам үүсгэнэ. “Жийжүү хот”, “Арван тавны сар” гээд ардын дууг сайхан дуулдаг төдийгүй миний үгийг нь бичсэн дууг ч ээж минь сэтгэл хөдөлсөн үедээ дуулдаг байлаа. Тухайлбал “Миний нутгийн бараа”, “Арав дахь хавар”-ыг дуулна. Ээж минь 2 хүү, 2 охин төрүүлсэн юм. Миний удаах дүү Пүрэвсүх “Мандухай цэцэн хатан”, Чингис хааны тухай киноны ерөнхий зураглаачаар ажиллаж төрийн шагналыг намайг авсны хойтон жил нь хүртсэн юм. Энэ нь бидний сайных бус ээжийн минь сайных болов уу гэж санадаг. Бичиг үсэгт муухан тайлагдсан хөдөөгийн ерийн нэгэн малчин хэдий ч ээж минь их хутаг билиг оршсон хүн байсан нь бидний яруу найрагч, зураач болоход нөлөөлсөн болов уу гэж боддог. Манай ээжийг зохиолчдоос бас нэлээд хүн мэддэг байлаа. С. Дашдэндэв гуай, Бөхийн Бааст, Ш. Дулмаа, П. Пүрэвсүрэн гээд л миний үеийнхэн мэднэ. Үлгэрийн танхимынхан хөдөө очихдоо манай ээжтэй шөнөжин найрлаж дуулж хуурдаад хонож байсан ч удаатай. Би өөрийн эмэг эхийгээ (Б. Цэрэндулам) Нээм гэж нэрлэдэг байлаа. Учир нь би тавтайгаасаа эмэг эх дээрээ ирж мээмийг нь үлгэж өсөж бойжсон юм. Энэ тухайгаа би “Хэрлэгийн барьяа” романдаа их тодорхой дүрсэлсэн байдгийг уншигч та болгоох биз ээ. Миний эмэг эх Бамбар эрдэнэ хувилгааны харьяат, Манзуширын шавь жинхэнэ хиад боржин овгийн хүн. Баярын Цэрэндулам гэж байсныг нутаг усныхан сайн мэднэ. Дээрээ хоёр ахтай, тэр нь миний нагац ах агаад нутгийнхан мөн эрүү Дарьсүрэн гэдэг байлаа. Миний зан сэтгэл бүрэлдэхэд эмэг эх минь их нөлөөлсөн юм. Том улсуудын үгэн дундуур оролцохгүй байх, айлчин гийчин ах захыг хүндлэх, амьтны гол таслах үед дэргэд нь байлгахгүй байх, бузар булай юмны салхин доогуур орохгүй байх, сар шинийн нэгэн өлзийтэй сайн өдрөөр бэлэг дэмбэрэлгүй юм ярихгүй байх гээд олон чухаг юмыг балчир оюуны маань халтсанд мартахгүй болтол хадаж өгсөн хүн бол эмэг эх минь юм. Миний багад “Алтангэрэл” судар бариулаад орой бүхэн гэр гурав тойруулдаг байлаа. Мэгзэм, цагаан, ногоон дарь эх зэрэг тарнийг бүр сургуульд орохоос өмнө зааж өгсөн. Далаар мэргэлэх дом хийхдээ сайн хүн байсан. Нүдэн дээр өвдөг гарахад домноод эдгээчихдэг байж билээ. Болохгүй явдал гаргаад хүнд шавхуурдуулчхаад ирэхэд ер өмөөрдөггүй байсан. — Чи л нэг явдал гаргасан байж таарна. Яасан бэ гээд өөдөөс шалгааж зэмлэнэ. Энэ нь хожим хов зөөхгүй байх, өөртөө гэм зэм өгч сурахад их хэрэг болсон гэж боддог юм. Нээм минь их зөн совинч домч хүн байлаа. Энэ нь миний алсын замыг засахад их тус болсон доо. Өөд болохоосоо нэлээд хэдэн жилийн өмнө манай нутгийнхан “өндөр ах” гэж авгайлдаг Арт гуайтай намайг хэрэг болгон аваачиж уулзуулсныг нь, олон жилээр холбож өгснийг нь би сүслэн санадаг юм. Арт гуай хуучин ном судар их мэддэг арга засалд сүрхий, мэргэн түргэн хүн байв. Гандангийн хурлын хамба байсан Дагвадорж уншлага тарнид нэвтэрхий Пүрэвдаваа ламаас өгсүүлээд Арт гуайтай багш шавийн барилдлагатай олон хүмүүс бий. Эмэг эхийн минь хамгийн сүүлд цагаан хамар, Билгэхийн энгэр элст овооны хөтөл дээр суугаад захиж хэлсэн үг одоо болтол сэтгэлд арилахгүй хэвээрээ байдаг юм. Нээм минь одоо ч тэр чигээрээ, тэнд суугаатай хэвээрээ юм шиг санагддаг юм даа. Сайн тунгаавал нутгийн уулст хөгшдийн маань дүр төрх, зүс царай нь шингээтэй үлдсэн нь мэдрэгддэг юм. Би багадаа эцгийн хайрыг төдий л үзээгүй, харин ээж нарынхаа хайрыг ханатал амссан хүн юм. Ер нь ч тэгээд би ээжийн ерөөлтэй юм болов уу гэж боддог. Зохиолч С. Удвал гуайн зохиосон нэг дуунд

	 

	Миний хайртай эжий

	Миний ханийн эжий

	Миний хоёр эжий 

	 

	гэж гардаг шиг миний гэргий Л. Цэндээгийн ээж бол хавь орчныхоо хайр хүндэтгэлийг булаасан Шагдарсүрэн гэж хүний хайлан болсон сайхан эмээ байлаа. Бид хадмыгаа ээж гэж дууддагсан. Өөрийнхөө ээж нарыг бол Нээм, Ажаа гэж нэрлэдэг байлаа. Манай хадам ээж Шагдар эмээг миний дүү Пүрэвсүх ёстой л амьд юм шиг зурсан зураг манайд бий. Энэ нь тэр хүний ариун сэтгэлийн гэрэл гэгээг дүү минь зүрхээрээ мэдэрч, царайд нь гийлгэн зурсантай холбоотой байх гэж боддог. Одоо залуус нэг юман дээр алдаад байна уу даа гэж боддог. Ямар ч хүнд, хүний эх сайн сайхны туйл болж харагддаг. Нүд муутай ч байсан тэр нь сэтгэлд тусдаггүй. Бүрэн дүүрэн бүтэн сайхнаар л сэтгэгдэнэ. Тэгэхдээ дурласан бүсгүйгээ харсан нүдээр харсан юм шиг гурваар дарсан гэзэгтэй, гунхсан сайхан биетэй, торомгор нүд, зургар хөмсөгтэй гэх мэт дүрслэх нь нэн зохимжгүй, төлөөнөөс нь зовмоор байдаг шүү. Ээжийгээ зөвхөн хүүгийн сэтгэлээр үрийн нүдээр л харах ёстой юм. Энэ завшаанд хэлэхэд манай өнөөдрийн сонин хэвлэлд сэтгүүлчдийн ёс зүй, гоо сайхны таашаал, найруулгын эрхэм төгөлдөр аяс туйлаас алдагдаж байна шүү гэдгийг хэлмээр байна. Эрхэм дүү нар үүнийг ихэд болгоон санах буй заа. Ах захаа дээдлэх, хүнийг хайрлах сэтгэлийг ээж минь марташгүйгээр шингээж өгсөн юм даа. 

	Аман дээрээ хэчнээн муугаар хэлмээр байсан ч ачир дээрээ сайныг дээдэлдэг цагаан сэтгэл бол ээжээс эхтэй юм. Журамтай жудагтай явахыг ээж минь л сургасан. Насаа ахиад ирэхээр энэ бүхнийг сэтгэлдээ эмхэлж, зоргоор явахын жолоог татаж, омтгой ойворгон зангаа дарж, архи тамхийг цээрлэж ахин хүүхдийн сэтгэл рүүгээ дөтөлдөг нь ээжийн минь сүнс сүлд ивээж байгаатай холбоотой гэж боддог. 

	Эхийнхээ ачийг бүрэн хариулсан хүн гэж алга. Ганга мөрний рашаанаас амсуулж, Далай ламын тарнитай үрлийг алган дээр нь амьдад нь тавьж чадсангүй. Гэлээ ч эхийн минь сүнс сүлдийг шингээсэн нутгийнхаа уул ус, монголынхоо хүн зонд хүртээснээ эхтэйгээ хуваалцсан дайтай бодож явна. Эмэг ээж минь хилэн хар морь унаад миний дээгүүр чанх хойшоо нисээд явж байгаагаар миний зүүдэнд орсон. Үнэн дүр нь ч ингэсэн байж магад гэж итгэж явдаг. Үр ач, зээ нар маань ч эдүгээ арвуулаа болсон нь ээжийн минь ерөөл буй за! Тэгээд ээждээ зориулж ийм нэгэн шүлэг бичсэнээ та бүхэнд толилуулъя. 

	гэж хожим боддог нь олонхын жам бололтой. Молон тойн шиг эхийн ачийг хариулж чадах увдисыг хүн бүхэнд заяасангүй. Гэхдээ уран бүтээлч, тэр дундаа яруу найрагч нарт заяасан нэг эрхэм юм бол ээжийгээ дуу шүлэгтээ мөнхлөн тахиж үлдээдэг эрхэм нэгэн увдис юм шиг санагддаг. Ингээд би монголын сайхан ээж нартаа зориулж “Би Монгол бүсгүй” нэртэй ийм нэгэн дуу зохиосон юм. 

	гэж энэ дуунд маань гардаг. Хөгжмийг нь Д. Нандинцэцэг зохиосон. Энэ дууг маань нэрд гарч яваа авьяаслаг дуучин нутаг нэгтэй А. Долгор дуулж олонд хүргэсэнд нь баярлаж явдаг юм. Ингээд ээж нарын маань заяа буян, үүдэн сүлд үргэлж биднийг ивээж явах болтугай гэсэн билигт үгээр эхийн тухай энэ бодролдоо өндөрлөе. Ээж бол амьд тарни юм шүү.

	 

	2. ДҮҮ МИНЬ ЗАНАБАЗАРТАЙ Л ТӨСТЭЙ ХҮН БАЙСАН 
(сэтгэлийн өчил)

	“Түмний нэг” сонины газар “Та дүүгийнхээ тухай нэг сайхан юм бичээд ирнэ үү! гэсэнд би бичсэнээс нөхөд нь бичсэн дээр байлгүй дээ. Тэд бичицгээг! гэсэн билээ. Гэртээ ирээд хэд хэдэн нөхөдтэй нь утсаар ярив. Б. Пүрэвсүхийн нэрэмжит зургийн уралдааныг жил бүхэн зохиох ажлыг санаачилсан Цэдэн-Иш багштай нэлээд шаргуу ярьтал: 

	— Та л өөрөө бичсэн нь дээр. Бага нас, зан төрх, намтар гээд олон зүйлийг нь танаас өөр хэн ч мэдэхгүй шүү дээ. Зураачид бид нэг л их сайхан юм бодоод явахаас биш, илэрхийлж гаргаж хэлэхдээ тааруу шүү дээ гэнэ. Энэ бүхний эцэст зураач дүүгийнхээ тухай юутай ч болов сэтгэлээ уудлан бичихээр болов. Уг нь би зохиолч, жүжигчин нөхрийнхөө тухай бол хэнээс ч дутахгүй заримдаа бараг илүү ч бичиж чаддаг мөртөө өөрийнхөө хүний тухай нэг л сайн сэтгэлд бууж өгөхгүй байсныг гайхав. Магадгүй энэ нь миний араншинтай ч холбоотой ч байж мэднэ. Тэгээд юутай ч болов өөрөө өөртэйгөө ярилцвал арай болмоор санагдсаныг оршил болгон өгүүлье. Ингээд бяцхан чилээсэндээ хүлцэл өчиж, Монгол улсын төрийн соёрхолт зураач талийгаач дүүгийнхээ тухай сэтгэлийн өчлөө дэлгэв.

	— Ах дүү хоёулаа төрийн соёрхол шагнал хүртжээ. Сэтгэлдээ үүнийг юү гэж болгоодог вэ? гэсэн асуултыг хэн нэгэн тавих аваас ийн хариулнам. 

	— Би хувь тавиланд итгэдэг хүн. Манайх угаас дөрвийн заяатай билээ. Миний эмэг эх Цэрэндулам ээжээс дөрвүүлээ хүн. Түүний ганц охин Тогоожав дөрвөн хүүхэд төрүүлсний хоёр нь зохиолч, зураач Пүрэвсүх бид хоёр билээ. Хишигсүх, Лхагвасүх гэсэн хоёр бүсгүй дүү доор минь бий. Зурсан өдрийн зураг, төрсөн өдрийн төөрөг гэж манай ард түмэн онч мэргэн үгээ хэлжээ. 

	— Та хоёр яагаад овог ондоотой байгаа юм бэ? — Тийм ээ, бид эх нэгтэй, эцэг ондоотой улс. Пүрэвсүхийг Батцэндийн гэж овоглодог юм. Нутагтаа Баян-Уул (Баюул) гэж хочтой нуруулаг эр байв даа. Түүний дүү Доржпалам гэж залуудаа сайн барилддаг байсан хүн одоо ч нутагтаа бий. Манай ээжийн сүүлд ханилсан нөхрийн (Батцэндийн) хүүхдүүд Пүрэвсүх, Лхагвасүх, Хишигсүх гэж гурван сүх байгаа юм. Пүрэвсүхийг анх төрөхөд сүх олоод түүнээ бэлгэшээж, гарсан гараг өдрийн нь ард сүхээ нэмж нэрлэсэн хэрэг. 

	— Та анх дүүтэй болоод баярлаж байв уу?. 

	— Тэгэлгүй яах вэ. Пүрэвсүхийг төрөхөд ээж маань хойдох нь гарахгүй их удаан өвдсөн юм. Сумын төвийн урд энгэрийг “нэгдлийн энгэр” гэдэг юм. Тэгээд сумын эмчийн хажуугаар манай нутгийн Сомоо (Содномцэрэн) тэргүүтэй лам нар ирж ном гүрэм хийгээд их л сандарч байж хоёр яс салсан юм. Пүрэвсүхийг багад нь энхрийлж, бадарчин болгоод зэгс хулсаар жижигхэн үүргэвч хийж, хамрыг нь хөөгөөр халзалж, дээс уяж, цээр тавиад сүрхий л юм болж байж өсгөсөн шүү. 

	— Дүү чинь багадаа юу сонирхдог хүүхэд байсан бэ? 

	— Ном л их уншина. Үргэлж л зураг зурна. Бас л өнөө хүний толгойгоо зураад суучихлаа. Цаад хурга мал нийлчихлээ гээд эмэг ээж маань хашхирдаг сан. Би хурга хариулж яваад түүнд Пантелеевийн “Дугтуйтай бичиг”, “Цаг” зэрэг туужийг уншиж өгсөнд учиргүй их баярлан зарим газар нь бүр үнэн сэтгэлээсээ итгэж, инээж хөхөрч байсан нь санаанаас гардаггүй юм. Тэгээд л номын амтанд орж, сургуульд орсноосоо хойш ном зураг хоёроос салаагүй юм даг. 

	— Сургуульд байхдаа ямар янзын хүүхэд байсан бэ? Хэнтэй төстэй хүн гэж боддог вэ? 

	— Сургуульд байхдаа “Аажуу шар”, “гуулин бурхан” гэж хочтой байсныг үеийнхэн нь одоо ч ярьдаг. Пийшин налж, ном уншиж байгаад сэгсүүргэн дээлийнхээ арыг өм түлчихсэн байсан. Их бодь сэтгэлтэй номын хүн байсан. 

	Хэнтэй төстэй байсан бэ гэв үү? — Тийм ээ. Төстэй талаар нь зүйрлэвэл төрх нь тодордог биз дээ. — Ний нуугүй хэлэхэд дүү маань өндөр гэгээн Занабазартай төстэй хүн байсан. Хүүхэд их мэргэн байдаг. “Гуулин бурхан” гэдэг цолыг ч хүүхдийн зөн мэдрэхүйгээр өгсөн юм бил үү?! 

	— Аглаг хөдөөгөөс хот орныг бараадуулах гэдэг тэр цагт ярвигтай ажил байлаа. Та дүүгээ хотод яаж авч ирэв дээ. 

	— Дүү маань Төв аймгийн Баян сумын бага сургуульд байсан. Одоогийн энэ төмөр замын Мааньт өртөө шүү дээ. Хотод шилжүүлж өгөөч гэж захирлаас нь гуйж ядлаа. Хөгжмийн мэргэжилтэн Мижид захирал ер хөдөлж өгдөггүй. Тэгэхлээр нь өглөө нь даавуун цүнхтэй чигээр нь оргуулж, вагонд суулгаад хотод аваад ирсэн юм. 

	— Хойноос нь нэхэл дагуул болоогүй юу?. 

	— Үгүй шүү. Тэгэхдээ л араас заргын бичиг ирүүлж сургуулиас хөөлгөчих вий гэж дотроо эмээж л явсан. Тэгэхэд би МУИС-д сурч байлаа л даа. 

	— Зураач болоход нь ахын хувиар тус нөлөө болсон юм бий л биз дээ. 

	— Энэ С. Оюунтай цуг сэлбийн гүүрний орчим нэг дунд сургуульд байсан юм. Нэг өдөр жаал зугаа зургийг нь бариулаад зураач Д. Амгалантай уулзуулахаар очсон. Амгаланг эрж яваад Хүрхрээгийн зуслангийн орчим байсан урлангийн байшингаас нь оллоо. Хэдэн зургийг нь үзчихээд төдийд ирээрэй! гэж хугацаа хэлсэн. Тэгээд л удалгүй хөгжим бүжгийн сургуулийн дүрслэх урлагийн ангид орлоо. Алдарт зураач О. Цэвэгжав гуайн шавь боллоо. Ер нь ардын зураач Д. Амгалан, О. Цэвэгжав гуай хоёр л зураачийн хувьд анх эх барьж авсан улс даа. Бас гадаадад сургууль соёлд явж дээд мэргэжил эзэмшихэд нь Н. Цүлтэм гуай их дэмжиж тусалсан юм. 

	— Репиний нэрэмжит уран зургийн академид анх яаж явсан бэ? 

	— Н. Цүлтэм гуай авьяасыг нь таньж их дэмжсэн гэж боддог. Бидний хамт авхуулсан энэ зургийг чинь Цүлтэм гуай галт тэрэгний буудал дээр гаргаж өгөхдөө өөрийнхөө аппаратаар татаж өгсөн юм. Одоо тэгж оюутныг үдэж, зургийг нь авч өгч явдаг дарга гэж хаа байна? Юм нээрээ сайхан л байж дээ. Явахынхаа өмнөхөн дүү минь шарласан юм. Тэгээд дөнгөж эмнэлгээс гарч ирээд 7 ч хонолгүй Репиний сургуульд явах болсон. Би хэзээний арга дом шүтдэг, дураараадуу хүн болохоороо Шадивлангийн зусланд нэг хонь гаргуулаад, халуун арьсаар нь ороож эмчилсэн юм. Арьс нь өвчний хорыг аваад нил ногоон болсон байсан. Дүү минь миний үгнээс ер гардаггүй байсан тулдаа л тэссэн байх. Хамаг биеийн нь хөлс асгараад бүтэж үхмээр боллоо гэдэг сэн. Тэгээд 5 жилийн турш сургууль төгсөж иртлээ ер алзаагүй юм даг. 

	— Та хоёр хоорондоо их өөр үү, төсөөтэй тал юу вэ? 

	— Ах дүү улс чинь төсөөтэй юм их бий л дээ. Дуу хоолой бол ялгахгүй адил шүү. Би нэг удаа бие муу гэж зурагт руу утасдуулсан чинь өөдөөс нь: — Юун ахын бие муу гэж. Чи өөрөө өөрийгөө тэгж худлаа яриад байхдаа яадаг юм гээд халгаахгүй байна гэж хэлж ирээд бөөн инээдэм болж байж билээ. Бид хоёрт ялгаа бий. Би омголон хурц зантай. Дүү минь томоотой, бодь номын мөр хөөсөн хүн. Би хүнтэй муудаж сайдна, санаснаа хэлж байж сална, Пүрэвсүх тэгэхгүй. Би шүтлэгтэй. Пүрэвсүх сүжиггүй. Би хуучин намтайгаа байхад дүү минь МҮДН-ыг санаачлагчдын нэг гэхчлэн ялгаа байсан. 

	— Таны төрийн шагнал авсны хойтон жил Пүрэвсүх мөн л төрийн соёрхол хүртсэн. Нэг гэрээс төрсөн гэхэд сонин сайхан байдаг биз дээ. 

	— Тийм ээ. Энэ бол бид хоёрын сайных биш, ээжийн минь сайных. Бичиг үсэг дөнгөж тайлагдсан хөдөөгийн эгэл авгайн хоёр хүүхэд энэ зэрэгтэй болсон нь төр засаг, түмэн олны ач юм. 

	Тиймээс ч “Багш” найраглалдаа: 

	 

	Ерхөг найгасан талаас

	Есөн гарагт хүргэсэн 

	Ерийн малчны хотноос

	Ертөнцийн дэвжээнд гаргасан ачтан 

	 

	болох, тэр цагийн нам засгийн бодлого, ач буяныг бишрэн бичсэн юм. Ээж Тогоожав их бэлэн цэцэн үгтэй, дууч, наргианч хүн байсан. Манай айраг ёстой чихэр шиг айраг байсныг С. Дашдэндэв, Б. Бааст гуай нараас эхлээд олон хүн мэднэ дээ. Эмэг ээж Б. Цэрэндулам (Нээм) маань их зөн совинч, ёс төртэй хүн байсан юм. Миний дүү Б. Хишигсүх одоо яг л ээж шиг маань хэлэмгий хүн бий. 

	 

	Цэцэг өргөс хоёр 

	Нэг бутнаас ургадаг 

	Цэцэн тэнэг хоёр 

	Нэг эхээс төрдөг 

	 

	гэхчлэн үг яриандаа цэцэн үг оруулж хэлдэг юм. Дүү минь төрийн шагнал аваад л шууд над дээр ирсэн. Би хадган дээр болор таваг тавьж бэлэглэсэн. Тэр үед ээж нар маань ингэж байгааг үзсэнгүй дээ гэх харамсал бидэнд байсан даа. 

	— Та дүүдээ сэрэмжлүүлэх, сургах үг хэлж байсан уу?

	— Хэлэлгүй яах вэ. Анх намайг архи ууж байхад дургүйцдэг байсан. Сүүлдээ өөрөө надаас нууж балгадаг болсон сурагтай. Тэгэхлээр нь би дүүдээ зориулав гэсэн нэг шүлэг бичээд:

	 

	Ааг сархдын ширээн дээр сэтгэл хөөрөн дарвиад 

	Алтан намрын зөгий шиг шуугьж явсан нөхөд

	Алс хожмоо бодоход насны чинь гангар шаазанг 

	Асгат замын чулуун дээр шидэлж байсан санагдана

	 

	гэж бичээд уншуулсан юм. Миний үгийг их авна. Миний дэргэд ер архи уухгүй. Элдэв үг хэлэхгүй. Ном зохиол түүхийн сурвалж бичиг, зураг альбом л их үзүүлнэ. 

	— Та дүүгийнхээ амьдралд хэр тус үзүүлж байв даа. 

	— За даа базааж гийгүүлсэн юмаар бага даа. Гэхдээ яах вэ, Дамбадаржаад нэг муу жижиг гэрт зургийн рам ч татаж багтахгүй хэцүү харагдахаар нь мөн л нөгөө хэдэн зургийг нь бариулаад хотын намын хорооны дарга Б. Алтангэрэл дээр дагуулж орж хөөцөлдөж байж шинэ сууц авч өгсөн. Номын нэг шилэн нүүртэй шүүгээг одоо энэ “Нийслэл хүү” Бүрэнбэхээс 500-аар авч өгсөн. Бэр Д. Бодьсүрэн маань л тэр айлыг авч яваа хүн дээ. 

	— Та бэрийнхээ тухай хэдэн үг хэлэхгүй юү? Пүрэвсүхийнх хэдэн хүүхэдтэй вэ? 

	— Пүрэвсүх, Бодьсүрэн хоёр хөгжим бүжгийн дунд сургуульд байхын л айл гэрийнхээ эхлэлийг тавьсан улс... Одоо Пүрэвсүхийн бүх зураг, Мандухай цэцэн хатан, Чингис хааны тухай киноны олон эскизийг Бодьсүрэн л хямгадаж цуглуулж. Нэг ёсондоо гэр музей шиг айл байдаг юм. Тэднийх гурван охин, хоёр хүүтэй өнөр айл. Одоо нэг үеэ бодвол хоёр бага нь овоо өсөж өндийгөөд байна. Бэр Бодьсүрэн маань Элдэв-Очир даргынхны удам угсааны хүн болохоороо ёс төрийг эрхэмлэдэг хүн дээ. 

	— Дүүгээс чинь танд дурсган үлдээсэн юм бий юү? 

	— Байлгүй яах вэ. Миний 50 насны ойгоор В. Инжинаашийн хөргийг томоор зурж зүмбэртэй жаазанд хийж бэлэглэсэн. Монголын зургийн түүхэнд өөр тийм Инжинааш байдаг эсэхийг мэдэхгүй юм. Мөн төрийн шагнал авахад “Хөгнө хаан”-ыг зурсан байгалийн маш тансаг зураг бэлэглэсэн. Манай Л. Цэндээгийн ээжийг нас барахад яг амьд юм шиг зурсан зураг нь одоо хэлтрээгүй хэвээрээ байна. 

	— Та одоо дүү Пүрэвсүхийнхээ зурсан зураг, киноны уран бүтээлийн талаар ярина уу? 

	— Дүү минь “Талын баатар”, “Алдарт тоочин Мянгат”, “Амарсанаа” зэрэг олон зураг зурсны дээр “Мандухай цэцэн хатан”, “Мөнх тэнгэрийн хүчин доор” киноны ерөнхий зураачаар ажиллаж, 1989 онд төрийн шагнал хүртсэн юм. 

	Дүүгийн маань цуглуулгыг нэрт зураач Л. Гаваа, түүхч Сэр-Оджав гуай нар хүртэл үзэж сонирхон, төрийн шагналт доктор Хандын Нямбуу түүнтэй ихэд сүжрэн үерхэж дотнолдог байсныг бодоод үнэтэй тустай юм л хийж байж дээ гэж хэлмээр байна. 

	— Та өөр нэмж дурсаж хэлмээр юм байна уу? 

	— Хойно (Ленинградад) байхдаа Цыбиковын “Буддын шашны нандин шүтээний өмнө” гэсэн маш ховор ном 100 рублиэр авснаа надад үзүүлж байсан. 

	Бүүр хавтсан дээр нь 1916 он Звениградъ гээд хатуугийн тэмдэгтэй үсгээр хэвлэсэн ном байсан. Ийм их үнэтэй номуудад мөнгөө өгчхөөд ус ууж, талх идээд явж байсан гээд нөхөд нь ярьдаг юм. Дарханы Хаянхирваа, С. Элбэгдорж, Ё. Өлзийхутаг, циркийн Доржийн Оросоо нар унаган багын нь хагацашгүй нөхөд байсан даа. Надад нэг хээтэй ягаан цамц явуулснаар нь би нэг үедээ их гоёдог байсан. Эртүүд С. Удвал гуайн тухай кинон дээр тэр цамцтайгаа харагдаж байна билээ. 

	— Та дүүгийнхээ нас барах үеийг тодруулж яривал болох уу? Ер нь аварч эдгээх арга байгаагүй юм уу? 

	— Түүнийг дурсана гэдэг надад хэцүү байна. Өвчнөө мэдэлгүй удааж хүндрүүлээд, цаг алдчихсан юм. Надад архи дарс хааяа уудаг талаар мэдээлэл ирж байснаас биш өвчний нь талаас ноцтой юм хэлж байсангүй. Өөрөө ч энэ талаар төдий л юм ярихгүй киноныхоо л тухай бодож байсан юм. Би нэг удаа эмч охинтойгоо ярьж, ор гаргуулчхаад очихдоо эв эрүүл хэр нь наад талын буудал дээр нь бууж будилаад, яг адилхан байшинд, адилхан өрөөнд орж, танихгүй хүнийг хучлагаас нь татаж сэрээж аашлаад гарахад тэр улс их гайхаж байсан. Тэгэх нь ээ нь оросын барьсан байшингууд яг ижил юм. Уг нь тэднийх Москва рестораны арын байшин л даа. Тэгж будилсаар очиход гараад явчихсан байсан. Дараа нь нэг хэвтүүлэх гэтэл хадам ээж нь нас барсан үе таарсан юм. Энэ мэтээр цаг алдсан. Бас миний тэгж төөрч будилдаг нь бас л нэг муу юм замаас төөрүүлж, цаг алдсан хэрэг. Нөгөөтээгүүр ном гүрэм хийлгэх гэхлээр мань хүн сүжиггүйдээд хувь дутсан даа. 

	Ингэж ах дүүсээрээ төрийн шагнал аваад, аав хүүгээрээ (миний хүү С. Даваасүрэн бас АИХ-ын депутат болсон байв) депутат болдог чинь онцгой хувь заяатай улсын явдал гэж хүн утсаар хэллээ. Тэгэхдээ үгийнх нь өнгө нэг л биш байна. Цагаан хэл ам ч гэж байдаг юм гэж бишгүйдээ хэлж үзсэн юм. 

	Өөрөө тэр бүхнийг нэг их ойшоож өгөөгүй юм даа. Тэгэхдээ дүү маань маш их олонтой, их нөхөдтэй, шавь нартай хүн юм гэдгийг нь оршуулах үеэр нь мэдэрсэн. Дүрслэх урлагийн музейд шарилыг нь байрлуулсан. Их хэнгэрэг дэлдэж, уй хөгжим хангинаад “Чингис хаан”, “Мандухай цэцэн хатан” түүний баатрууд үдэлцэж, Алтан-Өлгийд хүргэсэн. Хойлогт түүнийх шиг олон хүн цугласан удаа бараг үгүй буй заа. 

	— Та оршуулга дээр нь үг хэлсэн үү?

	— Сэтгэлдээ л хэлсэн. Оршуулга дээр би зүгээр л “Ламаа гомбоо риймийдлээ” гэсэн хойдохын ерөөл тавьсан.

	— Та хойдохыг нь засаж даатгал гүрэм хийлгэсэн үү?

	— Чойжамц хамбаар шоо орхиулж, гүрэм ном ёсчлон хийлгэсэн. Толгой дээр нь Лүйжин тавиулсан их сүртэй сүлдтэй юм билээ. Дүү минь сайн төрөл олсон гэдэгт дүүрэн итгэлтэй явдаг даа. 

	— Тийм шинж тэмдэг байна уу? 

	— Байлгүй яахвэ. Хүзүүнд нь, хөлд нь тэмдэг тавьсан. Яг тэр тэмдэгтэйгээ, бас төрх байдлаараа ижилхэн хүүхэд гурван жилийн өмнө төрсөн. Тэр тухай нэг их хэлмээргүй байна. 

	— Таныг сэтгэлээсээ ний нуугүй ярьсанд их баярлалаа. 

	— Баяр талархлаа “Түмний нэг” сонины газар дэвшүүлбэл би ихэд баярлах болно. Эцэст хэлэхэд дүү Б. Пүрэвсүх маань 1947 оны гал гахай жил төрсөн, 8 цагаан мэнгэтэй. Энэ жил (1997 он) 50 хүрч, шороон суудалтай байх байжээ.

	 

	
ЕСДҮГЭЭР БҮЛЭГ

	 

	МИНИЙ ҮЗСЭН АМЕРИК

	Хэзээ нэгэн цагт Америкт хүрнэ чинээ санасангүй. Гэтэл одоо Вашингтонд ирж буув. Энэ хаврын анхны бороотой тэнд мөн золгов. Голдуу элгэн хүрэн байшингуудтай ажээ. Тэгэхдээ арван хэдэн давхраас үл хэтэрнэ. Капитолын дов дээрх Конгрессийн бөмбөгөр оройт цагаан ордноос өндөрт байшин бариулдаггүй юм гэнэ. Хууль гэдгийн учрыг энд ирж байж л жинхэнэ утгаар нь ойлгох бололтой. Түүний билэг тэмдэг гэлтэй Америкийн үндсэн хуулийг зохиосон Томас Жефферсоны дурсгалын цогцолбор сүндэрлэж, Потомак мөрөн энэ бүхнийг дурсах мэт мэлмэрэн урсана. Хууль гэгч энд биелдэг номтой эд ажээ. Түүний төрсөн дүү нь болох дүрэм журам ч ялгаагүй. Энд машин тавих газар олдохуйяа бэрх. Цагаан ордны ойролцоо машинаа тавих газар эрсээр нэлээд удаад, Элчин сайдын яамны Од хүүгээс — Ямар удах юм биш. Ордныг тойрч үзчихээд эргээд ирэх юм чинь. Энүүхэнд нэг газар орхиод явж болохгүй юу гэвэл:

	— Ёстой болдоггүй хэрэг, тэрэг тавихаар заасан энэ ташуу зурвасаас л өөр газар орхих юм бол хэсэг хугацааны дараа том тэрэг хүрч ирээд, хамж аваачаад нэг газар хаячихна гэж билээ. Үүнийг би Вашингтоноос Нью-Йорк орох замд ч бүүр сайн ойлгож авсан юм. Хэрвээ хурд хэтрүүлбэл нэгтэйгээс цагдаагийн тэрэг шурхийтэл гарч ирээд л инээж байгаад торгочихно. Торгууль нь нэг чек шиг юм бичээд өгчихдөг. Тэр нь компьютер дээр бичээстэй үлддэг болохоор хугацаа хэтрүүлж гэмээ нь гурав нугалж торгуулна. Нью-Йоркт ч ялгаагүй мөнөөх бүсгүйчүүл, эхээс төрсөн биеэр нь үзүүлдэг газрынхаа босгоноос хэдхэн алхам хэтэрвэл торгуулах буюу хөөгдөж хоолноосоо сална. Эр эмийн явдлын кино, зурагт сэтгүүл ч ялгаагүй, тэр л заасан газраа, үзүүлэх сувгаараа гаргахаас биш энд тэндгүй нүдэнд үзэгддэг зүйл биш ажээ. Юун торгууль, хууль яриад эхлэв гэж уншигч авгай бодож магад. Гол нь “Монголын хууль гурав хоног” гэдэг шиг ухагдахуун тэнд огт үгүй агаад хууль гэгч заавал биелэгддэг жамтай, бараг хуулиа гаргахаас өмнө түүнээ дагаж мөрдөх эрэг шураг буюу албаны хэлээр хэлэх юм бол биелүүлэх механизмыг нь зангидаж өгсөнд л онцлог байна. Үлгэрлэвэл Солонгост дарга хүний үг хууль болдог шиг, эзэн Чингисийн их засаг хуулийн өмнө үг дуугүй толгойгоо бөхийдөг шиг амьдралын алхам тутамд биелж бүтэж байдаг зүйлийн хууль гэдэг ажээ. Энэ нь манайхаар бол “хүн тэнгэрийн доор төрж төрийн доор бөхийдөг” гэдэгтэй утга нэгэн ажгуу.

	Одоо хаврын анхны бороонд уярч чийг үнэрлэн баяссан сэтгэлээр эргэн тойрныг нэг харъя! Жорж Вашингтоны дурсгалын цогцолбор болох мөнөөхөн “ харандааны “ тэндээс орчныг тольдвоос ойр тойрны юмс алган дээр мэт харагдана. Яг л үзүүрлэсэн харандааг тэнгэр өөд харуулан тогтоосон мэт тэрхүү сүрлэг багана бараг л зуун мод газраас үзэгдэх ажээ. Энд Вашингтоны төдийгүй Америкийн гайхамшгийн харуулахаар бодож нийслэлийнхээ төв хэсгийг цогцлуулсан мэт.

	Миний харцыг хамгийн их соронзодсон газар бол Капитолын дов дээрх Конгрессын цагаан ордон юм. Бөмбөгөр шилэн оройд нь нар ойж, хаш цагаан баганууд нь эгнэн, үүдний нь довжоо дээш дээшээ тэнгэрийн гишгүүр мэт үелэн өгссөн энэ ордны сүр жавхлан нэн хэтэрхий. Түүнээс баруун тийш цэлийсэн өргөн чөлөөнд нуур цөөрөм гялалзан, мод бут ногоорон, цэцгийн мандал ярайгаад үй олон хүмүүс хөлхөх нь хөлхөж, суух нь сууж, хэвтэх нь хэвтэж, өөрсдийн хүссэн зоргоор байх нь нэгийг бодогдуулна. Хойморт нь мөнөөх дэлхий дахинд өдөр бүхэн харуулж байдаг ерөнхийлөгчийн цагаан ордон байх агаад орох гэсэн хэн ч нэвтэрч болдог гэнэ. Гагцхүү тийм хүмүүсийн бүхэл бүтэн цуваа гинжин хэлхээ мэт үргэлжлэх тул цаг зав гаргаж ирэхээс өөр аргагүй. Нэгэн өдөр бидний нэрлэдгээр “хөрөнгийн биржийн” Н. Золжаргал хүү намайг хот үзүүлэхээр гоё сайхан машинтайгаа хүрч ирээд киноны Г. Жигжидсүрэн бид хоёрыг авч хотоор баахан давхив. Тийнхүү Вашингтоныг нэвт давхиад ой мод, гол ус жигдэрсэн Жорж Вашингтоны зуслан гэгчид аваачиж жаргаав. Өнөөгийн Америкийн баячууд ихэнхдээ эдлэндээ сууцгаах ажээ. Гүйцэтгэх засаглал хийгээд хот орны ажлыг голдуу “хар”-ууд залгуулна.

	Вашингтон хотын дарга нь ч мөн хар арьстан хүн байдаг гэнэ. Пентагон ч мөн л нуух юмгүй ил агаад нэгэн замын бэлчир дээр “тагнуулын төв газар” энд оршдог гэж бичсэнийг үзээд гайхав. Нэгэнтэй эдлэн дундуур сүлжиж яваад элчин сайд Ж. Чойнхор, пайз мэт босгосон самбарын бичээсийг бидэнд уншиж өгсөн нь бас л сонин санагдсаныг өгүүлбэл, .... Энд зогс, үнсэлц. Тэгээд яв! гэжээ

	Тэгээд ч би шүлэгтээ 

	 

	... Зогс, үнсэлц, тэгээд яв! гэсэн

	Зоолттой том бичээстэй

	Зоргоор амьдралтай ч хуулиа сахих

	Зохистой чанд дэглэмтэй

	... Бөмбөгөр оройтой цагаан байшинд нь

	Бөмбөрцгийн заяаг шийдэж суудаг

	Гаргаж ирсэн ерөнхийлөгч бүхэн нь

	Газар дээр нь нэг шинэ юм заавал үлдээдэг

	Зэвсгээ биш бодлогоо нууцалдаг

	Эвсгээр харин инээмсэглэж хардаг

	Элдэв гоёлоор чимдэггүй

	Эгэл тааваараа амьдардаг

	Сургуульд үзсэнтэй минь адилгүй

	Сургаал номлолтой ижилгүй

	Миний үзсэн Америк

	Чиний очих Америк

	 

	гэж дүрсэлсэн юм

	Тийм ээ! Чиний очих Америкийн замыг ардчилал бидэнд засаж өгчээ. Эдүгээ Америк хол мөртөө ойр орон болов. Токиогийн Наритогийн нисэх онгоцны буудлаас Боинг хөлөгт дөрөөлөөд бүтэн 13 цаг буулгүй Аляскийн хойг, далай тэнгисийг гэтлэн давж нисэж ирснээ бодоход, бөмбөрцгийн нөгөө бөөрөнд оршиж байгаа нь илт ч өнөө цагийн өнгөнд ирж очилцох зам мөр нэгэнт шуударснаараа Америк сэтгэлд ойрхон болжээ. Зохиолчдын групп буюу хамтлаг бараг анх удаагаа очсон нь энэ буюу. Өмнө нь дарга сайд, ерөнхийлөгчийн дагалтаар ганц хоёр сэтгүүлч голдуу очиж байснаас бидэн шиг явсан нь үгүй бололтой. Урд нь Америкийн дөрвөн ч ерөнхийлөгч бууж сууж явсан Омни Широхээм гэдэг данагар буудлаас үдшийн бүрийгээр гарч, Потомак мөрөн дээрх гүүрээр зорчин, гол усны шуугиан чагнан мод цэцгийн анхилам үнэрээр амьсгалж ахуйдаа С. Эрдэнэ баавайтайгаа энэ тухай сэтгэл хөдлөн ярьж явлаа л.... Вашингтонд суугаа монголчуудтайгаа бид дөрвөн цаг уулзалт хийж Ц. Хулан бид хоёр ээлжлэн босож шүлэг уншиж, зохиолчдын цэц, хошин явдал, элдэв учралаас хуучлаад л, С. Эрдэнэ маань хааяа сургаал айлдаж, Г. Жигжидсүрэн киноны тухай ярьсаар шөнө дөл болоход тэд уйдаагүйгээр барахгүй зарим нь өөрсдөө босож ирээд сэтгэл хөдлөн: “мөнх цастай ноёлог уул сүндэрлэнхэн харагдаад” гэж дуулахад бусад нь баясалцан бүхэл танхимаараа дуулцгааж билээ.

	Ийнхүү Вашингтон таймсын сан болон Олон улсын соёлын сангаас санаачилга гарган зохиосон, Азийн утга зохиолын бага хурал, уулзалтад оролцсон бидний зохиолчдод энэ орныг нүдээр үзэх завшаан тохиолдсон завшаанаар, эл мөрүүдийг толилуулж, суугаагаа уншигч авгай танаа өчин өгүүлэхийн учир энэ ээ...

	Хэд хоногийн дараа бид дөрөв, хоёр машинд сэлгүүлэн суугаад Нью-Йоркийн зүг гарч өглөө. Чухамхүү газраар явсны завшаанд энэ орны амьдралыг яруу найрагчийн нүд сэтгэлээр сонирхон харж явлаа. Зуу сонсохоор нэг үз! гэдэг ардын үгний үнэнийг ч биширч явлаа. Тэдний засмал нэг урсгал нь л өлхөн 10 машин зэрэгцэн явахаар зайтай тавиун юм. Зам зуур монгол дуутайгаа ханьсан нисэх мэт довтолгов. Ер нь тэнд суугаа монголчууд хаашаа ч явсан монгол дууныхаа хуурцгийг авч явдаг юм байна. Энэ нь ямар ч хүн эх оронтойгоор түмэн шижмээр холбоотой, холдох тусам ойртоод байдаг Монгол эх орноо зүрхэндээ тээж явдгийн нэг илрэл юм даа.

	Хаана ч явлаа гэсэн Монголоос минь илүү сайхан орон гэж байдаг гэж үү?! 

	Тиймээс би сэтгэлдээ:

	 

	Уул нь нүдэн дээр

	Цэцэг нь өлмий доор

	Тэнгэр нь толгой дээр

	Цэнхэртэж байдаг

	Тийм орон хаа байна

	Миний Монгол, Манай Монгол 

	 

	гэж шүлгийн мөр сийлж явлаа. Монголын залуус юм үзэж, нүд тайлахын хэрээр эх орноо улам бүр ойлгож явна гэж бодоход сэтгэлд аятайхан санагдаж явлаа. Нью-Йорк бол чухамдаа тэнгэр баганадсан хот юм. Байшин барилгын орой манан дунд зэрэглээтэн, эгц дээшээ харах гэвээс малгай толгой дээр үл тогтоно. Гудзоны булангийн усан доогуур тавьсан туннелээр давхихад нэг л сонин сэтгэмж төрнө. Толгой дээр минь усан далай цэлэлзэж байгаа гэж бодоход сэтгэлд багтамгүй. Үдэш нь мөнөөх алдар цуут Бродвейгоор орлоо.

	Зүүдний солонгод умбасан мэт болоод эргэн тойрон эрээн мяраан гэрлэн солонго татаж, тансаг чамин зураг хөргүүд гэрлээр амилан хөдөлгөөнд орж, элдэв төрлийн амттан ундаанууд гэрлэн хөөс татуулан дундарч дүүрч үзэгдэнэ. Энд бид яруу найрагч хүний сониуч нүдээр бүсгүйчүүлийн ертөнцийг, буй төрхөөр нь харж, тэдний явдлыг харуулсан зураг сэтгүүл, киноны хуурцгийг үзэж, шөнийн бааранд хэсэг зуур саатан Америк нутгийн дарс хийгээд ундааны амтыг үзэж, Америкийн шөнийн амьдралыг зүүдээр бус нүдээр тольдсон нь завшаантай болсон юм. 

	Эртээрхэн Филипп Киркоров, Бродвейн солонгон чөлөөнд дуулж байхыг нь зурагтаас хараад юм бүхнийг нь танимхайрч байснаа бодоход, өөрөө дундуур нь явж үзсэн юм гэдэг ондоо байдгийн жишээ буюу. Цагтаа Савва мөрөн саваа дүүрэн мэлтэлзэхийг тольдон, айван тайван үеийн Югославт бараг анх удаагаа барууны буюу хөрөнгөтний зохиолчидтой нүүр учралдан явснаа ч нэхэн саналаа. Тээр жил Прагад мөн л ийм нэг хаврын бороо намиран буусан цагаар очиж, эртний Прагын цамхаг хийгээд Витав мөрнийг догдлон харж, Кока-Колаг жинхэнэ амтаар нь шимж үзсэн сэн. Энэтхэгийг үзсэн минь бүүр ч мартагдашгүй, ой ухааны минь гүнд насан туршийн дурсгал болон үлджээ. Энэ бүхнийг юуны учир өгүүлнэ вэ хэмээвээс хүн ертөнцийг үзэж нүд тайлахын хэрээр ухаан тэлж, орчлонг ойлгон, эрт эдүгээг эргэцүүлэн, хийх бүтээх юмандаа урам, увдис олдог ажаам гэдгийг л гаргаж хэлэх гэсэн хэрэг юм. Ардын хүүхдийг алаггүй сургадаг байсан нэгэн цагийн буянаар ном эрдмийн мөрийг хөөсөн маань эцсийн эцэст ийнхүү орчлонгийн моринд дөрөөлөх аяны замыг засжээ. Хорвоо дэлхий уужим, хийх ажил их гэж нэгэнтээ мэргэд хэлсэн шиг уншигч тантай уулзалдан ахин ихийг хэлэх, ихийг бүтээх хүсэл минь дүүрэн байнам.

	Бидний уран бүтээлийн моринд дөрөөлсөн 1960-аад он бол Монголын нийгмийн амьдрал бүхэлдээ сэрж долгио давалгаанд орсон үе байлаа. Тэр бүхэн нь дуу шүлэг, бүтээл туурвилд тусч шингэсэн юм. Жараад оныхон гэж нэрлэгдсэн хувь заяандаа баяснам

	Долгионт жилүүдийн туужис хэмээсний учир энэ билээ.

	 

	
ӨНӨӨДРИЙН ТОЛИНД ӨӨРСДИЙГӨӨ ХАРВАЛ

	1. БИД ШИНЭЧЛЭХИЙГ ХҮСЭЭГҮЙ ГЭЖ ҮҮ?

	Ардчилал шинэчлэл эхлээд Монголын бүтээлч сэхээтнүүдийн толгойд төрсөн юм. Тэдний оюун санааны ертөнцөд анх ардчиллын дүр зураг буусан билээ. “Тэнгэр дуугарахын өмнө цахилгаан цахидаг шиг аливаа үйлдлийн өмнө бодол санаа гялс хийдэг” гэсэн Хайнрих Хайне-гийн үг үүний түлхүүр нь юм. Тэр тусмаа монголын уран бүтээлч сэхээтнүүд үүнийг бусдаас илүү мөрөөдөж байсан гэхэд болно. Тиймдээ ч Б. Пастернакийн “нөхдөдөө бичсэн захидал” шүлгийг монгол хэл дээрээ шаламгайлан орчуулж уншицгааж байлаа.

	Аль 1960 оноос эхлэн Сталины охин Светланагийн 22 захидлыг (уг нь 20 байх/ бие биеэсээ сураглаж, сурагч ахуйдаа Симоновын лекц гэгч, эр эмийн явдлыг бичсэн үнэн худал нь мэдэгдэхгүй юмыг дэвтэртээ сэм хуулцгааж суух вэ дээ. Би ч гэсэн зүгээр байсангүй үзгээ шүүрч аваад л: 

	 

	…Хайртай сайхан эх орон минь ээ

	Хаана хүрэхээр зорино вэ

	Өөрийн минь үеийг ч даваад

	Үлдэх эх орон минь

	Байхгүй болсон хойно минь ч

	Байж байх уул ус минь.

	Даамлын аяыг дагах

	Жингийн цувааны тэмээд шиг

	Даамай холын аянд

	Жигдрэнхэн байна уу

	… Жингийн тэргүүнд 

	Ухаантай зоригтой нь яваасай

	Жингийн замд ханьсагч нь

	Нийцтэй хүнлэг байгаасай! 

	 

	гэж аль 1991 оны 2-р сарын 22-ны өдөр бичиж байлаа. Бас

	 

	Даргын өгсөн хүрэн дарс

	Даажинтайяа мэлмэрэн тунаад

	Далд санаа нь жүнзний ёроолоос

	Дагуулж харах мэт санагдана гэх буюу

	Тушаалтны өмнө дэгсэн

	Тушаалтай морь байснаас

	Тулааны суманд сийчүүлсэн

	Туг байх минь ч яалаа

	 

	гэж дотор сэтгэлээ дэнслэн, Бямбын Ринчен багшийн орчлонгоос хальсан өдөр сэтгэлийн шуургаар үзгээ хөдөлгөн 

	 

	Их эрдэмтнийг таалал төгссөн өдөр 

	Энэ хорвоогийн нар хүртэл олдож өгөхгүй зовоочихлоо. 

	Эрдэмгүй тэнэгүүд, элдэвтэй мунхгууд л 

	Агшин зуур баясаж, түрхэн зуур жаргалаа даа 

	 

	гэж бичсэн төдийгүй баруун дөрвөн замын уулзварт халамцуухан бухимдлаа илэрхийлэн үүнээ уншсан учир Г. Жамсранжав гуайд нөхөрсгөөр зэмлүүлж явлаа. Эвлэлийн төв хорооны товчоогоор орж, намын хурлаас донгодуулж явсан ч удаа бий. Тэглээ гээд хэлмэгдсэн болж, хэнхдэгээ дэлдсэнгүй. Ардчилагч гэж ам хэлээ билүүдсэнгүй. Цагийн жам, олны адилаар явлаа. Ялангуяа шинэчлэлийн үзэл санааны удирдагч нь Л. Түдэв байсан агаад зөвхөн хоршооны маханд оочирлодог улс, Үнэн сонинд дугаарлан зогссоныг үзээд би ихэд гайхаж явсан билээ. Ер нь МАХН-ын Төв хорооны 1988 оны 5-р бүгд хурлаас бид их юмыг хүлээж байсан бөгөөд улс төрийн товчооны тэн хагасаас илүүг өөрчлөх ёстой байтал бахь байдгаараа үлдэж сэхээтний урмыг хугалсан билээ. Тийнхүү дараа дараачийн үйлийн үр боловсорсон юм. Энэ нь ёстой л нөгөө алдарт Лев Гумилёвын эцэг агаад Анна Ахматовагийн нөхөр хань, яруу найрагч Николай Гумилёвын нэгэн цагт бичсэнээр;

	 

	…Намайг таалсан илүүдсэн жаргал хэрэггүй

	Насан хутаг сунгасан амьдрал нэмэргүй

	Хаан шиг залравч барлаг шиг л үхнэ

	Хатан шиг загнавч чавганц шиг л үхнэ 

	 

	гэсэнтэй үлгэр нэгэн болж дүйх биз ээ.

	Хэрвээ Ж. Барамсай агсан худлаа хэлээгүй л юм бол нэгэн инээдэмтэй атлаа эмгэнэлтэй явдлыг дурдъя. Түүнийг (Ж. Барамсай) Главлит буюу хэвлэл утга зохиол хянах газар ажиллаж ахуйд нь Ж гэгч нэгэн эмэгтэй дарга нь:

	— Чи наад Ли-бо, Ми-бо (Ли-байг хэлжээ) гэдгээ сайн уншаарай. Цаад Явуухулантай чинь цуг архи ууж явсан юмнууд байх вий гэсэн гэдэг. Аль Тан улсын үеийн шүлэгч Ли-бай (Ли-бо гэж орчуулгадаа бичсэн) яахлаараа өнөө цагийн Явуутай архи уух билээ дээ. Иймэрхүү мэдлэгтэй улс бидний үзгийн үзүүрийг залах гэж оролдож байсан нь нэгэн цагийн эндүүтэй эмгэнэлт явдал юм.

	Тэгтэл чөлөөт байдал гарч ирээд юу болов! Бидний хүсэн хүлээж байсан нөгөө эрх чөлөө энэ мөн үү?! 1990-91 оноос эхлэн Монголын нэртэй зүстэй бүхэн, сонин хэвлэлээр толгой дараалан гүтгүүлж гүжирдүүлэв. Тэр дундаа өчүүхэн намайг оруулахаа ч мартсангүй. Р. Чойномд сайн санаж, амьдад нь гаргаагүй “Сүмтэй будрын чулуу” шүлгийн түүврийг нь гаргаж улмаар төрийн шагналыг энэ номоороо хүртсэн атал амар байна уу гэсэн биш гай болов гэгчээр түүний шүлгээс үг үсэг авсан болж, урьд өмнө сонсоогүй гүжир үг сонсож хилсдэлийн салхинд дайруулан

	 

	“Заяа муутай хүнд тусалбал

	Хаяа муутай байдаг юм байна” 

	 

	гэж халаглан бичихэд хүрэв.

	 

	Эцэг эх минь хүнээс үг гуйхааргүй төрүүлсэн юм сан

	Эх байгаль минь бусдаас юм зээлдэхээргүй бүтээсэн юм сан

	Авьяасын минь алтан хүрдэнд минь гэтэл хорт могой ичээлж

	Ариухан хигээсийг нь торлон, нэрийг минь хордуулжээ 

	 

	гэж гомдоход хүрэв. Улмаар гэрээслэл маягийн юм бичихэд хүрч, үүндээ:

	 

	… Галзуу согтуугаа дуудуулж

	Равжаа нүд үзүүрлэгдэж дээ

	Гаслангийн далайд умбаад

	Нацагдорж гуньхарч явж дээ

	Өдөржин шөнөжин шуурсан ч

	Байрандаа л байдаг уул шиг

	Өвгөн буурал Ринчен багш

	Жанжныхаа л талбайд алхдагсан.

	Тэснэ тэснэ гэхэд яаж тэсэх вэ? гэдэг шиг

	Тэр жилийн сүүлчийн гүжир л хоолойд нь хутга тавьсан даа

	Тэнгэрийн саранд боргох

	Саваагүй нохойтой хорвоод

	Тэнэг мунаг төрсөнсөн бол

	Юундаа ч ингэж эмзэглэх билээ.

	…Замлингийн тоосонд булуулж

	Алтан дундаж л явж чадашгүй

	Заяа төөрөг, хувь зохиол минь л мэдэж дээ

	Ассан гал шиг яваад л нурамдаа цогтой өнгөрье дөө!

	1991-04-11

	 

	гэж бичсэн билээ. Бас Р. Чойномтой ханилж байсан гэх Туул гэгч эмэгтэй гарч ирээд хөгшин эхтэй нь бүх шагналын мөнгийг нь булаацалдан шүүхдэж тэн хагасыг нь авсан төдийгүй намайг ч мөн ноцож

	С. Удвалын хуурай хүү!

	Удвал нь ч гэсэн намайг эсэргүүгийн авгай хэмээн хөөж гаргасан гэж давшлан, элдэв бусын хов живээр орчлонг дүүргэв. Түүний нь хариу би мөн нэг шүлэг бичиж түүндээ;

	 

	Яруу найрагч найз минь

	Ягчистай нөхцөж явж дээ

	Эрхэм шүлэгч анд минь

	Эрлэгтэй ханилж явж дээ

	Амьдад нь нэрийг нь хугалаад

	Авсанд нь чөмгийг нь соржээ.

	Хатан тунамлын нэрийг

	Хамаагүй хүнд өгч дээ

	Ариун усны нэрийг

	Азгүй хүнд заяаж дээ 

	 

	гэж харамслаа илэрхийлсэн билээ. Ер нь бүх юмыг сул задгай тавьснаас хүний нэр төр гаргуундаа гарч, амьд нь төдийгүй үхэгсэд ч хэлмэгдэн ясыг нь байн байн өндөлзүүлэх болов. Үүнд дорнын их найрагч Б. Явуухулан, их шүлэгч орчуулагч, М. Цэдэндорж нарыг нэгэн цагийнх нь найз Ш. Цэнд-Гомбын “Сохор зоосны дууль” хийгээд “Миний Дагестан”-ыг өөрсдийн нэрээр гаргасан гэж мэдэмхийрэн гутаасан явдал юм.

	 

	Далай давалгаандаа багтана

	Одод тэнгэртээ багтана

	Ус эрэгтээ хашигдана

	Хүн засагтаа захирагдана.

	Илүү гарч задгайрвал

	Энэ орчлон зангаа алдана.

	Бурхан үүнийг бодож гаргасан

	Буг түүнтэй тэрсэлж маргасан.

	 

	2. АРДЧИЛАЛ БИДЭНД ЮУ АВЧИРСАН БЭ?

	Ардчиллыг ор тас үгүйсгэнэ гэдэг бол бас л нэг янзын туйлшрал юм. Аливаа туйлшрал гэдэг бол хэтрүүлэл гэсэн үг. Энэ тухайд урьд би сэтгэлийн сэрэмжлэл шүлэг бичсэнийг дуучин Сосорбарам урьдын цагт Драмын театрын тайлангийн хурал дээр уншаад хөөгдөх шахсан удаатай билээ.

	 

	 * * *

	Хэтэрхий омог бардам гэгч

	Галзуурсан арслангийн завжнаас сагасан хөөс

	Хэтэрхий ноомой дорой гэгч

	Ганьхарсан хөх уулсын шилд зүүрмэглэсэн өвс

	Хэтэрхий эзэрхүү ноёрхуу гэгч

	Ямагт дээрээс өнгийхийг хүсэгч хадан цохио

	Хэтэрхий эмсэг самуун гэгч

	Ямар ч цэцгээс эрээлэлгүй баланд бялуурагч эрвээхэй

	Хэтэрхий гашуун ундаанд автана гэгч

	Худгийн асгараас ч цээрлэлгүй сорогч үхэр

	Хэтэрхий ганц биеэ шүтнэ гэгч

	Хулангийн тоосыг ч минийхээ минийх хэмээн сүүлээ өргөгч илжиг. 

	 

	Иймэрхүү шүлгийг аль эрт 1981 онд бичсэн хэдий ч үзэл санаа нь одоо ч хуучраагүй гэж бодном. Ингээд ардчилал надад болон бидэнд юу авчирсныг цэгцтэй хэдэн үгээр зүйлчлэн хэлье.

	1. Сэтгэлийн эрх чөлөө буюу үгээ чөлөөтэй хэлэх эрхийг соёрхов

	2. Нэгэн цагт орон дэлхий, тив ертөнцийг нүдээрээ харахыг романтикаар хүсэн мөрөөдөж байсанчлан гадаад паспортаа өвөртлөн, Америк, Япон, Энэтхэг, Тайланд хаана ч хүрч болох замыг засав. Би ардчиллын ачаар Энэтхэг хийгээд Америкт очив.

	3. Орон байшин хийгээд мал сүрэг зэрэг хувийн өмчтэй болов. Дээхэн үед ийм боломж олдсон бол хот хөдөөд хослон амьдарч зохиолоо туурвих л байсан даа. Пушкин, Толстой тэргүүтэн хамжлагатай, эзэмшил газартай байсан шиг Монголд мөн тийм янзаар чөлөөт амьдралыг сонгон чөлөөтэй бичиж байсан бол бүүр ч ихийг залуу насандаа хийх байв.

	4. Хаашаа явах, юу хийх, юу хэлэх тэргүүтнийг бусдаар заалгахаа больсон нь уран бүтээлч бидэнд шинэ тэнгэрийг бэлэглэв.

	5. Архи, авгай хоёроор яруу найрагчид урлагийнхан хоёрыг буруутгадаг цаг ард хоцорч энэ бүхэн нь тэдний өөрсдийн ухаан, заяа тавилангаас шалтгаалах болов.

	6. Хүнийг хөрөнгө мөнгөөр нүд үзүүрлэхээ больж үлгэрлэвэл дуртай унаагаа авч унаад хүсэлтэй хүнээ хажуудаа суулгаад хүрмээр газраа явах завшаантай болов.

	7. Бас ч гэж үнэхээр сонирхолтой бүтээлийг авьяас сэтгэл хоёроор гэрэлтүүлэн туурвиж чадах аваас урьд өмнө гар дээр тавьж байгаагүй шагнал урамшлыг хааяа хүртэх болов. Энэ нь зах зээлийн аяг жаяг ажээ. 

	Энэ хэр эл долоон зүйлийг долоон эрдэнэ лугаа зүйрлэн санаваас ардчилалтай холбохоос аргагүй юм. Гэтэл ардчилал маань нөгөө тийшээ хэлбэлзэж сөрөг үр дагаврыг авчрав. Үүнийг мөн зүйлчлэн хэлбэл:

	1. Дээдэс доодос алинд ч ёс суртахуун гэж үгүй болж ерөөс ардчилал өөрөө ёс суртахуунгүй нийгэм мэт сэтгэгдэл болов.

	2. Хууль гэдэг гууль болж, хууль шүүхэд хүн итгэхээ больж хувийн арга хэмжээ авсан нь ашигтай мэт бодох болцгоов.

	3. Ардчиллыг төлөөлж буй зарим хүмүүс ариун зорилгоо умартсан мэт болж тэднээр дамжуулан ардчиллыг тольддог хүмүүсийн сэтгэл нь гутаж эхлэв.

	4. Ардчилал бол дэг журамгүй, дур зоригийн хэрэг мэт болж хүмүүсийн сэтгэлд сэвтэй санагдаж байгаад дүгнэлт хийхийг хүсэхгүй мэт байнам.

	5. Баян хоосны ялгаа их гарснаас ядуу дорой нэг нь хүний тооноос гарав. Бид ч үүнд нь нүд дасаж эхлэв. Хог хаяхад урьд нохой л яс булаалддаг байсан бол эдүгээ хогийг хүн булаалддаг болов.

	6. Барууны арилжааны кино их оруулж ирснээс монгол зан сэтгэхүйг эвдэж эрээ цээргүй явдал, алах талах аргыг заав.

	7. Хувьчлал гэдгийг огтоос ойлгуулахыг бодолгүй тулгаж хийснээс болж “хувааж идэх” гэсэн сэтгэл зүйн ухаарал, хэвшмэл хэллэгийг оюун тархинд бий болгон хоногшуулав.

	Эцэст бид ахас ихсийн үгийг анхааран сонсож, дорнын гүн ухаан цэцдийн шастирыг дээдлэхээс эрхэм юм үгүйг залуус дүү нар ухаарваас хожмын гэгээсэн замыг эдүгээгээс засах амуй.

	“Аль боомт руу яваагаа мэдэхгүй онгоцонд замын салхи тус болохгүй” гэсэн Монтень-ийн үгийг сайтар эргэцүүлэн бодууштай. Мөн үүнийг тунгаахын хамтад “хуулбарлан дуурайх нь улс оронд сизифийн чулуу авчирдаг” гэсэн Э. А. Поздняковын үгийг Б. Даш-Ёндон юуны учир ишлэв гэдгийг ямагт санаж явахад илүүдэмгүй. Сизифийн чулуу гэдэг нь урьдын цагт хийсэн нүглийнхээ үйлэнд, Сизиф хаан эрлэгийнд очоод даагдахын аргагүй чулууг уулын оройд түлхэн гаргахад өнхрөн унаж тамаа цайж байгааг хэлсэн хэрэг юм.

	Аливаа хувьсгал өөрийнхөө төрүүлсэн үр хүүхдийн толгойг залгидаг гэсэн хиртхийм үгийг Отто фон Бисмарк яагаад хэлснийг бодож үзэх аваас С. Зориг, О. Дашбалбар нарыг эрхгүй үгүйлэн бодоход хүрнэ.

	Түүгээр ч үл барам 6-р далай лам Цаянжамц “Амрагийн дуулал”-даа айлдсан.

	 

	Халтирах мөстэй бартаат замаар

	Хагссан морийг уралдаж болохгүй

	Ханилсан нууц амраг хүндээ

	Хамаг үнэнийг хэлж болохгүй гэснийг

	 

	 * * *

	 

	Эцэг эхээсээ нуусан үгийг

	Энхрий чамдаа хэлээд байсан

	Энэ яриа цаашаа тараад

	Эсрэг дайсанд хүрээд байсан 

	 

	хэмээн айлдсаныг тэдэнд нэгэнтээ уншсан ахул юу гэхсэн бол? хэмээн санана. Ер нь 6-р далай ламын шүлгүүдийг эдүгээ цагт оноож бодвол үнэ цэн нь алдраагүй мөр бадаг олонтоо билээ.

	 

	 * * *

	 

	Цөөхөн наснаас заяасан янаг минь

	Цөөвөр чонын удам юм сан уу

	Цөвдөл махыг олж авмагц

	Цөлийн уулыг зорих гэх юм гэснийг болгоохын хамт

	 

	 * * *

	 

	Бургас болжморыг хамгаалж байдаг

	Болжмор бургасыг хайрлаж байдаг

	Бургас болжмор хоёрыг эвлэхэд

	Буйлсан харцага шүүрч чадахгүй 

	 

	гэснийг эвийг хичээх, эх орныг бодох сэтгэлийн толинд аваачиж бодох аваас нэн зохистой бүлгээ.

	 

	Аадрын үүл цуглаад байвал

	Аюулт мөндөр буухын шинж

	Асман банди нар олшроод байвал

	Ариун ёс маань буурахын шинж! 

	 

	гэж сургасныг эргэцүүлэх аваас цагийн цөвийг арилгахад хүнээс юуг ихээр шаардаж буйг ойлгоход дөхөмтэй болов уу.

	 

	3. ХҮНИЙ МОРИОР НААДАМД ГОЁЖ ОЧДОГГҮЙ

	Өөрийн гараар уургалан барьж, өөрөө сургаж, эмээллэн мордсон мориороо хаа ч хүрч болно. Түүн лугаа ижил уран зохиолд өөрийгөө олно гэгч амаргүй өөрийн дуу хоолойг олж, өөрийгөө таниулахын тулд урлагийн увдисыг эзэмших нь чухал буй заа. Бидэнд өнөөдөр өөрийн ёс суртахуун, өөрийн ариун журам, өөрийн толгой хэрэгтэй байна. Классик буюу сонгодгийн тухайд ч энэ л үгийг хэлмээр санагдана. Лорд Байрон урьд нэг хатагтайд сэтгэл алдаад альбомд нь нэг шүлэг сэтгэлийн шуургаар бичиж орхиод явчихсан нь хожмоо түүний сонгодог арван хоёр шүлгийн тоонд орсон гэлцдэг. Тэр үедээ бол түүний толгойд өөрийгөө сонгодог гэх буюу сонгодог юм хийлээ гэх бодол өчүүхэн ч байгаагүй нь лавтай. Классик болох эсэх нь хожмын явдал юм. Гэтэл өнөөдөр өөрийгөө ихэмсэглэх явдал нэлээд газар авсан нь төлөөнөөс нь ичгүүр төрмөөр ажээ. Б. Ринчен гуай, Ц. Дамдинсүрэн гуай нарыг дэргэдээс нь харж явсны хувьд би энэ үгийг зоригтой хэлж буй юм. Би их хүн гэх бодол тэдэнд байгаагүйг үг яриа, үйл хэргээс нь харахад илт байдаг сан. Харин хүмүүс л тэднээс тэр агуу чанарыг нь олж хардаг байсан буй заа. Тийм дээ Ш. Гаадамба багш Дамдинсүрэн гуайн дүр төрхийг Алтайн бараа шүлгээрээ илэрхийлж:

	 

	Элэг барьж голмоор

	Эгэл жирийн байдалд нь

	Эн зэрэгцэхийн аргагүй

	Эрдэм чадал бүрдсэн

	Агуу хүний дүр л

	Алсаас тэгж санагдах юм

	Алтайн уулын бараа л

	Алсаас тэгж харагдах юм 

	 

	гэж бичжээ. Би автобусанд явж байтал радиогоор орчин цагийн рокоор оролдогч нэг залуу барууны хэлээр нэг хөгжим нэрлээд

	— Би ийм нэг бүтээл хийх гэж байна. Манай ард түмэн үүнийг ойлгох төвшинд одоохондоо хүрээгүй байна гэж ярихыг сонсоод бөөлжис цутгах шиг болов. Юу уншиж юу мэдсэндээ тэгж зүрхтэй ярина вэ. Сайн л бол өрнөдийн хэдэн хуурцгийн нэр цээжлээ юм биз дээ. Хөөрхий. Урьд тэнэг хүн тэнгэрээс нэг ах гэдэг сэн. Нэг хувийн дээд сургуулийн оюутан асан Ням-Очир гэгч их мэдэмхийрэгч:

	— Одоо удахгүй Американизм ноёрхоно. 1921 оноос хойших Монголын утга зохиол гэж юу байдаг юм. Та нар Чейзийг уншицгаа. Поп рок, хар чонын хэмнэлийг ухаарцгаа. Оросын соёл, монголын шашин энэ тэр чинь үеэ өнгөрөөж сөнөсөн шүү дээ гэхчлэн дөвчигнөж байхыг нь би нэгэнтээ үзсэн билээ. Би түүнд:

	С. Сандагдорж цагтаа чамайг бодвол их уншсан хүн байсан юм. Тэгээд нэг унаад амьдадаа л лав ахиж босоогүй юм даг. Хамгийн сүүлд нэг ятууны хошного шиг ув улаан нүдтэй юм МОНЦАМЭ-гийн үүдэнд тааралдаад би хэдэн төгрөг өгөөд салахад өрөвдмөөр л амьтан байсан даг гэж гаж сэтгэлгээний нь аясад тааруулан хэлээд салахдаа түүний унах нүхний нь хэмжээг сэтгэлдээ харах шиг болж билээ. 

	Телевизээр Франц Кафкагийн тухай сүртэй ярьсны нь төлөө би Хишиг-Ундралыг нэг удаа зэмлэсэн билээ.

	— Еэ гэгээ. Дэлхий ертөнц хүлээж авч байгаа хүнийг мэдэхгүй байна. Энэ ээ тэр ээ гэх нь лавтай. Гэтэл тэр Кафкаг амьдад нь тэнгэр нэгэнт гэсгээсэн бус уу, үхэхийн цагтаа энэ бүхнийг хирдхийн ухаараад, миний бичсэн юмыг битгий хэвлээрэй. Устгаж үгүй болгоорой гэж гэрээсэлсэн атал гэрээслэлийг ёсон бусаар зөрчин, арилжааны сонирхлоор хэвлүүлж ертөнцөөр нэг цацсан улс тэр “ашигтай бараагаа” улам гүйлгээнд оруулж сурталчилж байгаагаас ялгаа юун! Энэ тухай соёлын гавьяат зүтгэлтэн, утга зохиолын судлаач шүүмжлэгч Ц. Хасбаатар 

	— Америкийнхны “масскульт” гэж товчилж нэрлэдэг “олон түмний соёл” нь арилжааны, мөнгө олох соёл юм. Арилжаа урлаг хоёр таарч тохирохгүй эд шүү ээ. Мөнгө арилжаа гэхээс урлаг мөн чанараа алдаж байгаа юм.

	Францчууд америкийн кинонд төдий л дуртай биш гэсэн шүү гэснийг санахад л хангалттай. Мөн энэ тухайд Америкт ч очиж үзсэн. Бас юм уншиж боловсорсон сэтгүүлч зохиолч До. Цэнджав эмзэглэн бичсэнийг эргэн санаж үзвэл, “хүний аяган дахь хоол амттай” гэгчээр өөрийн үндэснийхээ уран зохиолын ааг амтыг мэдрэхгүй, түүнийг уншиж үзээ ч үгүй байж монголынх муу л байж таараа гэсэн гадааджих гаж сэтгэлгээ одоо ид хүчээ авч байна.

	Үгүйсгэгчид Д. Нацагдоржийг яруу тунгалаг найрагч биш, тэр нөхөр ардын намын “улаан булангийн ухуулагч” гэж гутаан бүтээлийг нь үгүйсгэдэг. Тэгж яривал Д. Нацагдоржоос өмнө хэн жинхэнэ монгол төгс хэл найруулгаар цэгцтэй нямбай хэн жинхэнэ реалистаар яг одоогийн ахуй сэтгэлгээгээр хэлж байсан юм бэ?

	… Хамгийн агуу юм бол хамгийн үнэн бөгөөд элс шороо, од чулуу шиг бараг эрхээрээ гайхамшигтай байдаг нь түүнээс харагдана. Уг нь бол хэн ч хэлчихмээр энгийн юмнаас л эгэл бусын чанар нэвт гэрэлтдэгийг Д. Нацагдоржийн чадвар харуулж чаджээ.

	 

	…Зургаан мөнгөн мичид орой дээр гялалзаж, 

	Дэнгийн гэрэл хажууд сүүмэлзэхэд 

	Зүрхний толь өвөр дотор гялбаж, 

	Зэргэлдээх айлын үүдэн дээр тусна гэх буюу 

	 

	Холхи наран ойртож, хасын цас хайлахад

	Хуучин дэлхий халагдаж, хамаг юм шинэднэ

	 

	“Монголын үзэсгэлэнт сарангоо намайг төрүүлсэн ээж

	 

	…Од чиний тэндээс энэ дэлхий ямархан өнгөтэй үзэгдэнэ вэ?

	Янаглал амраглалын дөл аль зэрэг хурц вэ?

	Яагаад манай ертөнцөд захиа үл илгээнэ вэ

	 

	гэх мэтийн ерийнхөөс ер бусыг нээсэн, мэдрэхээс нь мэдрэхгүйг гаргаж шагласан, хүртэхээс эс хүртэхийн туйлд хүргэж урлан ахин давтагдашгүй бөгөөд зуу зуун жил өнгөрөхөд мөнх ногооноороо л орших сонгодог мөрүүд гэхэд маргах хүн гарахгүй байх. Ийм яруу найрагчийг, зохиолчийг үгүйсгэнэ гэдэг бол шуудхан эх орныхоо оюун санааг сэглэн бутаргаж, үймүүлэн бусниулж байгаа явдал. “Ташаа нь тэвхийж, хавирганы нь яс зурайсан, ялгуун саарал морь нь тогтон ядаж, гуа сайхан дөрвөн хөлөөрөө ээлжлэн цавчилж, уран сайхан толгойгоороо ийш тийш сэжих нь агаарт дэгдэж, үүлэнд умбан алдмаар”… 

	Агуу их Пушкин болоод бүх Нобелистууд морийг ингэж таньж мэдэж дүрсэлж бичээгүй. Учир нь Монгол зохиолч Европ зохиолчоос нүд сэтгэл хоёроороо огт ангид гэдгийг Д. Нацагдорж нотолж байна. Д. Цэнджав ийнхүү сэтгэл хөдлөм өгүүлсэнтэй миний сэтгэл торгоны хээ шиг нийлж байна. Мөн … юм чаддаггүй хүн л гэж модернист болдог гэдэг нэг эвгүй үг бий гэснийг нь ч бодлоороо хуваалцан дэмжиж байна. Мөн До. Цэнджав цааш зоригтойгоор дурдахдаа хамгийн хялбархан юм бол негилизм буюу үгүйсгэл. Ердөө л нурааж, устгах, үгүй хийх үр дагавартай болохоор оюун ухааны хүчдэл шаардахгүй мухар сохроор юу ч гэж хэлж болно. Үгүйсгэх сэтгэлгээ үзэн ядах сэтгэлээс гардаг. Өнгөрсөн үе цагтайгаа тооцоо хийж хорслоо тайлах хамгийн башир шилдэг арга нь энэхүү негилизм юм гэжээ. Сүүлийн үед Монгол хүний сэтгэл зүйд нийцэхгүй юмыг албаар тулгаж, ад мөрийн юмаар цэвэр тунгалаг оюуныг нь хордуулах гэсэн санаа газар авч байгааг эртхэн анхаарахгүй бол хожим амаа бариад ч нэмэргүй биз ээ. Олонх кинонуудад галзуу хүнийг гаргах хандлага газар авлаа. Клинтон Америкийн ард түмний сэтгэл санааг эвдэж буй уршигт юмыг (киног) хориглоно гэсэн. Гэтэл тэнд үеэ өнгөрөөсөн юмс энд шинэ юм болон дэлгэрч байгааг юугаар тайлбарлах вэ?! 

	Дэлхийд өнөөдөр Озоны цоорхойг сэтгэл түгшин ярьж байна. Гэтэл утга зохиолд гарч буй мөхлийн цоорхойг яах вэ? Ер нь ч тэгээд үхэл мөхлийн тухай тэгтлээ бичиж амьтныг уруу татахын хэрэг байна уу. Өнөөдөр өөрийн шашин үндсээ нулимж буй хүмүүс маргааш эх орноосоо урвахад үгүй гэх газаргүй юм. Яагаад гаж сэтгэлгээний юмыг гаргаж, ирэх болов оо гэдгийг юуны түрүүн бодож үзүүштэй. Энэ нь үлгэрлэвэл, дээл хувцсаа зөв сайхан өмссөн хүнийг анзаардаггүй хэр нь буруу энгэртэй дээл өмссөн эсвэл гутлаа юм уу малгайгаа буруу харуулаад өмсчихсөн явбал хүн гайхаж, сонирхож хардагтай ижил юм. Гэхдээ тийм хүнийг яасан сайхан хүн бэ гэхээсээ илүү энэ эрүүл хүн үү, солиотой хүн үү гэж л хачирхан бишүүрхэж хардаг шүү дээ. Сүүлийн үед залуусын дунд өмдөө салмайтал урж өмсөх, үс толгойгоо хүмүүн бусын янзаар авч явах явдал багагүй гарах болсон нь ч үүнтэй холбоотой. Залуусын ийм гаж сонирхол дээр дөрөөлж, эсэн бусын юм хийх нь хэнд ашигтай юм бэ. Энэ нь арилжааны сонирхлоос ангид байж чадна гэж үү.

	Нодар Думбадзе нэгэнтээ өгүүлэхдээ … хүний анх төрөхөд л нэг мөрөн дээр нь “бурхан” нөгөө мөрөн дээр нь “чөтгөр” сууж байдаг гэснийг сайтар бодууштай. Хүний сайн чанарыг хөгжүүлж бурханлаг талыг нь нээх нь хамгаас эрхэм билээ. Гэтэл өнөөдөр ихэнхдээ нөгөө мөрөн дээр нь сууж байдаг буг чөтгөрийг эрхшүүлээд байгаа нь эмгэнэлтэй.

